
	“Улсын хэвлэлийн газар” Улаанбаатар хотноо 1984 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Эл бяцхан боловч гайхамшигтай номыг бичигч В. А. Сухомлинский (1918—1970) агсан болбоос зөвлөлтийн алдарт сурган хүмүүжүүлэгчдийн нэг бөгөөд ЗСБНХУ-ын социалист хөдөлмөрийн баатар, ЗСБНХУ-ын сурган хүмүүжүүлэх ухааны академийн сурвалжлагч гишүүн, ЗСБН Украин Улсын гавьяат багш хүн байсан бөлгөө. 

	Тэр бээр өөрийн сурган хүмүүжүүлэх үйлсээ өсвөр үеийг хүмүүжүүлэх маш хэцүү, нарийн төвөгтэй боловч аз жаргалтай их үйл хэрэгт зориулсан юм. Түүний гайхамшигт бүтээлүүдийн нэгэн хэсэг нь болох «Эцэг эхийн сурган хүмүүжүүлэх зүй» уг номыг орос хэлээр хэвлэсэн анхных нь хэвлэлээс бидний нөхөд хөрвүүлэхээр санаа шулуудаж чадан ядан байж эх хэлнээ буулгасан болсон минь энэ ээ.

	Энд В. А. Сухомлинскийн өгүүлэл, тэмдэглэл хийгээд бас зарим нэгэн дуусгаж амжаагүй материалыг нэгтгэн оруулсан юм байна. Хэдийгээр дуусгаж амжаагүй ч гэсэн хүндэт уншигч авгай танаа сэтгэл оюунд гэр бүлийн, хэдийгээр бид бүгд мэддэг л асуудал лугаа түг түмэн «Шинэ», «Соргог», «Огт нь сонсоогүй» гэлтэй нандин нууцыг дэлгэн хүүрнэх нь лавтай гэдэгт хөрвүүлэгч бид гүнээ итгэнэ.

	Хүүдээ болон охиндоо бичсэн захидлууд нь баримттай биш юм. «Знание» хэвлэлийн газрын бичсэнээр В. А. Сухомлинский өөрийн үзэл бодлыг уншигч бидний зүрх сэтгэлд, амьдрал ахуйд маань аль болох тод томруун тусгах, хүргэх гэж ийн хэрэглэжээ.

	«Эцэг эхийн сурган хүмүүжүүлэх зүй» гэдэг энэ ном эрхэм хүндэт эцэг эх болоод эцэг эх болох гэж буй залуус та бүгдийн маань ширээний ном болох болтугай.

	 

	Орчуулагч С. Төмөр



	
ХҮНДЭТ ЭЦЭГ ЭХЧҮҮД ЭЭ!

	Сүүлийн хоёр жилд та бүхнээс олон мянган захидал хүлээж авсан боловч захидал бүрд хариу бичих боломжгүй байлаа. Гэтэл хариу өгөхгүй таг чиг байна гэдэг бүр ч болохгүй. Эцэг эхчүүдээс ирүүлсэн захидлуудын эдгээр олон жижиг хуудсанд хүмүүсийн зовлон зүдүүр нэвт шингэснийг уншихад захидал бичигчийн зүрх сэтгэлийн угт хүрэх шиг болдог юм.

	Өнөөдөр ч гэсэн шуудангаар есөн захидал ирлээ. Тэдгээрийг уншихад зүрх сэтгэл минь бусдын гаслан шаналлаар дүүрэх юм. Үгүй, үгүй үнэндээ бусдын гаслан шаналал биш. Бид бүгдийнх. Бид эдгээр захидлыг үл ойшоон хойш тавивал, захидлын эзэн бүрд тус дэм болохоор ямар нэг юм хийхгүй юм бол өөр хэн туслах билээ дээ? Хүү эсвэл охин минь нэг л биш боллоо. Миний бодсоноос өөр л юм болоод байна... Гэр бүлийн амьдралд сүүдэр туслаа... гэж эх хүний сэтгэл түгшсэн анхны захидал ч байна... 

	 

	«Хүү минь гуравдугаар ангид суралцдаг. Бүр сургуульд орохоосоо өмнө уншиж, бичдэг болсон. Нэгдүгээр ангид онц суралцдаг байлаа. Гэтэл одоо өдрөөс өдөрт түүний сурах хүсэл нь буурч тэр ч байтугай онц, дунд хоёр түүнд огт ялгаагүй болсныг би анзаарлаа. Юу болох нь энэ вэ? Яагаад ийм болов оо? Тэгэхдээ ганцхан манайх ч биш, бусад эцэг эх ч гэсэн мөн ингэж ярих юм. Хүүхдийг яавал хичээл номд дуртай, номоос салдаггүй хүн болгож хүмүүжүүлэх вэ? (Би номд дуртай тийм нэг хүүхдийг мэднэ)» 

	 

	гэж Новосибирск хотоос нэг эх бичжээ.

	 

	«Номхон дөлгөөн дуулгавартай, томоотой байсан хүү маань нэг л биш болчихлоо. Өвөгчүүлийн хэлдгээр чухам л «Гай дайрах» гэгчээр бидний гуйлт сургамжийн хариуд бүдүүлэг авирлаж шазруун зан гаргах юм. Тэгэхлээр яах вэ? Хэрэв хүүгийн маань энэ зан цаашдаа даамжирч газар авбал муу санаатай өөдгүй амьтан болбол яана аа?» 

	 

	гэж Волжский хотоос эцэг нь бичжээ.

	Гурав дахь захидалд харин түгшүүр ч биш харамсал цөхрөлийн тухай өгүүлжээ. 

	 

	«Би ганц хүүтэй... Саяхан болтол есдүгээр ангид сурдаг байв. Түүндээ өөрийн бүх амьдрал, хайр халамжаа зориулж ирсэн юм. Хүүгээ аз жаргалтай хүн болгохын тулд хамаг байдгаа зөвхөн түүндээ зориулах л гэж хувийн аз жаргалаа хүртэл орхисон. Ямар нэг юмаар дутагдаж гачигдаж байна гэж хүүгээрээ хэлүүлэхгүйн тулд юм бүхнээс өөрийгөө чөлөөлдөг байлаа. Гэтэл гэв гэнэт надад их гай учирлаа. Нэг өдөр хүү маань «Би хичээлдээ очилгүй гурав хонолоо. Сурах хүсэл ч алга. Хэрэв намайг шахаж шаардаад байвал чинь би эндээс бүр явна шүү...» гэдэг юм байна. Би гуйж ятгаж сүүлдээ уйллаа. Гэтэл хүү маань улам ширүүлж «Явж ажил хийе. Миний төлөө таны гарзадсан гарлагыг төлөх мөнгө олъё. Тэгээд таныг дахин хэзээ ч харахгүй байя» гэдэг юм байна. Ямар гэм хийсэн гэж намайг ингэж доромжилж байгаа юм бэ? Энэ чинь бадарсан гал руу ус хийсэнтэй адил юм биш үү? Би хүүгээ ингэж аашлахаар ямар гэм хийсэн хүн бэ? Би зөвхөн түүнийхээ төлөө л амьдарч байсан шүү дээ...»

	 

	Аль ч захидлыг аваад үзсэн тэдгээрт хүүхдүүд хүний ёс, сайн сайхан юманд итгэхээ больж, бүдүүлэг хэрцгий ааштай, цэвдэг хүйтэн сэтгэлтэй болсон эмгэнэлт явдлын тухай л дахин давтан өгүүлж эцэст нь "Яах вэ?" гэсэн эх хүний цөхрөнгөө барсан асуулт тавьсан байх юм.

	Зөвхөн захидал ч биш. Манай орны олон хотоос «Цаашид яах вэ?» гэж цөхрөнгөө барсан эхчүүд ирж байна. Илэн далангүй бичсэн захидлуудын нэгэн адил хэцүү бөгөөд илэн далангүй яриа нь манай нийгэмд эцэг, эхчүүд болон ирээдүйд гэр бүл зохиох залуучуудад эцэг эхчүүдийн сурган хүмүүжүүлэх зүй зайлшгүй хэрэгтэй гэдгийг надад итгүүлсэн. Тийм ээ, гэр бүлийн тухай, гэр бүл бологсод, тэдний зан суртахууны бэлтгэл, хүүхдийг хүмүүжүүлэх тухай ном хэрэгтэй. Эцэг эхчүүдийн сурган хүмүүжүүлэх зүй нь манай иргэн бүрийн ширээний ном байх ёстой. Үүнийг эцэг эхчүүдийн тусгай сургуулиар судлах нь зүйтэй юм. Юуны өмнө хүнийг хүмүүжүүлэх шинжлэх ухааны тухай эхлэн ярих ёстой.

	Гэр бүлээс нийгмийн хүмүүжил эхэлдэг. Зүйрлэн хэлбэл гэр бүлд л хожмын мөчир нахиа, навч, цэцэг, үр жимс боловсрон дэлгэрэх үндэс суурь тавигддаг ажээ. Гэр бүлийн эрүүл саруул ёс суртахуунаас үндэслэн дунд сургуулийн сурган хүмүүжүүлэх эрдэм цогцлон бүрэлдэнэ.

	Би өдөр бүр эцэг эхчүүдтэй уулздаг болсоор гуч гаруй жил болж байна. Ганцаарчлан ярилцах үед ч, эцэг эхчүүдийн сургуулийн хичээл дээр ч тэд нараас тавьдаг хамгийн хурц эгзэгтэй өнөөгийн чухал асуудал бол «Хүүхдийг яаж хүмүүжүүлэх вэ? эцэг эхийн хайр халамж шаардлагыг хэрхэн тэгш хослуулах вэ?  хүүхэд аз жаргалаа яаж олох вэ? гэсэн асуултууд байдаг. Би амьдралынхаа туршид үүнийг ухаж ойлгох гэж мэрийн зүтгэсээр ирлээ. Эцэг, эхийн сурган хүмүүжүүлэх зүй хэмээх энэ бяцхан ном бол миний тийнхүү зүтгэж явсны минь үр дүн байгаа юм. Энэ ном миний дээр өгүүлсэн эцэг, эхчүүдийн сурган хүмүүжүүлэх зүй гэсэн ширээний номын ядаж нэг хуудас нь ч болж юуны магад. Энэ ном эцэг эхчүүдийн сурган хүмүүжүүлэх эрдэнэсийн санд дуслын төдий ч нэмэр болох аваас зохиогч миний хувьд олдошгүй өнөр аз жаргал тэр болой.



	
ЭХНИЙ ЯРИА

	Хүнийг эцэг эхийн журамт үүрэгт сургахын тулд бараг өлгийтэйгөөс нь эхлэх хэрэгтэй болдогт хамаг учир оршиж байна. Эх нь охиноо сургуульд нь хүргэж иржээ. Тэртээ арван жилийн өмнө түүхийн шалгалтын билет аваад бэлтгэлгүйгээр бүх асуултыг гялалзтал хариулж байсан энэ эхийн дүр төрх нь бараг хэвээрээ үлджээ. Дараа нь уран зохиол, математик, хими, физикийн шалгалтуудыг мөн л гялалзтал өгч билээ. Тэрээр сургуулийнхаа урдаа барьдаг нь байлаа. Он жил улиран өнгөрч, одоо эх хүн болчхоод охиноо бэлтгэл ангид бүртгүүлэхээр дагуулаад иржээ. Амьдралынх нь талаар миний сонирхож байгааг мэдсэн юм шиг тэр залуу эх ингэж ярьсан юм.

	— Дээд сургуульд орж хоёрдугаар анги төгслөө. Тэр хугацаанд сайн л суралцаж байлаа. Гэтэл амьдрал санаснаар болсонгүй. Хань нөхөртэй боллоо. Нөхөр маань явуулын ажилтай учир сургуулиа орхихоос аргагүй болов. Бид суугаад хагас жил л болсон байх. Тэгээд л салцгаасан. Энэ тухайгаа хэн нэгэн хүнд ярихад өрөвдсөн царайтай дуугүй байх юм уу, эсвэл тэс өөр юм ярьж сэтгэл засаж дүйвүүлэх гэж оролддог юм. Намайг тайвшруулах, өрөвдөхийн хэрэггүй. Биднийг өсгөж хүмүүжүүлсэн тэр хүмүүст л би их гомддог гээд тэр эмэгтэй гүнзгий санаа алдан нэг хэсэг дуугүй болов. Ийнхүү түүнийг чимээгүй суухад нь би дотроо намайг хэдэн жил зовоож байгаа тэр бодол санаа л түүний сэтгэлийг нэгэн адил зовоож байна даа гэдгийг мэдэрч байлаа. Тэгээд би ингэж асуулаа.

	— Та яагаад гомдоо вэ?

	— Бидэнд амь зуухын арга ухааныг зааж сургасангүй. Бид хоёр ямар нэг байдлаар бие биедээ итгэл алдсанаас ч юм уу, эсвэл хүн бүхний ярьдгаар «зан ааш таарахгүй»-гээс болж салаагүй юм шүү дээ. Ердөө л аж төрөхийн арга ухааныг сураагүйгээс л болсон юм. Бид хоёрын хэн нь ч эхнэр, нөхөр байж чадаагүй юм. Бие биеэ хайрлаж чадахгүй байлаа. Тийм ээ, хайр дурлал гэдэг чинь маш их ур чадвар, эв дүй шаарддаг юм билээ. Бид эхнэр, нөхөр хоёрын хайр дурлал гэгч юу болохыг ердөө огтхон ч төсөөлөөгүй байжээ. Бидэнд энэ тухай хэн ч ярьж хэлсэнгүй. Бид бие биеэ хүндэтгэж мэдэхгүй, надтай хамт хүн байна гэдгийг мэдэрч сураагүй. Хэн нэг нь нөгөөдөө «Буулт» хийж сураагүй байлаа. Мэдрэхүйг оюун санаанд зохицуулж, амьдралыг хайрлан хамгаалж сураагүй байлаа. Ээ дээ, амьдралыг хайрлан хамгаалж сурна гэдэг ямар их чухал юм бэ?

	Тэгэхэд би тэр залуу эхтэй удтал ярилцаж билээ. Тэр яриа миний сэтгэлд үүрд хадгалагдан үлджээ. Тэгээд би «Эцэг эхийн сурган хүмүүжүүлэх зүй» хэмээх номоо бичих гэтэл чухам юунаас эхлэх вэ? гэсэн бодолд автагдлаа. Юунаас эхлэх вэ? гэдгээ мэдэхгүйд л хамгийн гол бэрхшээл байлаа. Байшин барихад суурь хэрэгтэй гэгч л боллоо. Үнэндээ бид хүүхдийг сургуульд байхад нь хамгийн гол зүйл болох амьдрахын арга ухаанд сургаж чадахгүй байна шүү дээ. Бидний залгамж үеийнхэн маш олон ашигтай, хэрэгтэй (хааяа тийм ч хэрэгтэй бус) зүйлс, тухайлбал нарны төвд материал ямар байдалтай байдаг, гараг хоорондын нэг шоо сантиметр зайд хэчнээн атом байдаг хийгээд Хаммурап хааны хууль юун тухай бичсэн, таталцал гэж юу болох гэхчлэн олон юм мэдэж, тэднийг ч юм болгонд сургаж байна. Гэтэл хүн өөрийгөө гэр бүлийн амьдралд хэрхэн бэлтгэх, эхнэр нөхөр, эцэг эх байх гэдэг юуг хэлдгийг тэд огтхон ч мэдэхгүй байна. Манай иргэн бүрийн заавал мэдвэл зохих амьдралын хамгийн чухал эрдэм ухаан бол хүмүүсийн хоорондын харилцаа мөн гэдгийг сурган хүмүүжүүлэгчид ч, эцэг эхчүүд ч бодолцсонгүй. Зүйрлэн хэлбэл сая төрсөн нялх балчир хүүхэд хараахан «Хүн» болж чадаагүй байдаг учраас түүнийг жинхэнэ хүн болгон «Хүмүүжүүлэх» хэрэгтэй юм. Хүн бүр мэдэрч сэтгэж эхэлмэгц амьдралын алтан аяганаас ус уухыг хүсдэг гэдгийг бид мартаж байна. Хүн бүр аз жаргалыг хүсэн эрмэлздэг атлаа түүнийг улам баялаг болгох шинэ эх булгийг нээхийн тулд хүн болгон хөдөлмөрлөхгүй байна. Хүнийг багаас нь бусдын тусын тулд аз жаргалын эх булгийг нээж чаддаг болгоход л сургах гэгч энэ чухал сэдэв сургуулийн хүмүүжлийн ажилд одоохондоо тусгагдаагүй байгаа нь харамсалтай.

	«Залуу гэр бүл дэх эхнэр нөхрийн харилцаа» гэсэн сэдвээр найм, есдүгээр ангийнханд нэг багш хүмүүжлийн яриа хийжээ гэж дуулбал түүнийг бусад нь ёстой «чөтгөр» үзсэн юм шиг л харцгаах байх даа. Ер нь энэ тухай залуучуудтай ярилцах нь ассирийн хааны булш ч юм уу, галактикийн төвийн тухай ярихаас хавьгүй чухал юм шүү.

	Ахлах ангид (жишээ нь, уран зохиолоор гэхэд яаж ч оролдоод тойрохгүй зүйл. Учир нь программаар орох ёстой) хичээл дээр хайр дурлал, гэрлэлт, хүүхэд төрүүлэх тухай ярьж эхлэнгүүт л охид, хөвгүүд шивэр авир гэлцэж жоготойхон инээмсэглэж байх нь танд лав ажиглагдсан буй заа. Хүний амьдралын эмзэгхэн энэ асуудалд, түүний ирээдүйд тэд ийнхүү хөнгөн хийсвэр хандаж байгааг би эдгээр хүүхдийн нүүрэн дээр толинд харсан юм шиг тов тодхон ажигласан юм. Ийм яриа болж байгаа тэрхэн агшинд бидний залгамж, өсвөр үе, үр хүүхэд маань өндөр боловсрол хүмүүжилтэй том хүн хэдэн мянган жилийн түүх дурсгал үзэх адил сэтгэл догдлон сонс ч байх ёстой гэж би үзэж байна. Ахмад үеийнхэн бид хүүхэд, залуучуудтай үлэмжийн их гэгээн сайхан хайр дурлал, гэрлэлт, үр хүүхэдтэй болох, насан туршийн үнэнч зан, хүнлэг чанар, үхэл хагацал, сэтгэл зүрхний дуртгалын тухай ярилцаж сурах хэрэгтэй байна. Энэ тухай бид ярьж хэлж эргэцүүлэн бодож сураагүй цагт өөрсдийн үр хүүхдийг хиргүй тунгалаг, гоо сайхан сэтгэл, мэдрэхүйтэй болгож чадахгүй. Хэрэв энэ талаар бид юу ч мэдэхгүй байваас хүүхдийг уй гашуу, зовлон зүдүүрт л унагаахын цондон болно гэсэн хэрэг.

	Би сүүлийн арван жилийн турш 200 гаруй залуу гэр бүлийн салж сарнисан учир шалтгааныг судалж үзэхэд 189 залуу хос нь бие биеэ ойлгох ур чадвар дутсанаас болсон байлаа.

	Манай охид, хөвгүүд ээдрээтэй нарийн эв дүй, соёлч байдал зайлшгүй шаардагддаг гэрлэгсдийн хоорондын харилцааны талаар өчүүхэн ч төсөөлөлгүй атлаа гэр бүл болдог ажээ.

	Нэгэн гэрт өдөр бүр хамт амьдарна гэдэг бол болзооны аз жаргалтай мөчүүд биш, харин насан туршийн юутай ч зүйрлэшгүй нөр хөдөлмөр, сэтгэлийн хөдөлмөр, ихээхэн хүч гаргадаг юм гэдгийг тэдэнд хэн ч ярьсангүй. Тэд ч өөрсдөө асууж мэдсэнгүй. Үүний тулд тэдэнд сэтгэл зүйн өндөр соёл, ёс суртахууны бэлтгэл, уужим тэнүүн ухаан хэрэгтэй байлаа.

	Хачирхалтай нь энэ бүхнийг зааж сургадаг сургууль гэж байхгүй учраас эцэг эхчүүдийн сурган хүмүүжүүлэх зүйн талаар уншиж судлах ном алга. Иймд залуу хосын анхны хүүхэд хорвоод мэндлэхэд ёс суртахууны талаар зарим нэг залуу хүмүүс яг л бичиг үсэгт тайлагдаагүй, цагаан толгой мэддэггүй хүн гүн ухаан сурах гэж байгаа юм шиг байдаг. Ингэхлээр дунд сургуулийн ахлах ангийн охид хөвгүүдэд гэр бүлийн харилцааны соёл, гэр бүл болох, хүүхэд төрүүлж, түүнийг хүмүүжүүлэх соёлын тухай хичээл зааж байхыг амьдрал шаардаж байна. Энэ хичээлийг элбэг баян оюун ухаантай, цэвэр ариун ёс суртахуунтай хүн заах ёстой. Маргаашийн эцэг эхчүүдэд нэг гэрт амьдарна гэдэг бол цаг ямагт оюун ухаан зүрх сэтгэлээрээ хүнтэй харилцана, тэгэхдээ эхлээд эхнэртэйгээ, нөхөртэйгөө, хожим нь үр хүүхэдтэйгээ харилцана гэсэн хэрэг, гэдгийг үнэмшилтэй баримтаар нотлон заах хэрэгтэй. Өнгөцхөн харахад энэ нь амьдралын эгэл жирийн зүйл мэт боловч үнэндээ оюун ухаан, зүрх сэтгэлээрээ ойлгох маш нарийн төвөгтэй асуудал билээ. Эдгээр нь эцэг эх сурган хүмүүжүүлэгчдээс маш их уужим саруул ухааныг шаардана. Хэрэв бид залуучуудад амьдралын нарийн төвөгтэй мөртөө бахдам сайхныг жинхэнэ ёсоор нь таниулж чадах юм бол тэдэнд хянуур болгоомжтой хүн болоход нь тусалж, тэгснээрээ өнөөгийн нэлээд залуу хүмүүсийн үзэл бодол, үйл ажиллагаагаар илэрч буй тийм хөнгөмсөг явдал гарахгүй болно.

	Хэрэв намайг ахлах ангид заах «Гэр бүл, гэрлэлт, хайр дурлал, үр хүүхэд» гэсэн хичээлийн программ зохио гэвэл би хүний хүсэл мөрөөдлийн соёлын асуудлыг нэн тэргүүнд оруулах сан. Ер нь айл гэр болоод амьдарч чадна гэдэг нь бие «Биеэ хайрлан хүндэтгэж, дэргэдээ хүн байгааг мэдэрч чадах чадвар юм шүү дээ. Энэ бол юуны өмнө өөрийн хүслээ удирдан жолоодох чадвар, эцэг эх, үр хүүхэд, гэр бүлийнхээ сайн сайхны төлөө өөрийн хүслийн нэг хэсгийг зориулах чадвар, хүслээ хязгаарлах чадвар юм. 

	Хүндэт эцэг эхчүүд ээ, үүнийг онцлон тогтоож аваарай! Үүнд үр хүүхдээ сургаарай.

	Хорвоо хүний хүслийг хөгжүүлэх уужим бололцоог олгожээ. Өөрийн хүслийг эзэмдэн захирдаг тэр хүн л хамгийн аз жаргалтай хүн гэдгийг хүндэт эцэг, эхчүүд минь бүү мартагтун, үүнд л үр хүүхдээ сургагтун. Яаран салж сарних нь ихэвчлэн хувиа бодогчид, хар амиа хичээгчид байдаг юм. Тийм залуу хүмүүс хувийн сонирхлыг юм бүхнээс дээгүүр тавьдаг юм.

	Хүндэт эцэг эхчүүд ээ! Биднээс үр хүүхдэдээ үлдээх хамгийн нандин өв маань «Залуу гэр бүлийн хүсэл нийцэх нь» гэсэн нэртэй нэгэн хэсэг байг. Энэ хэсгийнхээ хуудсанд бид залуу гэр бүлд юу тохиолдож болох, хүний хүсэл хэрхэн төрдөг, чухам ямар нөхцөлд ямар хүсэл нь хохирох, ямар хүслээ хязгаарлан захирч чаддаг байх, гэр бүлийн гишүүдийн ашиг сонирхолд өөрийн хүслийг хэрхэн нийцүүлж сурах вэ? гэдэгт сургамж болох зүйлийг жишээ баримтаар харуулах хэрэгтэй байна. Дэгсдүүлэлгүй хэлэхэд залуу эцэг эхчүүд эхнэр, нөхөр болж чадсан атлаа эгээ л нялх хүүхэд шиг арчаагүй дорой, туршлагагүй байх нь олонтоо үзэгддэг. Тэгэхлээр тэдэнд туслах тэгэхдээ бүр яг л хүүхдэд тусалж байгаа юм шиг туслах хэрэгтэй болдог нь тоогүй. Хамгийн их гайтай юм бол насанд хүрсэн энэ хүүхдүүд өөрсдөө үр хүүхэдтэй болох явдал юм. Учир нь оюун ухаан, ёс суртахууны хөгжлөөр өөрсдөө хүүхдээрээ байгаа тийм эцэг эхчүүд нийгэм болоод үр хүүхдэдээ гай зовлон авчирдаг.

	Та бүхэнд нэг бяцхан нууц дэлгэе. «Гэр бүл гэрлэлт, хайр дурлал, үр хүүхэд» гэсэн хичээл бий шүү. Бид охид хөвгүүдийг гэрлэлт, гэр бүлийн амьдралд ёс суртахууны хувьд хэрхэн бэлтгэх, үр хүүхдээ яаж хүмүүжүүлэх болон хүмүүсийн харилцааны соёл гэгч юу болохыг нэлээд хэдэн жил зааж байна. Сургалтын төлөвлөгөөнд тусгагдаагүй энэ чухал хичээлийг заах гэдэг амаргүй ажил болох нь мэдээж. Гэвч хэчнээн бэрхшээлтэй байлаа ч гэсэн түүнийг давж гарах нь чухал бөгөөд учир нь энэ хичээл бол математик, физик, химийн хичээлээс хамгийн их биш гэхэд дутуугүй хэрэгтэй юм. Бодвоос тэгээд ч ер нь хүн бүр математикч, физикч байх албагүй, гэтэл эцэг эх байх, эхнэр нөхөр байх нь хэн бүрд гарцаагүй шүү дээ. Гэхдээ математик болон байгалийн шинжлэх ухааны ач холбогдлыг буурууллаа гэж намайг бүү зэмлээсэй. Эдгээр шинжлэх ухааныг мэдэхгүйгээр хүн амжилтад хүрэхгүй гэдэг нь тодорхой юм. Гэлээ ч гэсэн хүний тухай мэдлэг бүр ч чухал. Хүмүүсийн харилцааны соёлын тухай хичээл сургуулийн сургалтын төлөвлөгөөнд өнөөдөр биш юм гэхэд ирээдүйд эн тэргүүнд орох болно. Учир нь бид хүний эрин зуунд амьдарч байна.

	Хүндэт эцэг эхчүүд ээ, эцэг эх байх ёс суртахууны бэлэн байдалд үр хүүхдээ хүмүүжүүлцгээе.

	Эцэг эх байх ёс суртахууны бэлэн байдал гэж юу вэ? Хүний мөн чанар, түүний хүлээсэн журамт үүргээр маш яруу тод илэрдэг. Хүн, хүнийхээ төлөө хариуцлага хүлээж байдгаар мөн илэрдэг юм. Хүүхдийг хүн гэдэг эрхэм нэрийг хадгалж чаддаг болгон хүмүүжүүлэх тийм чухал нөхцөл бол үүрэг, үүрэг, бас дахин үүрэг юм.

	
УДААХ ЯРИА

	Эцэг эхийн иргэний ба ёс суртахууны хариуцлагын тухай. 

	Эцэг эхийн энэрэл хайрыг үгээр илэрхийлэх аргагүй. Түүнийг гагцхүү өөрсдөө эцэг, эх болсон тэр хүмүүс л төгс гүйцэд ойлгох жамтай. Манай сургууль дээр сэтгэл догдлом нэгэн үйл явдал болсныг тодхон санаж байна. Манайд багшилдаг залуу хосууд удтал хүүхэдгүй байлаа. Тэд арван жил эцэг эхийн аз жаргал эдлэхийг хүсэн хүлээсээр эцэст нь ийм жаргалыг эдэлнэ гэдэгт итгэхээ бараг больжээ.

	Гэтэл залуу бүсгүй эх болов. Тэр бүсгүй энэ тухайгаа эмэгтэй багш нартаа баярын нулимс дуслуулан байж ярьжээ. Тэд цааш нь эрэгтэйчүүддээ дамжуулж бүгдээрээ тэр хоёрт баяр хүргэв. Залуу эцэг эхнэр, хүү хоёроо амаржих газраас авчирсны дараа хүүгээ тэврэн аз жаргал дүүрэн баяр хөөр болсоор сургууль дээрээ ирээд нэг юм хэлэх гэснээ уйлж орхив. Тэгээд тайвширснаа:

	— Хүүгийнхээ дууг сонссон тэр мөчөөс эхлэн өөрийгөө огт өөр хүн болсноо мэдэрлээ. Яс махны минь тасархай энэ бяцхан хүү минь, миний хоёр дахь зүрх, миний хоёр дахь амьдрал юм шүү дээ гэж хэлж билээ.

	Дараа нь ангид ч, хичээл дээр ч тэр одоо хүүхдийг өөр нүдээр олж харснаа ярьж: «Хүүхэд бүрийн уй гашуу бол миний уй гашуу» гэдэг болсон юм.

	Эцэг эхчүүд минь энэ үгийг тун сайтар тунгаан бодоцгооё. Хүүхэд төрүүлнэ гэдэг бид сэтгэл зүрхнийхээ нэгэн хэсгийг тэдэнд тасалж өгнө гэсэн үг. Бүхнийг бүтээгч хүний амьдралд эцэг эх байхаас илүү ариун үйлс үгүй билээ. Бие махбодын чинь салшгүй өчүүхэн хэсэг хорвоог харж амьсгалж эхэлсэн тэр мөчөөс хойш маш их хариуцлага хүлээж, хүүхдээ харах бүрдээ өөрийгөө харах болно. Хүүхдээ хүмүүжүүлэнгээ өөрийгөө бас давхар хүмүүжүүлж хүн чанараа харуулах болно.

	Манайд нэг хэсэг нь төмөр зам тавьж, нөгөө нь байшин барилга барьж, гурав дахь нь тариа ургуулж, дөрөв дэх нь хувцас хунар оёж байдаг олон зуун мэргэжил, мэргэшил, ажил байдаг.

	Гэхдээ хамгийн хүртээлтэй боловч хамгийн нарийн ээдрээтэй, хамгийн нэр хүндтэй, тэгсэн атлаа гэр бүл бүхэнд байх авч үл давтагдах өөрийн өвөрмөц онцлогтой тийм нэг ажил бий. Тэр бол хүнийг өсгөн хүмүүжүүлэх явдал мөн.

	Энэ ажлын онцлог шинж нь хүн үүнийг хийж байхдаа юутай ч зүйрлэмгүй аз жаргалтай байдагт оршино. Хүн төрөлхтний удам угсааг таслахгүйн тулд үр хүүхэд төрүүлдэг. Тэд нар эцэг эхийнхээ сайн талыг хэдий чинээ ухамсартайгаар уламжлан авч чадах эсэхээс л хүн, түүний ирээдүйн өмнө тэдний хүлээх ёс суртахууны хариуцлага хамаарна.

	Хүмүүжил хэмээн нэрлэгдэж байгаа тэр ажлын агшин бүр нь ирээдүйгээ харах, ирээдүйгээ бүтээн бий болгох явдал мөн.

	Хүмүүжил бол нийгмийн ба хувийн гэсэн салшгүй нэгдэл бүхий хоёр талтай. Миний үзэж байгаагаар энэхүү нэгдэлд л хүний аз жаргалын нийцэл байгаа юм. Хэрэв та хорвоод өөрийнхөө мөр, нэрийг үлдээхийг хүсвэл заавал нэртэй зохиолч, эрдэмтэн, сансрын хөлгийг зохион бүтээгч, үелэх системийн шинэ элемент нээгч байх нь албагүй. Харин та үр хүүхдээ сайн хүн болгон хүмүүжүүлж, нийгэмд хэн болохоо харуулах ёстой. Өөрөөр хэлбэл та үр хүүхдээ эх орныхоо жинхэнэ иргэн, хөдөлмөрийн хүн, сайн хүү, сайн охин, ирээдүйн сайн эцэг эх байхаар л хүмүүжүүл.

	Хүнээр хүн хийнэ гэдэг та бүхнээс оюун ухааны дээд зэргийн хүч чармайлтыг шавхан дайчилна. Энэ бол амьдралын их туршлага, эв дүй, урлаг юм. Хүүхэд бол аз жаргалын эх булаг төдийгүй, таны хөдөлмөрөөр бүтээгдсэн аз жаргал юм. Хайртай бүсгүйтэйгээ уулзах мөчийг сэтгэл догдлон хүлээж буй хархүү ч тэр, бүүвэйн дууны аясаар нойрсох хонгорхон үрийн залуу эцэг ч тэр, гэр бүлийн аз жаргалтай ч төвөгтэй нарийн амьдралыг туулж, хал үзэж ухаан суусан буурал эцэг, ач нарынхаа өвөө нь болсон та ч гэсэн үүнийг ямагт санагтун. Охид хөвгүүд та нарыг эхнэр нөхөр болонгуут л эцэг эх байхын аз жаргал баярын зочин шиг шууд «Май, би байна» гээд хүрээд ирэхгүй. Энэ бол хүнд хэцүү, зовлон зүдүүр бөгөөд амь бие үл хайрлах уйгагүй олон жилийн нөр хөдөлмөрөөс огтхон ч үл шантрах тийм л хүнд энэ аз жаргал ирнэ. Энэ хөдөлмөрийн хамгийн төвөгтэй нь оюун бодол, сэрэл мэдрэхүй, цэцэн цэлмэг ухаан, хайр дурлал, ур чадвар, өнөөгийн агшин зуурын жаргал цэнгэлийг эдлэнгээ маргаашийн өдрийг мартахгүй байх чадвар эд бүгдийн нэгдэл байдагт оршино.

	Эцэг эхийн энэ гайхамшигт авьяас билиг хаана алдагдана вэ тэнд аз жаргал хоосон зүйл болон хувирна. 

	Нэгэн гунигт явдлыг би сайн санаж байна. Манай районд нэр хүндтэй, хүмүүсийн хайр хүндэтгэл хүлээсэн нэг комбайнч байсан юм. Хөдөлмөрийн өндөр амжилт гаргасан учир түүнийг одонгоор шагнажээ. Байсхийгээд л түүний зураг сонинд нийтлэгдэнэ. Түүгээр үл барам нэг удаа бахархан дуурайх хүн гэж доод талд нь бичсэн Иван Филипповичийн том хөрөг бүхий самбарыг замын хажууд тусгайлан тавьсан байв.

	Иван Филиппович, түүний гэргий хоёр Иван нэртэй ганц хүүдээ ухаангүй, сохор хайртай учир түүний этгээд хачин хүсэл бүхнийг нь гүйцээдэг байв. Юу хүссэн бүхнийг нь арван дөрвөн нас хүртэл нь авч өгч, харин хүү нь эцгийнхээ алдар гавьяаны далбаан дор ямар ч зовлон бэрхшээлийг амссангүй хачин залхуу хойрго, дэмий сэлгүүцэгч болон торнижээ. Түүнд юм бүхэн амархан байлаа. Гэвч хүн бага балчир буюу өсөх насандаа баяр баясгалан, аз жаргалыг хялбархан замаар олж эдэлбэл хожим хойноо жинхэнэ аз жаргалыг төчнөөн бага мэддэг билээ. 

	 

	Хүндэт эцэг, эхчүүд ээ! 

	Хүмүүжлийн энэ зүй тогтлыг ямагт санаж байгаарай. Иван Филипповичийг хүүгийнх нь ангийн багш ирж уулзахыг урьдаг боловч тэрээр нэг бол хамтралын захиргааны хуралтай, эсвэл туршлага солилцохоор район руу явсан байх, нэг бол социалист уралдааны гэрээний биелэлтийг шалгахаар зэргэлдээх хамтралд очсон зэргээр ямагт ямар нэгэн ажилтай байдаг байв. Нэг удаа Иван ангийнхаа хүүхдийг сүрхий зодсоноос болоод эмч дуудахад хүрчээ. Ингээд Иван Филиппович руу хүн явуулж бушуухан сургууль дээр ир! Хүүд чинь золгүй явдал тохиолдлоо гэж дуудуулжээ. «Ямар золгүй явдал тохиолдоо вэ?» гэж сандран асуухад нь юу болсныг яривал сэтгэл нь тайвширч санаа алдаад «Би хүүд минь ямар золгүй явдал тохиолдсон юм бол гэж айлаа шүү. Сургууль руу очих ямар ч зав алга. Гавшгайчдын чуулга уулзалтад явлаа» гэжээ.

	 

	Гэвч орой нь Иван Филипповичийг сургууль дээр урьж ирүүллээ. Хүмүүжүүлэгчийн сэтгэл зовнисон яриаг сонсоод юу ч хэлэлгүй гэртээ ирэнгүүт «Сургууль руу намайг дахин хэзээ ч битгий чирээрэй чи» гээд ууртаа хүүгээ зад зоджээ. Гэтэл маргааш нь Иван тариалангийн талбай руу очоод эцгийнхээ хөргийн нүдийг хоёр атга шавраар таглаж орхижээ.

	 

	Хүмүүжүүлнэ гэдэг бол оюун ухаан, зүрх сэтгэлийн нарийн эмзэг ажил мөн болохыг Иван Филиппович ухаарсан боловч хожимджээ. Амьдралын сургамжтай энэ явдлыг тунгаан бодоцгооё. Энэхүү болсон явдал хэн бүхэнд хэний хүү өлгийтэй байна, хэний охин айлын бэр болох гэж байна тэдгээрт санамж болог.

	Би саяхан Уралын тэргүүний нэг ажилчнаас захиа авлаа. Тэр захидалдаа би одон авч нөхөд минь надад баяр хүргэж гэр дүүрэн баяр хөөр боллоо. Тавдугаар ангид сурдаг 12 настай хүү маань гэвч гэрээсээ оргож надад баяр хүргэлээ... Энэ өдрүүдийг би хэчнээн зовж өнгөрөөсөн гэж санана. Хэрхэн амьдарч, юу хийж явснаа цөмийг эргэн санав. Эцсийн эцэст хүү минь биш харин би л буруутайгаа ойлголоо. Хүүгээ яаж амьдарч байдгийг би мэддэггүй байжээ. Ер нь түүнийг төрүүлсэн явдал л миний цорын ганц гавьяа бололтой. Хүүхдийн баяр баясгалангийн өчүүхэн хэсгийг ч түүнд амсуулж чадаагүй. Харин сургууль дээрээ ямар нэг хэрэг тарьж орхивол би зодчихдог байсан. Ингээд л хүү минь намайг үзэн яддаг болжээ. Одоо би хаашаа явахаа ч мэдэхээ байлаа. Миний хамгийн хэрэгтэй юм үр хүүхэд маань үгүй болохоор надад ямар ч одон, нэр хүнд, нөхдийн хайр хүндэтгэл байгаад хэрэг байна уу даа... гэж бичжээ.

	Сэтгэлийн угаас шаналан бичсэн энэ хэдэн мөрийг эргэцүүлэн бодоцгооё. Ер нь тэгээд үйлдвэрлэл дээр танд хэчнээн их хариуцлагатай нарийн төвөгтэй, бүтээлч ажил байсан ч гэсэн гэрт чинь таныг түүнээс илүү хариуцлагатай, илүү төвөгтэй, илүү нарийн, хүнийг хүмүүжүүлэх ажил хүлээж байдгийг л бүү мартаарай. Энэ бол зөвхөн таны хувьд хамгийн чухал, хамгийн хэрэгтэй, хэзээ ч хойшлуулж болшгүй тийм ажил болохоос гадна бас үүнийг манай нийгмийн «Ертөнцийн бүх үнэт баялгийн дотроос хамгийн үнэ цэнтэй зүйл бол хүн» гэсэн аугаа их зарчим шаардаж байна.

	Эрхэм хүндэт эцэг, эхчүүд ээ, ёс суртахууны боловсролгүй, сурсан эрдмээр дулимагхан, хүмүүжилгүй хүн гэдэг бол зүйрлэвэл хөдөлгүүр нь гэмтэлтэй нислэгт гарсан онгоц гэсэн үг. Тийм онгоц өөрөө сөнөж өрөөл бусдад үхэл хагацал авчирна гэдгийг санаж явах нь чухал.

	Хэрэв таныг сургууль дээр хүрэлцэн ирэхийг уривал та ажлынхаа газраас чөлөө эсвэл амралтаа аваад заавал очоорой. Манай бүгд найрамдах улсын орон нутгийн арваад хамтрал гэр бүлд үр хүүхдээ хүмүүжүүлэх ажил нь төдийлөн бүтэл муутайхан байвал эцгийг нь хоёр долоо хоног ажилд нь явуулдаггүйг би мэднэ.

	Ийнхүү хүүхдээ жинхэнэ ёсоор нь хүмүүжүүлэх талаар бодох, гэр оронд нь чухам юу нь болохгүй байгаа талаар мөн өөрийгөө цэгнэж дүгнэх бололцоо олгож ажлаас нь хоёр долоо хоногийн амралт өгч чөлөөлснөөс (Цалингүй чөлөө байх нь мэдээж) болж нийгэмд учрах хор хохирлоос эцсийн эцэст ёс суртахууны боловсролгүй, эрдэм мэдлэгээр дулимагхан этгээдийн учруулах хохирол мянга дахин илүү юм.

	Би нэгэн удаа дээрх хамтралын нэг даргаас: «Үүнээс болж аж ахуйд учрах хохирол их үү? Энэ хохирлыг нөхөж чадах уу?» гэж асуухад «Шууд нөлөөлөх хохирол байхгүй. Үр хүүхдээ хүмүүжүүлэхээр чөлөөлөгдсөн эцэг цалин хөлс авахгүй. Шууд биш хохирол гэвэл хамтралын хэмжээгээр жилдээ 100 рубль алдана. Ер нь нийгэм нэг хүнээ алдсанаас 100 рубль алдсан нь хавьгүй дээр шүү дээ» гэж билээ.

	Москвад сар бүр хэдэн мянган хурим болдог гэж би уншсан. Энэ бол гайхамшигтай сайхан хэрэг. Харин гэрлэж байгаа тэр залуучууд маань үр хүүхдээ хүмүүжүүлэхэд бэлэн байгаа эсэхээ шалгасан байгаасай гэсэн бодол надад төрж билээ. Хэрэв бэлэн биш бол гэрлэхгүй байх хэрэг үү? гэж мөдхөн эцэг болох залуу асууж юуны магад.

	Үгүй ээ, хүний амьдралын энэ нарийн нандин зүйлд хатуу хориглосон хариу өгөхийг төдийлөн яарахын хэрэггүй. Хүний амьдралд өөрийн хүмүүжил онцгой үүрэгтэй. Хүмүүжилтэй хүн гэдэг нь бүрэн төгс утгаараа бол өөрийгөө хүмүүжүүлж чаддаг хүн юм.

	Ингэж өөрийнхөө оюун санааны ертөнц, өөрийнхөө дотоод сэтгэлийг харж чаддаг байх явдал онцгой чухал болохыг ойлгох нь, чамд гэрлэх хүсэл аяндаа төрсөн тэр цагт л маш хэрэгтэй юм.

	Гэр бүлийн доторх ханийн амьдрал, хүүхэд хүмүүжүүлэх нь нэг цэцгийн хоёр дэлбээ билээ. Энэ цэцгийн үр жимс нь шинэ хүн, манай нийгмийн шинэ гишүүн юм. Хэдхэн өдрийн дараа эхнэр чинь амаржих газарт очих болно гэдгийг эцэг болох хүн та сана л даа. Эцэг байхын баяр баясгаланг, жилийн турш газар ухаж, тарьсан модоо тэсгэм хүйтэн, шатам халуунаас хамгаалан бөөцийлж, унтах нойроо хасан байж, эцэст нь хөдөлмөрийнхөө үр шимийг амсан баяр хөөр болж байгаа цэцэрлэгчтэй зүйрлэдгийг бүү мартаарай.

	Хүүхэд хүмүүжүүлэх гэдэг бол оюун ухааны онцгой их хүч хөдөлмөр шаардах зүйл мөн. Эцэг эх харилцан бие биеэ шүтэх тэр хайраар эцэг эх нь хүмүүсийг хайрлах зон их хайраар хүний гоо сайхан, сайн үйлсэд итгэх гүн итгэлээр бид шинэ хүнийг бий болгодог юм. Эцэг эх хоёр нь бие биеэ жинхэнэ ёсоор хайрлан хүндэтгэхийн зэрэгцээ хүмүүсийг нэгэн адил хайрлан хүндэтгэдэг тийм гэр бүлд хүмүүжил сайтай хүүхдүүд өсөн торнидог. Бие биедээ амраг ханийн ёсоор чин сэтгэлээсээ үнэнч хайртай эцэг эхчүүдийн хүүхдийг би хараад л таньдаг. Тийм хүүхдийн оюуны ертөнц нь амгалан дөлгөөн, ухаан санаа нь тэсвэр хатуужилтай, эрүүл саруул, сайн үйлсэд чин сэтгэлээсээ итгэдэг, хүн төрөлхтний гоо сайхныг бишрэн хүндэтгэдэг, хүмүүжүүлэгчийнхээ үгийг дуулгавартай сонсдог, хүний сэтгэл санаанд нөлөөлөх нарийн арга хэрэгсэл болсон сайн сайхан үг яриа, гоо зүйд анхааралтай өрөвч зөөлөн сэтгэлээр ханддаг юм.

	Залуу минь, чи хүмүүсийг хайрлан хүндэтгэж оюун санааныхаа хүчин чадлыг тэдэнд өгч чадах уу? гэдгээ турш, өөрийгөө дүгнэн цэгнэ. Ийм чадвар байхгүй бол эцэг эхчүүдийн сурган хүмүүжүүлэх зүй гэдэг маань хоосон үг болох юм шүү. Ханиа хайрлах жинхэнэ чин халуун хайр чиний хүүхдийг чамд хүмүүжүүлж өгдгийг битгий март. Сайн хань, сайн нөхөр бол өрх гэрийнхээ аз жаргалыг хайраараа босгон бүтээдэг юм. Наран лугаа илч гэгээтэй тэрхүү хайр амьд сарнайн дэлбээнд өнгө нэмэх адил үр хүүхдийн зан төлөвийн чимэг болдог юм.

	Эхнэртээ жинхэнэ чин хайртай байна гэдэг бол түүнийг халамжлан хүндэтгэж, өмгөөлөн хамгаалж, эрхэмлэн шүтнэ (энэ үгнээс битгий ай, саруул ухаан, сайхан сэтгэлийг нь шүт) гэсэн үг. Тэр эмэгтэй чиний эхнэр, үр хүүхдийн чинь эх учраас чиний хувьд тэр хүн бол хорвоогийн бүсгүйчүүдийн дотроос хамгийн сайхан юм. Эрхэм хүндэт эцэг танд Эцэг эхийн сурган хүмүүжүүлэх зүй хэмээн зохиогчоос нэр өгөөд байгаа энэ номд бичигдсэн эдгээр үг хачин гайхалтай юм шиг санагдаж магадгүй. Энэ чинь хүүхдийн хүмүүжилд ямар хамаатай юм бэ? гэж бодож байж ч болох юм. Тэгвэл тийм биш шүү. Бүр шууд хамаатай. Ханийн хайр, үнэнч шударга зан, бие биедээ итгэх гүн бат итгэл, халамж туслалцаа эд бүгд чинь эцэг, эхийн цэцэн цэлмэг арга ухаан ундран гарах нандин эх булаг нь болдог билээ. Тийм болохоор та, ирээдүйн эцэг болох хүн насан турш эхнэртээ хайртай байх хөнгөн биш энэ хөдөлмөрийг хийж чадах уу, үгүй юу гэдгийг сайтар бодож өөрийгөө шалгах хэрэгтэй.

	Яаж шалгах вэ? Яаж дурлах вэ? Оюун ухааны залхуурал гэж аюултай юм бий. Энэ гайтай юмны үр хөврөл сэтгэл санаанд чинь байгаа эсэхийг ажигла. Хэрвээ байвал шалавхан авч хая. Өсөж өндийх боломж битгий олго. Оюун ухааны залхуурал гэдэг бол хүнд хайхрамжгүй хандана гэсэн үг. Олон хүн хөлхсөн хотын гудамжаар алхалж явахдаа тэдний дундаас нүдэнд нь айж эмээсэн, найдлага нь тасарсан шинжтэй хүнийг чи харсан байна. Гэтэл чи үүнийг анзааралгүй өнгөрч тэгснээрээ тэр хүний айж эмээсэн, ямар ч найдлагагүй болсон тийм байдал чиний сэтгэл зүрхний гүнд хүрсэнгүй, түүнийг чи олж харсангүй. Гэтэл чиний өмнө, магадгүй бүхэл бүтэн ертөнц сүйрэлд орсон байсан юм бил үү, ер нь хүн бүрийн сэтгэл санаа гэдэг чинь хэзээ ч үл давтагдах ертөнц юм шүү дээ. Хэрвээ чи энэ ертөнцийг мэдрэхгүй байвал оюун ухааны залхуурал хэмээх өвчний анхны шинж тэмдэг чамд илэрч байгаа нь тэр. Энэ өвчнийг өөрөө анагаах хэрэгтэй. Хүрээлэн байгаа орчиндоо юу болж байгааг харж яв. Бусдыг ойлгож, мэдэрч сур. Чамайг хүрээлэн байгаа орчны хамгийн гол нь хүн гэдгийг санаж яв. Хэрэв чи энэ өвчний анхны нь шинж тэмдэг илрэнгүүт л анагаан эмчилж үл чадвал эхнэрээ ойлгож мэдэрч чадахгүй, түүнийг хайрлан хүндэтгэж ч чадахгүй, эхнэртээ сайн сайхныг ч авчирч чадахгүй, тэгэхлээр үр хүүхдээ ч зөв хүмүүжүүлж чадахгүй.

	
ЭЦГҮҮДЭД ХАНДАЖ ХЭЛЭХ ҮГ

	Өвлийн үдэш манай сургуулиар эцгүүд байнга ирдэг юм. Багш нар бид ч тэдэнтэй гэр бүлд эрчүүдийн эрхэм үүргийн тухай онцлон ярилцдаг. Хүүхдийг хүмүүжүүлэхэд эцэг хүний үүрэг онцгой байдаг тул ийм яриаг маш чухал ач холбогдолтой гэж үздэг юм.

	Үнэндээ хүүхэд эцгийгээ хүч чадалтай, хурц оюун билигтэй, хариуцлагатай хүн байгаасай гэж хэчнээн их хүсэж байдаг гээч. Хүүхдэд эцэг хүн хэчнээн их хэрэгтэй байдгийг, хүүхдүүд цэлмэг оюун ухаантай, эрэлхэг зоригтой аав минь дэргэд байгаасай гэж бодож байдгийг эцэг хүн бүхэн ойлгож, мэддэг болоосой!

	Манай сургуульд тавиад оны эхээр хоёрдугаар ангид хоёр найз охин суралцдаг байлаа. Тэр хоёрын нэг болох Наташа эцэггүй. Тэр бага байхдаа аав хаачсан юм бэ? гэж ээжээсээ дандаа асуудаг байжээ. Охиноо тэгж асуух бүрд ээж нь огт дуугарахгүй байдаг байснаа нэг удаа уйлж орхижээ... Наташа сурагч болсноосоо хойш энэ тухай дахиж шалгаахаа больсон байна.

	Түүний найз охин Настяд ээж аав хоёулаа бий. Нэг өдөр Настя Наташагийнд зочилж ирээд аав чинь хаачсан бэ? гэж асуужээ. Аавгүй гэж хэлэх нь охинд ичгэвтэр санагдсанаас Тато маань нисгэгч. Аав үргэлж нислэгтэй байдаг болохоор гэртээ ховорхон ирдэг юм гэж хариулжээ. Өдөр хоол авч ид гэж ээжийнхээ өгсөн мөнгөнөөс Наташа өдөр бүр хэд гурвыг хойш нь хийгээд байжээ. Тэгээд нэг удаа автобусаар хот орж нисгэгчийн хатуу саравчтай малгай худалдан авчээ... 

	Хэрэв сурлагын хүснэгтэн дээрээ барагтайхан дүн тавиулчихвал, — «Үгүй, яана аа, Тато минь юу гэдэг бол?» гэж найз охиддоо ярьдаг байв. Ингэж ярихдаа тэр охин огтхон ч айсан шинжгүй, харин ч омог бардам байдаг байжээ.

	Наташа насанд хүрлээ. Тэр одоо нөхөр, хоёр охинтойгоо цуг аж төрж байна. Тэгээд залуу эх анх удаа том охиноо дагуулан сургууль дээр ирж ярьсан яриа миний санаанд хэвээр байна.

	Тэрээр, би багадаа ааваа мөн ч их үгүйлдэг байсныг та лав төсөөлөхгүй байх л даа. Түүнийг би сэтгэл санаандаа л бүтээж бий болгодог байсан юм. Тэгэх нь ч надад сайхан байлаа. Аав маань надад энэрэнгүй зөөлөн мөртөө хатуу чанд шаардлагатай тийм л хүн байх юм шиг төсөөлөгддөг сөн. Ганц удаа ч гэсэн сурлагын хүснэгтийг минь аваад, за охин минь ямар дүн авч байна даа? гээд аав минь асуудаг ч болоосой гэдэг мөрөөдөл ер салдаггүй сэн. Ялангуяа өвчтэй хэвтэж байхад бүр ч хэцүү гээч. Тэгж хэвтэхэд над руу хүч тэнхээтэй, бадируун том хүн хүрч ирээд толгой дээр минь гараа тавиад "зүгээр охин минь, удахгүй эдгэнэ" гэж хэлээд намайг баярлуулдаг ч болоосой гэж мөн ч их хүлээдэг сэн гэж ярьж билээ.

	Эцэг нь эх орны аугаа их дайнд амь үрэгдсэн олон хүүхдийг би танина. Эдүгээ насанд хүрсэн тэр хүмүүс эцгээсээ үлдсэн таван хошуу тэмдэг, суран бүс, алчуур, үзэг, тамхины хавтага, цүнх зэргийг одоо хүртэл сахиус мэт нандигнан хадгалж явдаг юм.

	Эцэг нь Карпатын тулалдаанд амь үрэгдсэн бяцхан хүү Серёжаг би хэзээ ч мартдаггүй юм. Эмгэнэл илэрхийлсэн хөх дугтуйтай захиа аваад Серёжагийн ээж их уйлсан билээ. Дайн дуусаж цэргүүд армиас халагдаж ирсээр л байв. Зуны аагим халуун нэгэн өдөр буурал сахалтай цэрэг ирж Серёжагийн ээжид нөхрийнх нь хэрхэн нас барсан тухай яриад тэр цэрэг Серёжад хандаж «Пулемётчин эцэг чинь фашистын суманд өртсөн юм. Үнэнч нөхрийнхөө амь үрэгдсэн газраас би энэ халбагыг л олсон юм даа» гээд хүүд өгчээ.

	Он жил улиран өнгөрч Серёжа ч цэрэгт явжээ. Залуу хүү эцгээсээ үлдсэн тэр нандин зүйлээ аваад цэрэгт морджээ. Гурван жил цэргийн алба хаахдаа хөнгөн цагаан халбагаа нэг ч удаа биеэсээ салгасангүй. Серёжа одоо гурван хүүтэй. Тэдний өвөөгийн халбага энэ гэрт хамгийн хүндтэй ил байр эзэлдэг, тэгээд ч энэ заншил мөнхөд үргэлжлэх болно гэдэгт эргэлзэшгүй билээ.

	Хэрэв бид эцэг хүний иргэний дүр төрх түүний авьяас чадвар нь үр хүүхдэд үлгэр дуурайл болдог тухай ярьж байгаа бол энэ хүний иргэний зан чанар нь юуны өмнө үр хүүхдийнхээ төлөө өндөр хариуцлага хүлээдэг үүргээр хэмжигдэх ёстой.

	Гэр бүлийн доторх харилцаанд хүүхдийнхээ эрүүл энх, сайн сайхан амьдралын төлөө санаа тавих эцэг хүний хөдөлмөр түүхийн хувьд ёс суртахууны голомт нь болж тогтсон юм. Эрчүүлд энэ хөдөлмөр хэчнээн их сонирхолтой, хэчнээн их баяр баясгалантай байх тутам тэр хүний ёс суртахуун, дүр төрх төчнөөн өгөөмөр, тэр хөдөлмөрийг өвлөн авах дуурайх өрнүүн хүсэл үр хүүхдэд нь төчнөөн их төрдөг байна.

	Хүүхдийн хувьд эцэг бол түүний алтан дэлхийд мэндлэхэд амьдралын алхам бүрийнх нь төлөө хариуцлага хүлээх, хамгийн дотнын, хамгийн эрхэм хүн мөн. Эцэг болно гэдэг бол үе залгамжлах үр удмаа үлдээж, түүндээ ёс суртахууны шилдэг нандин чанар бүхнийг шингээн төгс боловсронгуй болгон өвлүүлэхэд оршино.

	Эцгийн ухамсарласан хариуцлагын цар хэмжээгээр хөвгүүдийн сахилга, дуулгавартай төвшин байдал шууд хэмжигддэг гэдгийг эцэг бүхэн ойлгоосой. Төрөлх эх орондоо үнэнчээр зүтгэж, шударгаар хөдөлмөрлөн, хүмүүсийн сайн сайхны төлөө ажиллаж байгаа эцэг үр хүүхдийнхээ бахархал нь болдог.

	Сурагч бүхнийг өрх гэрийн бахархал шилдэг чанар, хэзээ ч арилахгүй үнэ цэнтэй хүний ховор нандин чанар бүхнийг эцэгтээ байгааг олж харж чаддаг болгохыг манай багш нар хүмүүжлийн ажлаа явуулахдаа эрмэлздэг билээ. Төрсөн эцгийнхээ ёс суртахууны баялгаас танин мэдэх явдал иргэн хүний нэр төрийн юугаар ч сольшгүй сургамж болдог ажээ.

	Ийм хоёрхон жишээ дурдъя.

	Сургуулийн зуны амралт эхэлж Петяд аав нь:

	— Хүү минь, өнөөдөр миний тариалсан талбайд очъё гэхэд

	— Аав аа, танд бас өөрийн талбай гэж байдаг юм уу? гэж хүү нь асуухад,

	— Байлгүй яах вэ? гэжээ.

	Тэд автобус, галт тэргээр явсаар эцэст нь ойн зах дагуу буудайн түрүү шаргалтан найгах өргөн тэгш тариан талбайг харав.

	— Миний газар энэ дээ. Би энд фашистуудтай тулалдаж байсан юм. Бид эндээс дайснуудыг хөөн тонилгосон юм. Яг энэ талбайд би цусаа урсгасан юм даа. Тэр харагдаж байгаа толгодын тэнд би шархдаад хэвтэж байж билээ... 

	Эдүгээ хүртэл түүнд эгэл жирийн мэт санагдаж байсан энэ газрыг хүү бодлогоширсон байдалтай огт өөр нүдээр ширтэн зогслоо. Жаал хүү чухам энэхэн агшинд ард түмнийхээ төлөө зүтгэнэ гэж юу байдгийг ойлгосон ч байж юуны магад. Тэр бээр эцгийгээ жинхэнэ эрэлхэг зоригтой, эх орноо үнэнчээр хамгаалагч болохыг энд л мэдэрчээ. Үүнээс хойш Петя эцгээ улам хайрлан хүндэтгэж бишрэх болсон шиг хүүхэд бүхэнд тийм явдал тохиолдож болох юм бол тэдний дундаас дуулгаваргүй байдал, хүн үл хүндэтгэх явдал хэзээ ч гарахгүй гэдэгт би бүрэн итгэдэг юм.

	Өөр нэг жишээ авъя.

	Хоёрдугаар ангийн жаал хүү Пилипкогийн эцэг фашистуудтай мөн л тулалдаж явсан бөгөөд «Байлдааны гавьяаны төлөө» медалиар шагнуулжээ. Өвлийн үдэш оройн цагаар эцэг нь хүүдээ дайны хүнд хэцүү жилүүдэд цас мөс болсон намгийн дунд хэрхэн тулалдаж байснаа, мөн манай дайчдын эрэлхэг зоригийн тухай ярьдаг байлаа.

	Пилипко нэг удаа унтахаар хэвтэж байснаа «Мөн ч бэрх зам туулж байж энэ медалийг авч дээ...» гэжээ. Удалгүй хичээлийн жил дуусаж жаал хүү сайн сурсан гэж шагнуулсан гоё зурагтай том номоо авчирчээ. Эх нь баярлан номыг нь авч үзэж байхад Пилипко дуугүй л зогсож байв.

	— Чи чинь яаж орхио вэ? Шагнуулсандаа баярлахгүй байна уу? гэж ээжийгээ гайхан асуухад;

	— Яах вэ дээ. Энэ ч зовлонгүй амархан авсан шагнал шүү дээ... гэж хүү нь хариулжээ.

	Ер нь энэ талаар зөвхөн эцэг ч биш, бас багш нар ч юм бодох цаг болсон байна. Хүүхдэд «хүнд, хэцүү», «гоё сайхан», «хэрэгтэй» гэдэг гурван санааг бид нэгдмэлээр зөв ойлгуулах талаар тун ч бага санаа тавьж байгаа юм. Ахмад үеэ тухайлбал эцгээ хайрлан хүндэтгэдэг үзлээр хүүхдийг хүмүүжүүлэхдээ сурган хүмүүжүүлэгчид бид нар сонор соргог, эв дүйтэй хандаж байхыг ямагт бодууштай.

	... Хичээл дээр багш нь нэгдүгээр ангийнхнаас тэдний эцэг эхийн талаар асууж танилцаж байв. Хүүхдүүд хариулаад л багш нь тэмдэглээд л... Гэтэл энэ тухай Петягаас асуухад түүний царай цонхийгоод явчихлаа.

	Учир нь Петя урьд өдөр нь хичээлээсээ харьж яваад цайны газрын дэргэд согтуу нүдээр зам ширтэж хашаа налаад зогсож байгаа эцэгтэйгээ тааралджээ. «Тату, харья л даа» гэж олон хүний дэргэд гуйгаад зогсож байх нь жаал хүүд хязгааргүй ичгэвтэр санагджээ... 

	Талд шар наран тааламжтай ээж тракторын дуу нүргэлэн хорвоо амгалан тайван, аз жаргалаар дүүрсэн мэт байлаа. Гэвч жаахан Петя шиг хүү өчигдөр согтуу эцгээ гуйгаад уйлан зогсож, харин өнөөдөр багшийнхаа асуултыг хүлээгээд хүйтэн хөлсөө чийхруулан сууж байгаа үед хэн ч түүнийг аз жаргалтай хүн гэж хэлж болох уу даа? Яг л ийм үед үр хүүхдийн маань сайн сайхан хүсэл бодол баяр баясгалан, үнэн мөнд итгэх итгэл нь алдран одно гэдгийг бид тэр болгон боддог гэж үү? «Үнэн мөн»-д (би энэ үгийг гэр орныхоо уй гашууг ярьсан хүүхдийн ярианаас зээлдэн авав) итгэх итгэлгүйгээр өвтэгш хүмүүжлийн тухай ярьсны ч хэрэггүй. Хүүхэд итгэл төгс байхдаа л аз жаргалтай байдаг юм. Хүүхдийн дуулгаваргүй, шазруун, бүдүүлэг зан нь түүний үнэн зөвд, хүнд итгэх итгэл алдагдсан тэр л үед илэрч гардаг юм.

	Хэрэв надаас бидний ажлын хамгийн хэцүү нь юу вэ? гэж асуувал эцэг эхийнх нь талаар хүүхэдтэй ярилцах л хамгийн бэрхшээлтэй байдаг гэж би хариулах сан. Энд л өчүүхэн төдий гэнэ алдах юм уу, чадвар дутах нь ер нь яв цав ажиллахгүй бол сүйрэлд хүргэж болзошгүй юм.

	... Нэгдүгээр ангийнхан намрын тухай зураг зураад чив чимээгүй сууж байтал, гэнэт «Митягийн аав шоронд орчихжээ» гэсэн эрэгтэй хүүхдийн дуу цангинав.

	Павлик, Митягийн хөрш ажээ. Митягийн аавыг шийтгэсэн тухай өчигдөр ээжийнхээ ярьсан бөгөөд өөрт нь маш сонин санагдсан энэ зүйлийг жаал хүү нууцалж чадсангүй. Гэнэт ийм юм болсонд би яаж ч чадсангүй. Митягийн царай час улайж, харандаа барьж байсан гар нь чичрэн байлаа.

	«Үүнд чинь гайхаад байх юу байгаа юм бэ? Митягийн аав манай сургуулийн цонхыг шиллэсэн шилчин хүн гэдгийг чи мэднэ шүү дээ. Шоронд чинь хагарсан цонх зөндөө байгаа... Митягийн аав шоронгийн хагархай цонхнуудыг шиллэхээр явсан. Энэ чинь тийм ч хурдан хийчих ажил биш шүү дээ» гэж би багачууддаа хэллээ.

	Митягийн нүдэнд баяр талархлын оч гялсхийн тодорлоо. 

	Багш бидний эрхэм дээд үүрэг бол хүүхдийн сэтгэл санааг хайрлан хамгаалах явдал мөн. Хүүхэд заримдаа хурц хутганы ир харсан мэт айж эмээн юу ч хийж чадахгүй балмагдан хярсан туулай шиг болох ч үе бий. Гэр бүлийн доторх элдэв зөрчлийн нууцыг хүүхэд бусдаас нуун далдлахыг хэчнээн хүсэвч яаж ч болохгүй илэрсэн үед ийм сэтгэгдэл түүнд төрдөг юм.

	Иймээс бидний бүтэлгүй явдал гуниг зовлон, баяр баясгаланг хүүхдүүд нэгэн адил өөртөө шууд тусган авч хуваалцаж байдгийг эцэг та нар ямагт санаж явагтун. Хүүхдийн сэтгэлийг хүндэтгэх, хүнийг хайрлах, хүнд итгэх итгэлийг нь бэхжүүлэгтүн! гэдгийг би эцгүүдэд хэлэхийг хүсдэг юм.

	
ҮР ХҮҮХДИЙН СЭТГЭЛ ЗҮРХЭНД ҮЛДЭХ УЛ МӨР

	Аз жаргалтай, аз жаргалгүй гэр бүл.

	Хөвгүүдийн чинь талархал... Охид, хөвгүүдийнхээ төлөө эцэг эхийн бүтээсэн сайн сайхан үйлсийг үр хүүхэд нь ачийг санаж ойлгон хүндэтгэвээс амьдралын нар жаргах ойртож яваа хүнд түүн шиг эрхэм дээд баяр баясгалан гэж үгүй билээ. Өөрсдийнх нь сайн сайхан аз жаргалын төлөө эцэг, эхийнхээ хийж бүтээсэн бүхнийг мартаж охид, хөвгүүд нь хайхрамжгүй, хүйтэн цэвдэг сэтгэлээр хандвал эцэг, эхийн сэтгэл зүрхэнд уй гашуу төрүүлж гүн эмгэнэл учруулах бус уу.

	Ард түмний ёс суртахууны эрдэнэсийн санд «тусыг усаар хариулсан» хүүхэд гэж буруушаасан байдаг. Дунд сургуульд гучин хоёр жил ажиллаж байгаа миний хувьд анхны жилүүдэд шавь минь байсан тэр хүүхдүүд одоо хэдийнээ эцэг, эх болцгоожээ. Олон зуун хүний хувь заяа хэрхэн тогтнож өөрчлөгдөж байдгийг би өөрийн нүдээр үзэж мэдэх болжээ. Ард түмний ёс суртахууны ширгэшгүй булгийн ундаргаас эрх чөлөөт хүмүүсийн жинхэнэ ахан дүүгийн барилдлага, нөхөрлөл, найрамдлын болон жинхэнэ хүнлэг ёсны оюуны эрч хүчийг олж ундлан цэвэр ариун, үнэнч шударга хүнийг хүмүүжүүлэх арга замыг хөдөлмөрч ард түмнээсээ сурах хэрэгтэй юм шүү гэдгийг амьдрал надад итгүүлсэн юм. Хөдөлмөрчин ард түмэн, хөвгүүдийнхээ эцэг үрийн элбэрлийг үл бодогч занг хайр найргүй шүүмжлэн буруушаахын хамт хөвгүүдийнхээ эцэг, эх бусдыг хайрлан хүндэтгэдэг шударга зан төрхийг эрхэмлэн дээдэлдэг билээ. Саявтархан манай тосгонд нэгэн сургамжтай явдал болсныг одоо би өгүүлье.

	Мария, Христина хоёр айл хөрш аж төрж хамтралд цуг ажиллан нас чацуу Петр, Андрей гэдэг хоёр хүүгээ өсгөж гарыг нь ганзаганд, хөлийг нь дөрөөнд хүргэжээ. 1939 оны намар Петр, Андрей хоёр цэрэгт мордсон юм.

	Энэ хоёр эмэгтэй хоёр хүүгээ цэргийн албанд хамт үдэж хонгор шаргал үстэй цэнхэр нүдэн Петр, хилэн хар үстэй мойл хар нүдэн Андрей хоёрынхоо ирэх өдрийг хуруу даран тоолж суужээ.

	Дайн эхэлж Украин нутагт эзлэн түрэмгийлэгч фашистууд цөмрөн орж хоёр хүүгээс нь хоёр жилийн турш ямар ч сураг чимээгүй байв. Төрөлх Зөвлөлтийн улаан арми нь Украины газар нутгийг чөлөөлж хоёр хүү нь эсэн мэнд явааг гэрчилсэн хөх дугтуйтай гурвалжин захиаг хоёр эх хүлээн авснаас хойш сэтгэл өег зүрх нь баяраар догдлон явах болов. Дайны сүүлчийн буун дуу нүргэллээ. Төдхөн Петр, Андрей хоёр дайнаас буцаж ирэхэд эхчүүдийн шаналсан сэтгэл өвдсөн зүрх баяраар бялхав.

	Гэвч удаан баярласангүй. Эхчүүдийн хувь тавилан өөр өөрөөр эргэсэн ч тэдний зовлон зүдүүр нэг байлаа. Мариягийн хөл нь өвдөж явж чадахаа байгаад хэвтэрт оржээ. Эх нь хүндээр өвчилсөн явдал Петрт гэнэтийн цохилт болж хүмүүсийн ярьдгаар бас зовлон дээр нь зовлон нэмсэн юм тохиолдлоо.

	Петрийг сүйт бүсгүй нь хүлээж байсан бөгөөд тэр хоёр гэрлэхээр шийдсэн байжээ. Залуу хосын нялх хайр дурлалыг хэн ч хориглосонгүй нь тодорхой. Галина нь хөл хүнд болжээ. Ардын уламжлалт заншил ёсоор бол хүү сүйт бүсгүйгээ гэртээ аваачих учиртай байтал ээж нь хэвтэрт байдаг. Хүүгийнхээ шөнө нойргүй хонож, хэчнээн зовж шаналж байгааг эх нь сайн мэдэж байлаа. Ээж нь хүүдээ Галинагаа ичээж зовоогоод хэрэггүй. Тэр чиний хууль ёсны эхнэр чинь болохоор манайд хүрээд л ирэг. Харин ээж нь юу л болбол болог гэж хүүдээ хэлжээ. Ингээд Галина Петрийндээ ирж хамт эвтэй сайн сайхан амьдрах болж, үнэндээ ээж нь эрүүл саруул байсан бол амьдрал нь бүр ч сайхан байх байлаа.

	Киевт нэг алдартай сайн эмч байдаг гэж дуулаад Галина, Петр хоёр ээж л хөл дээрээ босвол хаашаа ч явсан яах вэ? гэж шийдээд Киевт ирж холын хамаатныдаа сууж ээжийгээ эмнэлэгт хэвтүүлжээ. Наад зах нь хагас жил, аягүй бол түүнээс ч илүү хугацаагаар хэвтэх болох байх шүү гэж эмч тэдэнд хэлжээ. Залуу хосод ингэж амьдрахад хүнд байсан боловч ээждээ цаг ямагт тусалсаар л байв.

	Мария хагас жил биш, харин хоёр жил эмчлүүлээд эрүүл саруул болж хөл дээрээ босжээ. Тэр эх «намайг эм дом эдгэрүүлсэнгүй. Харин хоёр хүүхдийн минь яндашгүй хайр халамж л эдгээж хөл дээр минь босголоо» гэж хүмүүст ярьдаг байлаа.

	Петр, Галина хоёрыг тосгоныхон нь ихэд хайрлан хүндэтгэж шагшин магтах болов.

	Ер нь хадам ээж нь бэрээ охин, бэр нь хадмаа ээж гэдэг нь энгийн хэрэг биш билээ. Энэ аз жаргалтай эх үрсийн тухай түр орхиж Христинагийнхаа гэр, амьдралыг сонирхъё. Гэтэл түүний хувь заяа өөрөөр эргэсэн юм санжээ.

	Андрейд эхийнх нь байр сууц цухалхан санагдаж, тосгоны адагт орших нэгэн зэлүүд талд шинэ байшин барихаар газар сонгон авчээ. Тэрхэн үедээ ховорхон гэгдэж байсан төмөр дээвэртэй туйпуун байшин барьж, эхнэр авч тэд бусдаас доргүй л амьдарцгааж байлаа.

	Христинагийн байшин нь толгой хоргодоход хэцүү болсон учир хүүгээ засаж сэлбэж өгөөч гэж гуйхад бусдынхыг байтугай, өөрийнхийгөө яая гэж байна, өөрөө л аргалж үз гэж хүү нь хариулжээ. Хүүдээ гомдсон ээж уйлж байж өөрөө дээврээ сүрлээр нэг юм тогтоохчоон болов. Энэ ч юу ч биш ээ. Эрүүл саруул ч болоосой... гэж Христина бодно. Гэтэл тэр гай ч ирлээ. Андрейн ээж нь хэвтрээсээ ч өндийж чадахгүй гар, хөлд нь саа тусч жинхэнэ зовлон түүнийг нөмөрлөө. Андрей, чамд хүний үнэр байна уу? Ээж чинь орноосоо өндийж ч чадахаа больчхоод түүнд байнгын асрамж хэрэгтэй болоод байна гэж ээжийнх нь хөршүүд ирж хэлэхэд «За» гэсэн боловч амласандаа хүрсэнгүй. Өвчтэй хөгшнийг айл хөршийнх нь хүмүүс асран халамжлах болов.

	Бүр хагас жил, бүтэн жил өнгөрөхөд Христинагийн бие сайжирсангүй. Хүү нь мөн л урьдын адил нэг ч удаа эргэж тойрсонгүй. Төрсөн эхээ хүн гэж боддоггүй, хүний мөсгүй хүйтэн цэвдэг сэтгэлтэй амьтан гэж тосгоныхон нь ярих болов. Хүмүүс Андрейтай мэндлэх ч үгүй холуур тойрч өнгөрдөг болжээ.

	Яагаад ийм болов оо?

	Хүүхдүүд маань яагаад заримдаа тусыг усаар хариулдаг бил ээ?

	Хүн заримдаа яахаараа ийм чулуун зүрхтэй болдог юм бэ? Тэр хөөрхий эх хайртай хонгорхон үр, алт шиг үнэтэй Андрейдаа хамаг зүрх сэтгэл, хүч чадлаа харамгүй зориулж, унтах нойроо хасан байж өсгөснийг нь хүмүүс өрөвдөн ярьцгаана. Хамтрал байгуулагдахаас бүр эрт Христина нөхөртэйгөө цуг тариа хадахаар явахдаа хүүгээ морин тэрэгний анхилуун үнэрт өвсөн дээр унтаж байгаа Андрейгаа хөнжил зөөлөн дэртэй нь тавиад наранд цохиулчих вий гэж нүүрийг нь юмаар халхалдаг сан. Тэгэхэд Андрей унтаж л байдаг байлаа. Тэгэхэд түүний үе тэнгийн найман настай жаалууд ойд түлээ түүж, түүдэг асааж, ус авч ирдэг байлаа.

	Андрей эрүүл чийрэг, жаргал цэнгэлтэй өсөж, түүний сэтгэл зүрхийг түгшээж, гэнэн хонгор хүүхэд ахуй үеийг нь хир буртагт өртүүлчих вий гэсэндээ Христина байдаг бүхнээ сэтгэл харамгүй зориулдаг байсан юм. Намар юм санж. Нэгэн өдөр ээж нь хүүдээ цөцгийд шарсан мөөг өгчээ. Хүүд нь энэ хоол маш сайхан амттай санагдсан тул тэрээр өдөр бүр идэх гэж гуйдаг болжээ. Сүүлдээ ойр орчинд мөөггүй болж Христина ойгоор арван хоёр мод газар явах хэрэг гардаг болов. Нэг удаа ээж нь хөлөө эсгэчхээд гэртээ арай гэж ирсэн боловч сэтгэл тэвчин хүүдээ ийм юм болсныг сэжиг ч авхуулалгүй өнгөрчээ. Хүүгийнхээ сэтгэл санааг үймрүүлэхийн хэрэг юу байна? Ертөнцийн уй гашуу гэгч юу байдгийг тэр мэдэж яах юм бэ? гэж хүүхдийн нүднээс гунигт юмыг нуух гэхээрээ үргэлж ярьдаг сан. Энэ удаад ч тэгээд л чимээгүй өнгөрчээ

	Хөлөө юухан хээхнээр боочхоод хөршийндөө очжээ. Хөрш айлын бүсгүй өдөр бүр сагс дүүрэн мөөг авч ирж, Христина оронд нь өөрийн оёсон цамцаа түүнд өгч худалдан авна.

	Андрей ингэж л эхийнхээ зовлонг мэдээгүй өссөн юм даа. Түүний сэтгэл зүрх зөвхөн баяр баясгалан, цэнгэл жаргалаар дүүрэн байдаг байлаа. Хүнээс авахаа л мэдэж, өгөхөө мэддэггүй байсан учир тэрээр тийм цэвдэг сэтгэлтэн, чулуун зүрхтэн болж торнисон байна.

	
ХҮМҮҮЖЛИЙН ЦАГААН ТОЛГОЙ

	Петрийн хүүхэд ахуй цаг огт өөр байдлаар өнгөрсөн юм санжээ. Түүнийг ээж нь мөн л бусдын нэгэн адил хайрлаж, хүүдээ бүхнийг зориулдаг байсан боловч баяр баясгалан, уй гашуу, аз жаргал, зовлон зүдүүр ээлжлэн байдаг амьдралын бүхий л бэрхшээл, зөрчлөөс түүнийг хаацайлан хамгаалахыг оролдсонгүй. Хүн хүүхэд ахуй цагтаа орчлон ертөнцийг оюун ухаанаараа төдийгүй сэтгэл зүрхээрээ таньж мэддэг. Өөрөөр хэлбэл амьдралд тохиолдсон бүхэн хүүхдийн оюун санаанд сэтгэлийн догдлол, гансрал, эрмэлзэл, тэмүүлэл зэрэг янз бүрийн сэтгэгдлийг төрүүлдэг. Хүүхдийн эдгээр сэтгэлийн хөдөлгөөн дотроос хүний энэрэнгүй, өршөөнгүй, өрөвч нинжин сэтгэл л хүүхдийн зүрх сэтгэлд гүнзгий ул мөр үлдээдэг.

	Эх хүний өрөвч зөөлөн сэтгэлийн үүднээс Мария, хүнийг хүүхэд байхаас нь надтай цуг хүмүүс амьдарч, тэд өөрийн гэсэн хүсэл сонирхол, үзэл бодол, аз жаргалтай байдаг юм гэдгийг хүүдээ ойлгуулах сан гэж чадах ядахаараа хичээдэг байв.

	Өөрөө аз жаргалтай байхын тулд бусдын сэтгэл зүрхэнд хянуур болгоомжтой, сонор зөөлөн, анхаарал халамжтай, чин сэтгэлээсээ хандах хэрэгтэй. Ардын ёс суртахууны энэ ариун гэрээсийг Мария алхам бүрдээ нуршиж байгаагүй нь мэдээж хэрэг (хүүхэд энэ үнэнийг гүн гүнзгий ухаж ойлгож чадахгүй) гэвч хүүгээ тэгж амьдруулж сургажээ.

	Мариягийнхтай айл, ганц бие чавганц үргэлж л өвдөж байдаг байв. Намар цэцэрлэгтээ усан үзэм, чавга, лийр, алим, интоор боловсорч эхлэнгүүт Мария хүүгээ дуудаж:

	— Ганц бие хөгшинд аваачаад өгчих гээд жимснийхээ дээжээс таваг дүүрэн хийж Петрээрээ хүргүүлдэг байсныг би санаж байна.

	Хүүд энэ нь бүр заншил болжээ.

	Хүнийг хайрлан хүндэтгэх тухай ярих гэдэг чинь Ярина эмээд өвлийн нь түлээг хагалж өгөхөөс ч амархан юм шүү гэж Мария хүүдээ сургана. Хүн төрөлхтөн биднээс хол, харин Ярина эмээ яг дэргэд байгаа юм. Хэрэв энэ эмээ галдаа хийх ганц ч модгүй байвал шөнө сэтгэл тайван унтах зүрх хүрэхгүй. Хүний халамж элбэрэл, гаслан зовлонг сэтгэл зүрхээрээ сур, хүү минь гэж Мария сургадаг байлаа.

	Он жил улиран өнгөрчээ. Петр, Галинагийн хүүхдүүд ч хэдийнээ сургуулиа төгсжээ. Би сурган хүмүүжүүлэх хөдөлмөрийн дөрөв дэх арван жилдээ ороод байна. Тэгэхлээр хэзээ нэгэн цагт есдүгээр сарын нарлаг сайхан нэг өдөр Петр, Галина хоёрын ач зээ нартай сургуулийн босго дээр уулзах цаг удахгүй ирнэ гэдэгт би итгэж байна. Сургуулийн амьдралын өглөө бүхэн миний хувьд хүүхдийн баяр баясгалангаар эхэлдэг. Баяр баясгалангаар гийсэн хүүхдийн харцанд дөнгөж дэлгэрч буй сарнай цэцгийн дэлбээний үзэсгэлэн гоог шагшран гайхсан, үүлэн дундах үлгэрийн шувуу, навчин дундах эрвээхэй адил гайхамшигт ертөнцийн шинэ, сонин хачныг бишрэн сонирхсон харцыг л би харж байна. Тэд ээж аавынхаа бэлгийг надад баяр хөөр болгон үзүүлдэг юм. Энэ нийгэм, эцэг эхчүүд, хүүхдүүдэд үргэлжийн баяр хөөрийг авчирч байдаг нь юутай сайхан бэ? Хүүхдийн хөөр хөгжөөнтэй уужуу тайван царайг хараад яагаад ч юм миний зүрх сэтгэлд түгшүүр төрөх юм. Жаахан Андрей ч гэсэн мөн ийм л байсан, тэр ч атугай олон ааш гаргадаггүй байсан. Хүүдээ хайртай эхийн сэтгэл тийм ааш гаргах ямар нэг эх үүсвэрийг урьдчилан харж үгүй хийчихдэг байсан санагдана.

	Гэр бүлийн хүмүүжлийн цагаан толгой гэлтэй хүүхдийг хүмүүжүүлэхэд чанга шаардлага, сайхан ааш, хатуу чанд чанар, хайр энхрийлэл, зэмлэл сайшаалыг яаж хослох вэ? гэсэн байнгын асуултууд сэтгэлийг минь их зовоодог юм. Эцэг эхчүүдээс ирүүлсэн олон арван захидалд эцэг эхийн хайрын ухаалаг шинж гэж чухам юу юм бэ? гэж асуусан байдаг.

	Эцэг эхийн хайр гэдэг нь ахуйд бэлхэн байдаг баяр мэтээр ойлгодог хүүхдийн зөнгөөр биш, харин бид аж амьдралын баяр баясгалангийн жинхэнэ уг сурвалжийг амьд явахын баясгаланг үр хүүхдэдээ тун ойлгомжтойгоор нээн харуулж чаддаг байх явдал мөн гэдгийг амьдралынхаа туршид миний ажигласан олон зуун хүний хувь тавилан надад итгүүлсэн юм.

	Хүүхдийн аз жаргал бол төрөлх чанараараа тун аминчхан байдаг. Өөрсдийнх нь төлөө ахмад үеийнхний бий болгосон сайн сайхан бүхнийг тэр бүр ойшоож үздэггүй, ер нь байвал зохих юм мэт хүлээн авдаг. Тэд, бидний аз жаргалын эх үүсвэр бол ахмад үеийнхний дуслуулсан хөлс, зарцуулсан хөдөлмөр гэдгийг өөрсдийн биеэр амсаж үзээгүй үед түүнийг мэдрээгүй туршлагагүй, харин эцэг эх маань зөвхөн бидэнд л баяр хөөр авчрахын тулд амьдарч ажиллаж байдаг гэдэгт итгэсэн хэвээр байх болно. (Туршлага, аяндаа хэзээ ч ирдэггүй шүү дээ).

	Нэг үе үйлдвэрлэлээс хөндий сэхээтэн хүмүүсийн хүүхдүүд залхуу хойрго, ажил мэдэхгүй, эцэг эхийн ач тусыг мэддэггүй болж өсдөг гэсэн үзэл ихэд дэлгэрч байлаа. Гэтэл энэ үзэл худал хуурмаг болохыг амьдрал нотоллоо. Харин үр хүүхдэдээ хамаг хэрэгтэй бүхнийг нь бэлдэж өгчхөөд тэднээс юу ч шаарддаггүй, тэднийхээ төлөө сэтгэл санаагаа харамгүй зориулсан тийм л гэр бүлд, эцэг эх нь хөдөлмөрчин ажилчин, хамтралчин, сэхээтэн ямар ч айлд л юу юунаас илүү хүйтэн цэвдэг сэтгэлтэй хүн өсөж хүмүүждэг гэдгийг амьдрал надад бат итгүүлсэн юм.

	Хөдөлмөрч үнэнч шударга найрсаг гэр бүлд, чин ариун сэтгэлтэй тусархаг эцэг эхчүүдийн хүүхдүүд ийнхүү заримдаа хайхрамжгүй догшин ширүүн авиртай болж хүмүүжнэ гэдэг өнгөцхөн бодоход хачирхалтай юм шиг санагдаж болох юм. Энд ямар ч хачирхалтай зүйл огт байхгүй. Хүүхэд хүйтэн цэвдэг сэтгэлтэй хүний үнэргүй амьтан болж өсөж байгаа нь зөвхөн баяр цэнгэлийг хэрэглэгч болж, амьдралынхаа баяр хөөрийг зөвхөн бусдаас л авахад оршдог байна. Гэр бүлийн хүмүүжилд байж болшгүй хамгийн аймшигтай зүйл энэ юм.

	
ЭЦЭГ ЭХИЙН УХААЛАГ ХАЙР ХАЛАМЖ

	Залуу хүнийг ёс суртахууны үндсийг төлөвшүүлэхэд миний үзэж байгаагаар, өнөөгийн хамгийн эмзэг чухал зорилт бол түүнийг эцэг эхийн ухаалаг хайр халамжийг шингээхэд оюун санааны хувьд бэлэн байхуйцаар хүмүүжүүлэх явдал юм. Манай орны иргэний олон нийтийн, нийгмийн ажил үүрэг гүйцэтгэх нь үр хүүхдээ хүмүүжүүлэх, эцэг эхийн ариун үүргээ биелүүлэх явдалтай огтхон ч холбоогүй мэтээр үздэг нь томоохон эндүүрэл юм.

	Иргэдийн хамгийн эн тэргүүний олон нийтийн ажил үйлс, тэдний иргэнийхээ хувьд нийгмийн өмнө хүлээх хүндтэй үүрэг бол хүнийг хүмүүжүүлэх, охид хөвгүүдээ хүмүүжүүлэх явдал мөн. Ихэнх эцэг эхчүүд үүнийг тун сайн ойлгож байдаг. Манай сургууль дээр болсон эцэг эхийн нэгэн хурал дээр тавдугаар ангийн нэг хүүхдийн эцэг олон нийтийн ажилд дарагдчихаад хүүдээ «гар хүрэх ч завгүй л» явна гэж билээ. Гэтэл эцэг эхчүүд түүнд хэрэв хүүхдээ хүмүүжүүлэхэд зав чөлөө гаргадаггүй юм бол сохор зоосны ч үнэгүй олон нийтийн зүтгэлтэн байна гэж шууд хэлсэн юм. Хүүгээ хүмүүжүүлэх завгүй хүн өөрөө хүн шиг байж чадахгүй.

	Сургалт хүмүүжлийн ажлын чухал зорилтын нэг бол эцэг эхийн ухаалаг хайр халамж гэдгийг нийт эцэг эх эзэмших явдал мөн. Манайд эцэг эхчүүдэд зориулсан сургууль олон арван жил ажиллаж байна. Дашрамд хэлэхэд эцэг эхчүүдийн дунд явуулдаг энэхүү сургуулийн эцэг эхийн их сургууль гэж нэрлэх нь огт зохимжгүй юм. Учир нь энэ сүржин нэр уг сургуульд бидний явуулж буй хүмүүжлийн даруу ажлын мөн чанарыг бүрэн тусгаж чадахгүй гэж бид үзсэн юм.

	Тухайн сургуульд ирээдүйн сурагчийн (хүүхэд нь сургуульд орохоос 3 жилийн өмнө тэдэнтэй ажиллаж эхэлдэг) эцэг эхийн групп I—III, IV—V, VI—VIII, IX—X ангийнхны эцэг эхчүүдийн группүүд тус тус хичээллэдэг.

	Эцэг эхчүүдтэй хийдэг бидний ярианд эцэг, эхийн ухаалаг хайрын тухай, өрөвч сэтгэл, хатуу шаардлагатай, хайр энхрийлэл хатуу дэглэмтэй салшгүй цуг байхын тухай үзэл бодол нэвт шингэсэн байдаг. Оюун санааны хамгийн нандин зүйлийн нэг болох эцэг эхийн хувийн эмзэгхэн асуудлыг үл хөндөн тэднийг алдаанаас урьдчилан сэргийлэх талаар бид тун хянамгай ажилладаг юм.

	Эцэг эхийн ухаалаг хайр хүмүүжил, дутагдсан тэр газар хүүхэд эрэмдэг болдог юм. Хүүхдийг эрэмдэг зэрэмдэг болгодог арчаагүй хайр энхрийлэл олон янз байдаг бөгөөд тэдгээрийн дотроос:

	1. Хэт эрхлүүлдэг, тахиж шүтдэг хайр,

	2. Эзэрхэг ноёрхог хайр,

	3. Худалдаж авдаг хайр нь хамгийн аюултай.

	Ухаалаг бус тахиж шүтдэг хайр нь эцэг эх, хүүхдийн хоорондын харилцааны талаар төсөөлж болох хамгийн гунигт зүйл юм. Энэ нь зөнгөөрөө, бодлогогүй хайр бөгөөд заримдаа түүнийг сохор хайр ч гэж нэрлэдэг. Эцэг эх хүүхдийнхээ хийсэн бүхнийг хараад энэ чинь эцсийн эцэст юунд хүргэх ямар алхам вэ? гэдгийг үл ухааран хий хоосон бахархан баярладаг.

	Ийм хайр нь хүүхдийг юуны өмнө өөрийнхөө хүсэл сэтгэлийг барьж чадахгүй болгохоор зогсохгүй түүний амьдрах зарчим нь зэрлэг хүний лугаа болдог ажээ. Би юу л хүссэнээ хийнэ, миний хэрэгт хэн ч оролцох ёсгүй, хамгийн гол нь миний хүсэл гэж тэд ярина. Ухаалаг бус хайраар хүмүүжсэн хүүхэд нийгмийн дунд амьдрахдаа «болно», «болохгүй», «хэрэгтэй» гэсэн ойлголт байдгийг огт мэддэггүй юм. Түүнд бол юм бүхэн хүссэнээр нь болмоор мэт санагдана. Ийм байдалд өссөн хүүхдэд амьдралын яльгүй бэрхшээл дааж давахын аргагүй хүнд хүчир зүйл мэт санагдаж, хэтэрхий зоргоороо эрх танхи хүн, тэр ч байтугай эрүүл биш хүн болон өсдөг. Тийм хүүхэд өөрийгөө хүрээлэн буй хүмүүс, юуны өмнө эцэг эх, өвөө, эмээд нь ч гэсэн өөрийн хүсэл, хэрэгцээ, оюун санааны ертөнц гэж байдгийг сэтгэл зүрхээрээ мэдэрдэггүй, олж харж таньж чаддаггүй учир эцэг эхийн өмнө хүлээсэн үүргээ мэддэггүй, хөдөлмөрлөхийг хүсдэг ч үгүй, чаддаг ч үгүй жинхэнэ хувиа хичээгч болдог байна. Би төрж хорвоод амьдарч байгаа минь эцэг эхэд аз жаргал баяр хөөр авчирч байна гэсэн бат итгэл түүнд шингэсэн байдаг.

	Өнгөрсөн намар утга зохиолын нэгэн сэтгүүлд нийтлэгдсэн гэрэл зураг намайг гүнзгий ундууцуулж билээ. Тэр зурагт хичээлийн жилийн анхны өдөр шинэ элссэн нэгдүгээр ангийнхан ширээнийхээ ард сууцгаан аав ээж нь цонх, хаалгаар шагайлдан аз жаргалаар дүүрэн тэдний царайд ч, багшийн царайд ч сэтгэл уярсан тахин шүтсэн хайр тодорсон байлаа. Хүүхдүүд ч гэсэн цөмөөрөө бидний зүг хэт эрхлүүлсэн харцаар харж байна гэдгийг мэдэрч бид сургуульд орж ширээний ард суусан минь их гавьяа болжээ гэсэн анхны бодол сэтгэлд нь төрсөн байдал илхэн байв.

	Хүүхэд манай амьдралын аз жаргал, тэдний аз жаргалын төлөө бид хөдөлмөрлөж амьдарч байна. Энэ бол маргаангүй зүйл. Гэхдээ энэ тухай хүүхдэд ярьж, ийм санааг агуулсан баяр ёслол үйлдэх (жишээ нь сургууль, хүүхдийн цэцэрлэгийн түлхүүрийг баяр ёслолын байдалтай гардуулах) нь хүүхдийг буруугаар хүмүүжүүлж хүний сэтгэл зүрхэнд хар толбо суулгаж байгаа хэрэг.

	Бид юм л болбол «та нар - бидний амьдралын аз жаргал» гэсэн үнэнийг хүүхдийн тархи толгойд шингээх гэж улиг болтол ярьдаг маань хүүхдэд эцэг эхээсээ материалын болон оюун санааны баялгийг авч тэгснээрээ эцэг эхдээ бид ихээхэн ач тус болж байгаа юм байна гэсэн бодлыг төрүүлдэг ажээ. Хэрэв тийм л байдаг юм бол би юу ч хийсэн болно, миний хүссэн бүхэн биелэх ёстой гэсэн бодол төрж энэ бодлоос ихэмсэг зангийн үр хөврөл боловсорч тэр нь хэрцгий зан авир болон хувирмагц хожимдсон эцэг эх нь сая толгой руугаа чичлэхэд хүрдэг байна.

	Эцэг эхийн бодлогогүй, зөн билгийн шинжтэй хайрын бас нэг хэлбэр бол эзэрхэг ноёрхог хайр юм. 1967 оны нэгдүгээр сарын 22-ны өдрийн «Рабочая газета» сонинд Кривой Рог хотын нэгэн сургуулийн есдүгээр ангид сурдаг 16 настай хүү Н. Толягийн захидал нийтлэгджээ. Энэ хөвгүүн «4» юм уу «5» сурдаг бөгөөд гэртээ шал, сав суулга угаах, гэрийнхнийхээ бүх хувцас хунарыг угааж, гутлыг арчиж цэвэрлэх зэргээр гэр орондоо хийх ёстой тэр бүгдийг хийдэг ажээ. «Ээж аав маань намайг сайн хувцасладаг, тэд маань намайг гэдэс цатгалан яваасай гэж чадах ядахаараа мэрийдэг. Тэгэхдээ нэг юм авч өгөөд л эцэс төгсгөлгүй үглэж гарах нь тэр...» Үргэлж янших чинь хүнийг ёстой л тамд унагадаг юм билээ. Тэдний ярьдгаар бол үр хүүхэд нь эцэг эхээ хүндэтгэдэг, ухаантай болоосой гэсэндээ л, бидэнд амьдралын эрээн барааныг мэдүүлж биднийг сайн сайхан яваасай гэсэндээ л ингэж үглэдэг ажээ.

	Толягийн аав ээж шиг тийм хэд хэдэн айлыг би мэднэ. Ийм айлын хүүхдүүд сэтгэл санааны зовлонд амьдарцгаадаг. Иймэрхүү шал тэнэг явдал манайд байх нийгмийн болоод ёс суртахууны үндэс байхгүй юм шиг санагдах юм. Гэтэл хааяа нэг ийм явдал тохиолдож байна. Тэгэхлээр тийм явдлыг тэжээн тэтгэгч ямар нэгэн шим хөрс байх нь мэдээж бөгөөд тэр нь ялзарсан үлдэгдэл ч байж мэдэх юм. Тиймэрхүү гэр бүлд эцэг эхийн дураараа аашилж тэнэглэхийн үндэс нь аминчхан үзэл, соёлгүй элий байдал хоёр юм. Тэд энэ чинь миний ширээ, хаанаа тавих нь миний дур, энэ чинь миний охин түүнд юу гэж хэлэх нь миний хэрэг, түүнээс юу хэрэгтэйгээ шаардах нь миний дур гэж үр хүүхэдтэйгээ эд юмс шиг харьцдаг юм. Наймдугаар ангид суралцдаг 15 настай охиндоо ганган шаахай, гоё сайхан даашинз авчраад хичээлээ давтдаг ширээнийх нь дэргэд тавьчхаад «4» юм уу «5» л сурч байж өмсөөрэй, нэг л «3» авах юм бол гар хүрэх ч эрхгүй шүү гэж хэлж байсан нэг эцгийг би сайн санаж байна.

	Хүн хүнээ дарангуйлан захирахыг жаргал бахдал болгох шиг тийм ой гутмаар жигшүүртэй юмнаас өөр юм байдгийг төсөөлөн бодоход бэрх юм.

	Бүдүүлэг эцэг эхийн шившгийн муухай дарангуйлалд өртөх нь хүнлэг ёсонд, хүнд итгэхээ байж, хүний сайн сайхныг үл ойлгодог болохын эхлэл, түүний бий болох шалтгаан нь юм. Бага хүүхэд байнга үглэж зэмлэж, яльгүй зүйлээр өө сэв эрэн гоочилж дур зоргоороо аашлан дарангуйлах нь миний бодлоор бол хүүхэд залуучуудыг хатуу хэрцгий болгож тэдний оюун санааны ертөнцөд хамгийн аймшигтай ул мөр үлдээдэг юм. Жирийн гэр бүлийн дотор байдаг хүүхдийн эвсэг найрсаг зан, биеэ барих ухаан, зөөлөн сайхан сэтгэлийн эх үүсвэр болсон сэтгэлийн хөдөлгөөнийг эцэг эхийн дураар аашлах зан унтраадаг юм. Хүүхдийн сэтгэлийн хөдөлгөөн бол эелдэг зөөлөн хайр энхрийлэл юм. Бага насандаа эцэг эхийн хайр энхрийллийг үзээгүй хүүхэд том болоод хэрцгий бүдүүлэг, цэвдэг сэтгэлтэй хүн болох нь гарцаагүй.

	Хүү минь бага байхдаа эелдэг ааштай, төлөв томоотой, үгэнд оромтгой хүүхэд байсан юм. Гэтэл том болоод бүдүүлэг, гөжүүн зантай болчихлоо гэсэн сэтгэл түгшсэн яриаг би олонтоо сонслоо. Яагаад ийм болдог бил ээ? Ийм болдгийн шалтгаан нь эцэг эх эрх мэдлээ зөв хэрэглэж чаддаггүйгээс, өөрөөр хэлбэл аливаа шаардлага нь хүүхдэд түүний хүсэл эрмэлзлийг үгүйсгэсэн хорон санаа мэтээр ухаардгаас болдог гэдгийг би олон зүйлээс үнэмшсэн юм. Эцэг эхийн эрх мэдэл нь хүүхдийн сайн сайхан хүсэл бодол, сэтгэлийн дотоод хүчийг улам зориг төгөлдөр болгон тэтгэн дэмжихэд чиглэх ёстой. Ийм хүсэл хүүхэд бүхэнд байдаг бөгөөд оюун санааны бэхжиж амжаагүй эмзэг хэврэг тэмүүллийг хугалахгүйгээр эцэг эхийн эрх мэдэл хэмээх нарийн багаж зэвсгээр хүүхдийн хүмүүжилд зөв хандах хэрэгтэй. Хэрэв та нар эцэг эхийн ухаалаг мэргэн эрх мэдлийг дур зоргоороо авирлах хүчирхийллээр солих юм бол хүүхдийн бэхжиж амжаагүй сайн хүн болох сайхан хүсэл тэмүүлэл нь нурж оюун санаанд нь хамгийн түгшүүрт явдал учрах билээ.

	Сайн сайхныг мөрөөдсөн хүүхдийн хүслийг хүндэтгэж энэ хүслийг хүүхдийн оюун санааны хамгийн нарийн нандин бүхнийг хайрлан хамгаалаарай! Өөрсдийн эрх мэдлээ хэтрүүлэлгүй, эцэг эхийн цэцэн мэргэн эрх мэдлийг дур зоргоороо авирлах ноёрхол болгон бүү хувиргаарай. Таны хүү, охин тань адилхан хүн учир хэн нэг хүн түүнийг өөрийн дур зоргоороо тоглоом болгохыг оролдвол хүүхдийн оюун санаа нь эрс эсэргүүцэн тэмцэнэ гэдгийг ямагт санагтун.

	Зарим эцэг эх яагаад ч юм хүүхдийг чангахан «атгах» юм бол «4» юм уу «5» сурна гэж үздэг. Олонх эцэг эхчүүдийн үзээд байгаагаар сурлагын амжилт нь бас ёс суртахууны үнэлэлтийг хамт агуулж байдаг гэнэ. Энэ бол хүүхдийн сэтгэлийг зовоож заримдаа оюун санааг бүрмөсөн зэрэмдэглэдэг гүнзгий төөрөгдөл мөн. Ёс суртахууны төлөвийг сурлагын үнэлэлттэй хутгаж байгаа явдал бол сурлагын амжилтын хувь, тоо гэсэн цорын ганц аятайхан үзүүлэлтийн хойноос сохроор хөөцөлдсөний уршиг билээ. Энэ бол сургуулийн амьдралд учрах маш их гай юм. Олон багш эцэг эхтэй уулзахдаа хүүхдийнх нь дүнгийн талаар яриагаа эхэлж мөн энэ асуудлаар яриагаа дуусгаж байна.

	Сайн сурдаг хүүхэд бол сайн хүүхэд, «дульхан сурдаг» сурагч маань «шаардлагад хүрээгүй» байна гэж шууд үздэг явдалд хэргийн учир оршиж байгаа юм. Энэхүү үзэл нь сурган хүмүүжүүлэх зүйн дулимаг мэдлэгтэй хүмүүсийн зүгээс хүний олон талт шинж чанар, ур чадвар, авьяас билгийн өвтэгш нэгдлийг үгүйсгэж байгаа хэрэг юм. Ийм үзэл нийт хүмүүсийн болоод гэр бүлийн амьдралд шургалж амжсан нь харамсалтай. «Дунд» гэдэг бол хаана ч, хэнд ч хэрэггүй дульхан мэдлэг гэсэн санаа агуулсан олон өгүүллийг би уншиж, сонсож байхдаа уурлахгүй байж чаддаггүй юм.

	Эрхэм хүндэт сурган хүмүүжүүлэгчид та бид «дунд» гэдэг дүн бол хангалттай, бодиттой дунд мэдлэгийн үнэлэлт мөн гэж зоригтой хэлэх цаг болжээ. Дашрамд үүнийг багш нар зөв ойлгох юм бол хууран мэхлэх явдал устаж, хангалтгүй мэдлэгийг дунд гэж дүгнэхгүй байх болно. Эцэг эхчүүд ч гэсэн бололцоогүй зүйлийг хүүхдээсээ шахаж шаардахгүй байх болно. Ер нь хүн бүхний чадвар адилгүй, нэг хэсэгт нь «5» юм уу «4» сурахад хялбархан байхад нөгөө хэсэгт нь «3» гэдэг үнэлэлт «5» сурсантай адилхан байх явдал байх шүү дээ. Ялангуяа бүх нийтийг бүрэн дунд боловсролтой болгох зорилт хэрэгжиж буй өнөөгийн нөхцөлд үүнийг анхаарах нь маш чухал. Эцэг эхийн харалган хайрын гурав дахь хэлбэр нь эд материалаар хэт хангах явдал худалдан авах хайр юм.

	Зарим эцэг эх хүүхдийнхээ бүх материаллаг хэрэгцээг бүрэн хангаснаар өөрсдийн үүргийг хангалттай биелүүлсэнд бат итгэж явдаг. Тэдэнд өөмсье гэвэл хувцас бэлэн, идье гэвэл хоол бэлэн, гэдэс цатгалан бие эрүүл саруул, бүх сурах бичиг, үзүүлэн таниулах материал цөм байна. Өөр та нарт юу хэрэгтэй юм бэ? гэнэ. Тийм эцэг эх зарцуулсан мөнгөөрөө хайр халамжийнхаа цар хэмжээг хэмждэг, ядарсан цагт хүүхдийн хайрыг худалдан авч болно гэж боддог ажээ.

	Хувиа хичээхийн намагт гүн шигдэж, амиа бодохын эдгэшгүй ужиг өвчинд нэрвэгдсэн цөөн тооны эцгийн тухай энд ярьж байгаа юм. (Ийм хүмүүс байгаа учир тэдний тухай ярих нь зүйн хэрэг). Үнэндээ тэд эцэг эхийн хайр халамж гэж юу байдгийг мэддэггүй. Яагаад юуны өмнө эцгийн тухай ярих болов оо? Эхчүүд хүүхэдтэйгээ өдөр тутмын оюун санааны нэгдмэл холбоотой болохоор тэдний дунд ийм хүн бараг байхгүй. Дэндүү хувиа хичээх, үр хүүхдэдээ хайхрамжгүй хааш яаш хандах нь эцгийн боловсрол нимгэнтэй тэр бүр холбоогүй. Харин энэ бол хүүхдийн хүмүүжлийг нийгмийн үүргээс хол хөндий тусгаарлагдсан ямар нэгэн тусгай зүйл мэтээр үздэг эндүү ташаа үзлийн хор уршиг юм.

	Тийм гэр бүлд эх нь үр хүүхдэдээ байнгын халамж тавьж чаддаггүй, хэрэв эх хүн үр хүүхдийнхээ оюун санааны амьдралын гол төв голомт нь болж чадахгүй юм бол гагцхүү оюун санааны хий хоосон, тартагтаа тулсан байдал хүүхдийг хүрээлэн ноёрхох болно. Тэд хэдийгээр хүмүүсийн дунд амьдарч байгаа ч гэсэн хүмүүсийг таньж мэддэггүй, тийм гэр бүлийн хамгийн аюултай нь юуны өмнө хайр энхрийлэл, элэгсэг дотно харьцаа, өрөвч зөөлөн сэтгэл зэрэг эмзэг нарийн мэдрэхүйг мэддэггүй, тийм чадвар ч үгүй байдаг явдал билээ. Тийм хүүхдүүдээс л сэтгэл санааны хувьд харанхуй бүдүүлэг хүн гардаг. Энэ талаар сургуулийн үүрэг онцгой их ээ. Хүүхдүүд сургуульд мэдрэхүйн хүмүүжлийн тусгай сургуулийг заавал дамжсан байх ёстой. Энэ бол сурган хүмүүжүүлэх ухааны онол, практикийн бүхэл бүтэн асуудал байгаа юм. Харамсалтай нь сурган хүмүүжүүлэх зүйн ийм салбар алга. Сэтгэлийн хөдөлгөөн, ёс суртахууны ертөнц нь хов хоосон гэр бүлд өсөн торниж байгаа хүүхдийг сургуулиар хэрхэн хүмүүжүүлэх асуудлыг судлан шинжилж байгаа хүн ч алга. Их сайндаа л гэр орныхоо дотор хэнд нь ч хэрэггүй хүн гэдгээ төсөөлөх болсон тийм хүүхдийн сурлагын амжилтыг хэрхэн «дээшлүүлэх» талаар сургуулиас анхаарч байна.

	
ГАРТАА ЦЭЦЭГТЭЙ ХҮҮХЭД

	Эцэг эхийн жинхэнэ хайр халамж ямар байх ёстой вэ? Охид, хөвгүүд маань хүн шиг болоход нь тэдний сэтгэл зүрхэнд баяр талархлын унтаршгүй оч гялалзуулж байхын тулд юу хийх вэ? Охид хөвгүүддээ эцэг эхийн бэлэглэсэн сайн сайхны алтан санааг хүмүүсийн төлөө, ард түмний төлөө үйлчлэх алтны уурхай болгож хувиргахын тулд яавал зохих вэ?

	Хүнийг хүмүүжүүлэх их үйлсийн хамгийн хүнд хэцүү нь хүмүүсийг ойлгодог олж хардаг чадварыг хүүхдэд олгох явдал юм. Эцэг эхийн хайр халамж бол хүүхдийг хүрээлэн буй ертөнцөө сэтгэл зүрхнийхээ гүнээс соргог мэдэрдэг, хүний хөдөлмөрөөр бүтээсэн бүхэнтэй, хүний сайн сайхны төлөө үйлчилж буй бүхэнтэйгээ, юуны өмнө хүнтэй чин сэтгэлийн угаас харьцаж чаддаг болгон хүмүүжүүлэхэд чиглэх ёстой. Хүүхдийн зүрх сэтгэлд хүнлэг эрхэм дээд чанарыг төлөвшүүлэх нь нандин, цэвэр ариун сэтгэлээр хандах юуны өмнө эцэг эхээ хүндлэх эрхэм дээд үзлийг бий болгохоос эхлэх ёстой гэдэгт би огтхон ч эргэлзэхгүй байна.

	Хүүхдүүд дөнгөж саяхан сургуулийн босго алхаж сурагч боллоо. Сургуулийн амьдралын анхны жилүүдэд сургууль, эцэг эхийн хоорондын онцгойлон давтаж хэлэхэд эцэг эх хоёултай нь харьцах харилцаа гойд онцгой сэтгэгдэл төрүүлдэг юм. Сургуулийн захирал багш нар, эцэг эхчүүдтэй ганцаарчлан ярилцах, санал бодлоо солилцон зөвлөгөө өгөх нь хүнийг хүмүүжүүлэх эх үүсвэр болдог. Хүүхдийг хүмүүсийн дунд амьдарч байгаа юм шүү гэдгээ чин сэтгэлийн угаас ухаардаг болгохын тулд тэр юу хийх ёстой вэ? Түүний идэвхтэй үйл ажиллагаа юунд чиглэх вэ? гэдгийг бид эцэг эхтэй хамтран ярилцдаг юм.

	Сургуулийн жилүүдийг ялангуяа бага ангид суралцах үеийг хүүхдийн хувьд хүнлэг чин сэтгэл эзэмших сургууль болгохын тулд бид эцэг эхтэй хамтран ажилладаг юм. Энэ сургуулийн хамгийн үнэтэй цэнтэй хичээл нь хүний гоо сайхны төлөө санаа тавих, гоо сайхныг бий болгоход оршдог. Хүүхдэд олгож байгаа бүхий л гоо сайхны жаргал цэнгэл, баяр баясгалан, сэтгэл ханах энэ бүхэн ид шидтэй гайхамшигт хүмүүжүүлэх хүч билээ. Хүүхэд гоо сайхныг гэрийнхэндээ, аав, ээждээ, бусад хүмүүсийн төлөө бүтээдэг.

	Жил бүрийн намар айлууд сарнай цэцгийн баяр хийдэг бөгөөд энэ нь гэр бүлийн хүрээнээс хальж нийт сургуулийг хамардаг юм. Гэр бүлд тэмдэглэж байгаа цэцгийн баярт хүүхдүүд хамт олноороо оролцдоггүй, түүнийг эцэг эхчүүд өөрсдөө зориуд хөндлөнгөөс зохион байгуулдаг учраас тэр нь хүүхдийн зүрх сэтгэлийг татсан жинхэнэ баяр хөөр болж чадахгүй байх нь олонтоо ажиглагддаг юм. Манай хүүхдүүдийн баярыг голдуу гэр бүлд тэмдэглэдэг боловч хүүхдийг тэр баярт сургууль бэлтгэдэг юм.

	Намрын сарнай цэцгийн баярын энэ өдөр хүүхэд бүр гэрийнхээ ойролцоо бууц хавийн газар хэд хэдэн бут сарнай цэцэг тарьдаг. Бид хүүхдүүддээ тарих ёстой сарнайгаа өгөөд, үүнийг суулгаад арчилж хамгаалж байгаарай. Гоо сайхныг бүтээгээд эцэг, эх, өвөө эмээ нартаа баяр баясгаланг бэлэглээрэй гэж захидаг. Хүүхдүүдийг сарнайгаа суулгасны дараа тэдэнд цэцгээ услаарай, хүйтнээс хамгаалж дулаалаарай, шороог нь суллаж сийрэгжүүлээрэй гэх зэргээр байнга сануулж хэлэх шаардлагатай болдог. Хүүхэд бол цөхрөлтгүй шаргуу хөдөлмөрлөж санаа тавих зүйлд дасаагүй байдаг. Багшийнх нь хэлж байсан анхилам үнэрт сайхан цэцэг ургана гэдэг сэтгэлд нь нэг л буухгүй, яагаа ч үгүй их удах мэт санагддаг. Хүүхэд бол зорьсондоо хүрэхийн тулд тэвчээртэй хүлээж сураагүй байдаг учир энэ чанарыг түүнд хөдөлмөрөөр бий болгож хөдөлмөрт сургах хэрэгтэй.

	Гэтэл анхны нахиа соёолж дараа нь хоёр гурав дахь нахиа нь гарч ирлээ. Цэцгүүд цоморлогоо дэлгэж улаан, ягаан, цэнхэр өнгийн дэлбээнүүд нарны туяанд гялбана. Энэ үед хүүхдийн харцанд гэрэлтэн буй баяр хөөрийн очийг юутай ч үл зүйрлэм билээ. Энэ бол эцэг эхээсээ бэлэг авсны баяр хөөр ч биш, энэ бол ололт амжилт, амралт зугаа, аялал жуулчлалаар явах гэж буй хүүхдийн баяр хөөр ч биш.

	Энэ бол өөрийнхөө хамгийн дотно хүмүүс - аав, ээж, эмээ өвөөдөө сайн сайхан үйлс бүтээсний баяр. Хүүхэд сарнай хэзээ нахиалахыг тэсэн ядан хүлээдэг болно. Хүлээсний хэрэг ч бүтэж баяр хөөр ирэн, бас тэвчээртэй ч болно. Удахгүй болох баяраар ээждээ бэлэглэх цэцгийг нь хэн нэгэн хүн тасалсан байвал тэр нь хүүхдэд ёстой л бөөн уй гашуу авчирна. Өөрийн гараар тарьж арчлан ургуулсан сарнай цэцгийн баглаагаа ээждээ барих тэрхэн агшинд хүүхдийн очтон гялалзах харцыг харж байх шиг хамгийн аз жаргалтай тийм мөч надад байхгүй. Чухам энэхэн агшинд л хүүхдийн харцанд ариун нандин хүнлэг сэтгэлийн баярт бэлгэ тэмдэг туяаран сэтгэлийн гүнээс баяр хөөр болж байгаа нь тодхон харагдана.

	Хүмүүсийн тусын тулд анх удаа сайн сайхан үйлс хийж, гоо сайхныг бүтээсэн тэрхүү анхны мэдрэхүй нь хүүхдийг гоо сайхныг шинээр олж хардаг чадвартай болгоно. Цэцэглэн байгаа алимын мөчир, боловсорч буй усан үзмийн хонхорцог, бодлогошрох мэт гудайсан цэцгийн дэлбээнд хөдөлмөр, халамж анхаарал, сэтгэлийн түгшүүр энэ бүхэн агуулагдаж байдгийг олж харна. Тэгснээрээ түүний гар зүгээр л нэг дэмий саваагүйтэж цэцэг таслах, мөчир хугалах гэж сарвайдаггүй болно. Бид үр хүүхдийнхээ сэтгэл зүрхэнд юу үлдээж, эцэг эхийн хайр халамж ямар байх ёстой вэ? гэсэн асуултад В. Солоухины «Гартаа цэцэг барьсан хүн муу үйл хийдэггүй» гэсэн яруу найргийн сайхан шүлэг хариулт болно.

	Сургуулийн амьдралын анхны жил дуусаж хүүхдүүд маань хоёрдугаар ангид орох үед нь бид тэдэнтэй хамт Талархлын цэцэрлэгийн суурь тавьдаг юм. Энэ цэцэрлэг бол газартай амьдралаа холбож дөч, тавь, жар, далан жил, зарим нэг нь наян жил ч ажилласан хүмүүст зориулсан билээ. Талархлын цэцэрлэгт зориуд үржил шимгүй болж орхигдсон газрыг сонгон авч тэнд усан үзэм, алим, лийр, чавганы мод суулгаж тэр газрыг үржил шимтэй хөрс болгон хувиргадаг юм. Гэхдээ энэ бол амаргүй ажил. Үржил шимгүй хөрсийг амьдруулахын тулд хэдэн арван тонн үржил шимтэй лай шавар тээж ирэх ч хэрэг гарна.

	Хөдөлмөр маань амаргүй ч бид хүмүүст баяр баясгалан авчирна гэсэн зориг төгөлдөр өндөр зорилтыг агуулдаг болохоор энэ хөдөлмөрийн баяр баясгаланг юутай ч үл зүйрлэм билээ. Талархлын цэцэрлэгт анхны үр жимс боловсормогц хүүхдүүд тосгоныхоо хамгийн хүндтэй хүмүүс өвөг эцэг, элэнц өвөөгөө урьж ирүүлнэ.

	Хүндэт эцэг эхчүүд ээ, хүү чинь талархлын цэцэрлэгээс авсан үр жимсээ газартай тавь гаруй жил амьдралаа холбосон хөдөлмөрчин хүнд бэлэглэн барьж байгаа тэр агшныг та нар харцгаа. Энэ агшин оюун санаанд нь мартагдашгүй ул мөр үлдээж, өөрийнхөө ёс суртахууны хөгжлийн анхны өндөрлөгт гарсан юм шиг санагдах хөдөлмөрийн жимээр хүүгээ замнуулж хөдөлмөрийг нь цог золбоо төгөлдөр болгогтун. Сайн сайхныг бүтээсэн хүүхэд түүндээ баяр хөөр болон умбаж явахдаа найз нөхөр, хөрш зэргэлдээ хэнд ч болов, хэзээ, хаана яаж туслахаа сэтгэл зүрхээрээ мэдэрдэг сэтгэл оюуны баян санг өвлөн авдаг юм.

	Сайн үйлсийг бүтээх хэрэгцээг биеэрээ амссан, хүүхэд, хүмүүсийн хоорондын харилцаа, үйл явдал, хүмүүс болон өөрийн үйлдэл, хүрээлж байгаа орчиндоо зөөлөн сэтгэлээр анхааралтай ханддаг, авхаалжтай, маш хурц гярхай болдог бөгөөд үүнийг К. Маркс чөлөөт хүний оюуны аугаа их баялаг гэж бичжээ. Тэрээр ажилдаа ядарсан аав, ээжид нь тухтай амралт, гэр орны цэвэр цэмцгэр байдал, чимээ шуугиангүй тайван нөхцөл, гоо сайхан хэрэгтэйг мэдэрч энэ бүхэн бол эцэг эхдээ өгөх ёстой оюуны амьдралын чухал нөхцөл гэдгийг ойлгож авдаг. Биеэ буруу авч явах, амжилтгүй суралцах энэ бүхэн нь эцэг эхийгээ гомдоосон хэрэг болох бөгөөд ингэж өөрийн хамгийн дотнын хайртай хүнийг гомдооно гэдэг ухаалаг, тусархаг хүүхдэд бол муу муухай, тэнэг явдлаас ялгаагүй гэсэн сэтгэгдлийг төрүүлдэг юм.

	Нинжин сэтгэлтэй тусархаг хүүхэд эхлээд өнгөцхөн харахад муу муухай юм байхгүй мэт тэр газарт өөдгүй явдал гардаг гэдгийг мэдэрдэг юм. «Ээж минь зүрх нь өвчтэй болохоор би сайн сурах ёстой» гэж дөрөвдүгээр ангийн сурагч Коля надад нэгэн удаа ярьж билээ. Тэр хүү хэрэв сурлагын хүснэгтэн дээр базаахгүй дүн тавиулчихвал ээжийн минь зүрх улам өвдөнө гэдгийг мэдэрчээ. Түүнд ганц хүсэл, ээж минь сэтгэл тайван суугаасай гэсэн бодол төржээ. Өөрийнхөө хөдөлмөрөөр эхийнхээ зүрхийг тайвшруулж, сэтгэлийг нь зовоохгүй байж болно гэдгийг Коля мэддэг байна.

	Хүүхэд өөрөө сайн сурах юм сан гэж эрмэлздэг болоосой гэсэн бодол бол эцэг эх бүрийн нандин хүсэл. Хүүхдийг бусдын оюуны ертөнцийг зүрх сэтгэлээрээ мэдэрдэг чадвартай болгон хүмүүжүүлж, хүрээлэн байгаа орчиндоо энэрэнгүй сэтгэлээр ханддаг болгож, хүмүүсийн тусын тулд сайн үйлийг хийх санаа бодлыг төрүүлж чадсанаар тэднээс сайн суралцахыг албадаж болно гэдэгт би бат итгэдэг болсон юм.

	Жаахан охин Зояг би тод санаж байна. Ээж нь түүнийг хайрлахын дээдээр хайрлаж, түүний элдэв аашийг хүлцэн өнгөрөөдөг байв. Гэтэл эхийнх нь бие муудав. Эхэд нь туссан энэ өвчин үлэмж шаналгаатай, түр зуур засрах тэр дороо доройтсоор удтал үргэлжилнэ.

	Зоя гуравдугаар ангид суралцаж байх энэ үед Днепрээр 5 хоног аялах сонирхолтой аялалд оролцох болжээ. Эх нь охиноо явуулахын тулд замд юу бэлтгэх хэрэгтэйг асууж зөвлөхөөр сургууль дээр ирэв. Түүний бие тун муу байсан боловч өвчнөө аль болохоор ажрахгүйг хичээж байлаа. Та ийм өвчтэй байхад Зоя хаашаа ч явах ёсгүй гэдгийг эхэд нь би арайхийн итгүүлэв. Би хичээл дээрээс дуудаж Зояг явахгүй болсон учрыг хэлсэнд тэрээр учир зүггүй уйлж гарлаа.

	Ээжийгээ ямар байгааг чи мэдэхгүй байна гэж үү? Ээж чинь хүнд өвчтэй байна шүү дээ. Эрүүл хүн шиг харагдах гэж эх чинь хэчнээн их чармайж байгааг чи ажиглахгүй байна гэж үү? гэж би асуусан юм. 

	Хүмүүжлийн хамгийн чухал зорилтын нэг бол хүүхдийг хүний харц, үгийн аялга, дууны өнгө, хөдөлгөөнөөр нь тухайн хүний уй гашуу, гуниг зовлон, ааш зан ямар байгааг мэдэрч чаддаг болгон хүмүүжүүлэх явдал мөн гэж бид үздэг. Зөвхөн өөрийгөө л хайрлуулахаас өөрийг мэдэхгүй өсөж хүмүүжсэн хүүхдэд дээр дурдсан чадварыг бий болгоход үнэхээр хэцүү билээ.

	Зоя охин гайхсан байдалтай над руу харав. Ээж биеийнхээ байдлын талаар надад ярьдаггүй юм чинь, би яаж мэдэх юм бэ? хэмээн хайхрамжгүйхэн хэллээ. Нөхөдтэйгөө аяллаар явахгүй болсондоо тэрээр илт дургүй байлаа. Ухаан бодол нь түүнд ээжээ орхиж болохгүй гэж шивнэж байсан ч хамгийн аюултай нь түүний зүрх сэтгэлд юу ч ярихгүй байсан явдал юм. Энэ жаахан охины сэтгэл зүрхийг нойрноос нь сэрээхийн тулд би түүнтэй олон жил ажиллах хэрэгтэй болсон юм. Ингээд би түүнийг хүний дотоод сэтгэлийн толь болсон хүний нүдийг ажиглаж, хүнийг юу баярлуулж, юу гомдоож байдгийг мэдэрч чаддаг болгоход сургасан юм. Нэг удаа Зоя бид хоёр чихрийн луувангийн талбайд ажиллаж байгаа хамтралчин эмэгтэйчүүд дээр очсон юм. Нэг салаанд найман хүн ажиллана. Эдгээр эмэгтэйчүүдийн дунд фронтод гурван хүү нь баатарлагаар амь үрэгдсэн нэгэн эх ажилладгийг би түүнд ярилаа. Хэчнээн жил өнгөрсөн ч энэ гунигт явдал санаанаас нь хэзээ ч гарахгүй бөгөөд энэрэнгүй өрөвчхөн сэтгэлтэй хэн боловч энэ бүхнийг тэр эхийн харцнаас олж харна. Зоя, баатар эхийг таньж мэдсэн... Энэ өдөр тэр охины сэтгэл зүрхэнд бүхэл амьдралынх нь турш үл мартагдах гүнзгий ул мөр үлдээсэн юм. Тэрээр одоо хайхрамжгүй цэвдэг сэтгэлт охин биш харин өрөвч зөөлөн, юманд анхааралтай чин сэтгэлээс ханддаг охин болжээ. Тэр бээр ээжийгээ орой үдэш ганцаарыг нь орхихоо байж харин чадах ядахаараа ээжийгээ баяр хөөртэй байлгахыг хичээдэг болсон билээ.

	Одоо Зоя нөхөрт гарч хүү төрүүлжээ. Өнгөрсөн намар Зоя сургууль дээр маш их сэтгэл догдолсон ирж билээ. Та минь хурдхан явцгаая. Тэр хүнд тусламж тун их хэрэгтэй болоод байна. Хэрэв туслахгүй бол сүйд болно хэмээн хурдан явсандаа амьсгаадан үгээ таслан хэлэв. Тэгээд арай тайвширсан хойноо хүнд хэцүү зовлонд унаж цөхөрлөө барсан нэгэн өвгөн юу ч сонсохгүй, юу ч харахгүй ойн цоорхойн өмхөрсөн хожуул дээр газар шагайн сууж байна гэж ярилаа.

	Биднийг ойд ирвэл тэр өвгөн манай тосгоны хүн байлаа. Тэрээр 3 хоногийн өмнө эхнэрээ оршуулж хорвоо дээр гон бие гозон толгой хоцорчээ. Түүний ах, хүү хоёр нь дайнд амь үрэгджээ. Ийнхүү зовлонгийн далайд живсэн хүн байлаа. Би, ганцаардлаас айж оромждоо ч орохоос халширдаг болсон түүнийг гэрт нь авчирлаа. Пионерууд өдөр бүр өвгөнийг эргэж тойрно. Зоя ч Андрей өвөө болон түүний төрсөн үр сад шиг болсон хүүхдүүдтэй дотно нөхөрлөсөн юм. Хүүхдүүд түүний ногооны талбайд амьд сарнай цэцгээр бут дүүргэв. Хэрэв Зоя, энэ хүүхдүүд байгаагүй бол би ч өнгөрөх байсан юм шүү гэж өвгөн надад ярьж билээ.

	Эцгүүд ээ, бид хөвгүүдийнхээ зүрх сэтгэлд юу үлдээх ёстой вэ? гэсэн энэ асуултыг байнга өөртөө тавьж байя. Хөдөлмөрч ард түмний маань олон зуун жилийн түүхээр бүтээгдсэн, хүний өндөр алдар хүндийг өндөрт өргөн батлахын төлөө хийсэн олон зуун жилийн тэмцлийн үр дүнд олж хуримтлуулсан тэр үнэт баялгийг хөвгүүдийнхээ зүрх сэтгэлд үлдээх ёстой юм. Коммунизм байгуулж байгаа нийгэмд хамгийн өндөр нэр хүндтэй бүтээл бол хүнийг хүмүүжүүлэх явдал мөн гэдгийг үргэлж санаж явах ёстой юм шүү.

	Хүний амьдралын хамгийн аймшигтай гунигт зовлон бол хөгширсөн хойноо ганцаардах явдал юм. Энэ болсон явдлыг амьдралд хайхрамжгүй залуучууд, мөн тэрчлэн хайртай эхнэрээ хүүхдийн өлгийд нухлагдан хуучирлаа гэж орхин, замд тааралдсан анхилуун үнэрт өөр нэгэн цэцэгт ухаангүй дурлан гэр бүлээсээ зайлж одсон эцгүүд заавал уншаарай. Би энэ явдал хэрхэн болсон тухай одоо өгүүлье. Гэхдээ зөвхөн нэрийг нь хэлэхээс түдгэлзье. Хорвоо дээр ээж, аав, хүү гурав амьдарч байжээ. Хүү нь нэг нас ч хүрээгүй байхад эцэг нь тэднийг орхин оджээ. Тэр хаашаа явснаа ч хэлэлгүй чимээгүй алга болжээ. Хүүтэйгээ хоёулхнаа үлдсэн эхэд аж төрөх амаргүй байлаа. Тэрээр өглөө эрт хүүгээ яслид нь хүргэж өгөөд ажилдаа явна. Хүү өсөж эх нь түүнийг яслид биш цэцэрлэгт хүргэж өгөхөөр явдаг болов. Хүү ч бусад хүүхдэд ээжээс гадна аав байдгийг мэдсэн явдал түүний оюун санаанд нэгийг бодогдуулжээ. Хүү нэг өдөр ээжээсээ:

	— Яагаад бусад хүүхдүүд аавтай, би аавгүй байдаг юм бэ? Хүүхдүүд, эцэггүйгээр хорвоод хэн ч мэндэлдэггүй юм... гэж байна. Энэ үнэн үү? гэж асуужээ.

	— Тийм ээ, эцэггүйгээр хорвоод хэн ч төрдөггүй юм.

	— Тэгвэл надад аав байсан байх нь ээ?

	— Тийм ээ, чи аавтай байсан, тэр биднийг орхиод явчихсан юм...

	— Яагаад явчихсан юм бэ?

	— Тэр бидэнд хайргүй болоод л тэр... 

	— Хайр гэдэг чинь юу гэсэн үг вэ? гэж хүү нь шалгаав.

	Эх нь түүнд чадах ядахаараа л тайлбарлажээ. Гуравхан настай жаал хүүд ярьсан болгон тэр бүр ойлгомжтой байгаагүй нь мэдээж.

	— Чи том эр болоод бүгдийг ойлгоно гэж эх нь хэлэв. Үүнээс хойш хоёр жил өнгөрч таван настай жаал хүү ээжээсээ:

	— Эцэг минь өөрийгөө хайрладаг байсан уу? гэж асуужээ.

	— Тэр өөрийгөө биднээс ч бүр бага хайрладаг байсан юм. Тэр өөрийгөө хайрлахгүйгээр үл барам өөрийгөө хүндэтгэдэггүй байсан юм.

	— Өөрийгөө хүндэлнэ гэдэг чинь юу гэсэн үг вэ?

	Эх нь тайлбарлах гэсэн боловч таван настай жаал хүү тийм нарийн ширийн зүйлийн учрыг яахин ойлгох билээ.

	Дахиад хоёр жил өнгөрч долоон настай хүү ээжээсээ:

	— Ээж ээ, өөрийгөө хүндлэх гэж яахыг хэлдэг юм бэ? гэж асуув.

	— Энэ бол өөрийгөө үр хүүхдийнхээ дунд байлгаж тэдэнтэйгээ амьдарна гэсэн хэрэг. Хэн үр хүүхдийнхээ хамт аж төрөхийг үл хүснэ, тийм хүн, хүн байхыг хүсэхгүй байна гэсэн үг дээ.

	— Эцэг маань үүнийг ойлгоогүй юм гэж үү? гэж гайхсан хүү нь асуухад,

	— Тэр үүнийг хөгширсөн хойноо ойлгоно доо гэжээ. Хүүгээ есөн настай байхад эх нь хоёр дахь удаагаа нэг хүнтэй суужээ. Тэрээр хүүтэйгээ хоёулхнаа үлдээд:

	— Хүү минь энэ хүн надад хайртай, би ч түүнд хайртай. Хэрэв энэ хүн чамайг хайрлавал чи бас хайрлаж хүндэтгээрэй. Юмыг яаж мэдэх вэ? Энэ хүн чиний эцэг чинь болж, чи хүү нь болж юуны магад. Одоохондоо түүнийг аав гэж битгий хэл, ах гэж битгий нэрлэ. Зүгээр л та гэж байгаарай гэжээ. Ээжийнх нь хоёр дахь нөхөр зан ааш сайтай, нинжин сэтгэлтэй хүн байв. Гэвч жаал хүү түүнд төдийлөн итгэдэггүй учир түүнтэй илэн далангүй ярьж хөөрдөггүй байв. Намайг төрүүлсэн хүнийг би эцгээ болгож чадахгүй байгаа юм чинь энэ хүн миний эцэг болж чадах юм гэж үү гэсэн бодол тархинаас нь огт салдаггүй учраас хүүд гунигтай байдаг байв.

	Хүү гэнэт өвдөж өдөр шөнөгүй ухаангүй хэвтэж хааяа нэг ухаан орох төдий байлаа. Тэр нэгэн шөнө хүү ухаан орж бие нь тайвширч нүдээ нээж харвал хойд эцэг нь түүний туяхан гарыг атган өмнө нь сууж байв. Жаал хүү шалавхан нүдээ аньж энэхэн мөч үүрд мөнх ийм байгаасай гэж хүснэ. Хэдэн хурам өнгөрлөө. Хүү аз жаргалд умбан сэтгэл нь догдлов. Тэр хүн гарыг нь илсээр л сууна. Энэ хүн намайг хурдан эдгээсэй гэж хүсэж байгааг хүү мэдэрч байлаа. Тэгээд хүү нүдээ анин удтал хэвтсэн боловч тэссэнгүй, нүдээ нээн инээмсэглэж,

	— Таныг би аав аа гэж байя, тэгэх үү? гэлээ.

	— Энэ мөчөөс хойш хэдэн жил өнгөрч аз жаргалтай гэр бүлийг уй гашуу нөмрөв. Эх нь эдгэршгүй хүнд өвчнөөр өвдөж хэвтэрт оржээ. Энэ байдал арван жил үргэлжилж энэ хооронд гагцхүү түүнийг нөхөр, хүү хоёр нь халамжлан асарч байв. Хүүг хорин гурван настайд эх нь нас барлаа. Тэрээр эхнэр авч бас хүүтэй болов. Хойд эцэг нь нас өндөр, тамир тэнхээгүй болж иржээ. Хүү ч түүнийг чин сэтгэлээр хайрладаг байв. Тэдний хэн нь ч өвгөний зөвлөгөөгүйгээр юу ч шийддэггүй, түүнгүйгээр хооллохоор хэн ч ширээний ард суудаггүй ажээ. Нэгэн удаа тэднийг оройн холоо идэж байтал хаалга тогшиж үл таних өвгөн орж иржээ. Тэр бээр:

	— Чи намайг таньж байна уу? гэж хүүгээс асуухад

	— Үгүй, танихгүй байна гэв.

	— Би чиний эцэг чинь байна гэж хэлэхэд, хүү өнгөрсөн бүх явдлыг эргэн санаж,

	— Миний эцэг энэ байна, та бол надад жирийн л нэг өвгөн гэж хариулжээ.

	— Гэхдээ чи миний төрсөн үр минь шүү дээ. Намайг гэр орондоо орогнуулаач гэж гуйхад нь хүү:

	— Тэг тэг, тэгэхдээ би таныг хайрлан хүндэтгэж эцгээ гэж нэрлэж чадахгүй шүү гэж хариулжээ.

	Ингэж тэд алим жимстэй цэцэрлэг дундах том байшинд хамт амьдрах болсон юм? Зуны нарлаг сайхан өдрүүдэд цэцэрлэг доторх ширээнээ халуун бүлээрээ цугларч хөгжилтэй яриа хөөрөө, инээд наргиан болж байх нь дуулдана. Харин гагцхүү өнөөх өвгөн л өрөөндөө цонхны дэргэд буурал толгойгоо бөхийлгөн уйлж суух ажээ.

	Энэ явдлыг эцэг хүн бүр сайтар тунгаан бодоцгоогтун. Удахгүй өрх гэр тэргүүлэх залуус та бүхэн ч бас тунгаагтун. Гэр бүлийн тулганы чулууг тавьж, түүнийг бэхжүүлэх хүч бол хайр сэтгэл мөн. Энэ бол эцэг, эхийн хооронд, эцэг хүүхдийн хооронд харилцан чин үнэнч, шулуун шударга эцсээ хүртэл хайрлах хайр юм шүү. Гэхдээ хайр гэдэг хаа нэгтэйгээс гэнэт ирдэг, баяр хөөр, урам зориг ч биш, хайр гэдэг бол аугаа их хөдөлмөр юм. Энгүй хайрын цөхрөлтгүй хөдөлмөрөөр гэр бүл бий болсон юм гэж Ф. М. Достоевский бичсэн байдаг.

	Хайр дурлалын хөдөлмөр гэдэг бол үр хүүхдэдээ өөрийгөө хэн болохыг нотолж, тэдэнд оюуныхаа баялгийг өвлүүлэх гэсэн ухамсартай чин эрмэлзэл юм. Хэрэв та үр хүүхдээ жинхэнэ ёсоор нь хайрлаж тэдэндээ чин үнэнч, бат итгэлтэй байвал эхнэрээ хайрлах сэтгэл чинь жилээс жилд буурах биш, харин улам гүнзгийрч хүнийг хайрлах цорын ганц хайр болон хувирна. Хайр дурлал бол эр зоригийн эрхэмсэг булбарай, эрх танхи, эмзэг хэврэгхэн хүүхэд нь мөн. Үр удмаа үлдээнэ гэдэг нь хайр дурлалд эр зоригийн үүднээс хандана гэсэн үг.

	
ХӨДӨЛМӨР, ЖУРАМТ ҮҮРЭГ1

	Манай тосгоны хамгийн хүндтэй хамтралчин эмэгтэйгээс надад захидал ирүүлжээ. «Зовлонгоо тоочих нь надад үнэндээ ичгэвтэр л байна. Би 16 настай ганц хүүтэй, түүндээ юугаа ч хайрладаггүй юм. Гэтэл Анатолийг яахаа ч мэдэхээ байлаа. Сурах ч хүсэлгүй гэнэ. Ажиллах ч дургүй гэнэ. Тун саяхан надад баяраар шинэ костюм авч өгөхгүй бол би сургуульд чинь явахгүй шүү гэсэн үг хаядаг юм байна. Одоогоор чамд хувцас авч өгч чадахгүй нь ээ бүхнийг л чамд зориулж өөрийгөө мартдаг шүү дээ гэхэд тэгэхийн л тулд эх гэж байгаа юм биш үү гээд хаалга саван гарч одлоо» гэж бичсэн байлаа. Энэ захидал миний сэтгэлийг ихэд догдлуулав. Тэгээд би Анатолий, түүнтэй ээжтэй нь, бас багштай нь уулзаж ярилцлаа. Багш нь сэтгэл зовнисон шинжтэй «Эх нь одонгоор шагнуулсан гайхамшигтай хөдөлмөрч хүн. Хүү нь гэж ёстой нэг хүн үнэмшмээргүй залхуу даа» гэж билээ.

	Учир нь юундаа байна вэ? Яагаад хөдөлмөрч сайн эхийн хүүхэд ийм болж өсдөг бил ээ? Өрөвч зөөлөн сэтгэлтэй, хайр халамжтай эхийн хүүхэд яагаад цэвдэг хүйтэн сэтгэлтэй болдог билээ. Тэгээд би 16 настай залуугийн хүүхэд ахуй насны амьдралыг мэдэхийг хичээсэн явдал бол олон жил сэтгэлийг минь түгшээж байгаа энэ асуудлын үнэн мөнийг бас дахин шалгахын тулд тэгсэн билээ. Хорвоод би төрлөө шүү гэдгээ мэдэгдэж часхийн орилсон мөчөөсөө эхлэн хүний зан авир, үйлдэл нь эхэлдэг. Хүн аажмаар ертөнцийг нээж, түүнийг сэтгэл ухаанаараа танин мэдэж байдаг ажээ. Тэр бээр эхийгээ хараад инээмсэглэнэ. Түүний анхны бүүр түүр бодол санаанд нь (хэрэв ингэж нэрлэж болдог сон бол) эх эцэг нь миний баяр баясгалан, аз жаргалын төлөө амьдарч байна гэдгийг мэдрэх явдал мөн. Хүн болж хөл дээрээ тэнцэж эхлэхдээ цэцгэн дээгүүр эргэлдэн нисэх эрвээхэй, гоё хөөрхөн тоглоомыг үзээд хүүгийнхээ хөл хөөрцөг болохыг хараад аав ээж нь бас инээн баясдаг. Хэчнээн цаашлах тусам энд нэг хууль төчнөөн тод хүчтэй үйлчилдэг байна. Хэрэв хүүхдийн зан авир, үйлдэл бүхэн өөрийнх нь санаснаар бүтээд байвал тийм хүүхэд өөдгүй хүн болдог ажээ. Тийм хүүхэд эцэг эхээсээ хэмжээнээс хэтэрсэн их зүйлийг шаардаж өөртөө барагтай бол шаардлага тавихгүй болдог байна. Чухамхүү эндээс л залхуу хойрго, дэмий сэлгүүцэх, бусдын хүчээр амьдрах, хүний үнэргүй зан хийгээд хайхрамжгүй хэнэггүй байдлын жинхэнэ эх суурь тавигддаг. Хүүхэд ахуй үедээ бэлэн зэлэн юман дээр дураараа туйлж өссөн хүүхэд том болохын цагт оюун ухаан нь хоосорч амьдралын урам нь хугарч эхэлдэг байна. 

	Хүний үйлдэл, зан авирын бүр анхдагч энгийн, тэр ч байтугай ямар нэг хэмжээгээр болхи өдөөгч болсон хэрэгцээг илүү хүчтэй, илүү нарийн, илүү ухаалаг өдөөгч болох журамт үүрэгтэй хослуулсан тийм нөхцөлд л бие хүнийг өвтэгш хүмүүжүүлэх боломжтой юм. Чухамдаа юу хүссэнээ хийх болсноор биш харин нийтийн тусын тулд хийх ёстойг хийж эхэлснээр хүний амьдрал эхэлдэг юм. Үүрэг хэмээх ойлголт илүү дээд хэрэгцээг хэдий чинээ эртнээс үүсгэн амьдралд нь нэвтэрч эхэлбэл танай хүүхэд төдий чинээ оюун ухаанаар баян, үнэнч шударга хүн болж өснө. Миний үзэж байгаагаар чухам үүнд л коммунист хүмүүжлийн эрхэм дээд утга агуулга оршино.

	Хүүхдийг журамт үүргээ ухамсарладаг болгохын тулд хэрхэн хүмүүжүүлбэл зохих вэ? Журамт үүргийн эрхэм сайхан нь гэсэн ном бичихээр би холбогдох материалыг олон жил цуглуулсан юм. Энэ бол эх орон, нийгэм, ойр дотнын болон төрөл төрөгсдийнхөө өмнө хүлээсэн үүргээ ягштал биелүүлдэг, эрхэм их хүмүүсийн тухай өгүүллүүд юм. Үүрэг хүлээхийн гоо сайхны тухай өгүүллүүд хүүхдийг амьдралд ариун цагаан хөдөлмөрт хэрхэн ухамсартай бэлтгэх тухай өгүүлдэг юм.

	Сургуульд ирж байгаа хүүхдүүд цэцэрлэг суулгадаг юм.

	Ээжийн цэцэрлэг гэж бидний бэлгэдэн нэрлэсэн тэрхүү цэцэрлэгт сурагч багачууд маань мод бут тарьдаг юм. Тэнд хүүхэд болгон өөрийн мод буттай, түүнийгээ өөрсдөө хариуцдаг юм. Энэ нь хүүхдүүдээс өдөр тутмын байнгын анхаарал халамж, оролдлого, чармайлт шаардана. Ингэснээрээ хүүхэд эцэг эхийн анхаарал халамжийн объект бус харин хөдөлмөрч ажилч хүн болж байгаа юм. Ингэсэн хүүхэд ажил хийхийн баяр, бага насны цэнгэлт үеийг танин мэддэг болдог юм.

	Хамт олны оюуны амьдралын үндэс нь болсон үүргээ ухамсарладаг, оюун санааны хувьд өсөж боловсорсон хүн болгож хүүхэд хүмүүжүүлэхийн тулд бид материаллаг үнэт баялгийг хариуцах хүүхдийн хариуцлагыг хөгжүүлэхэд ихээхэн анхаарал тавьдаг. Манайд пионерын механикжуулах багахан бригад олон жил ажиллаж байна.

	Комсомолчдын дунд «Идэр механикжуулагчдын бригад» ажилладаг. Тэдний мэдэлд маш их материалын үнэт зүйлс байдаг юм. Арван тавхан настай хүү тарианы талбайгаар явж байхдаа өөрийн гараар ургуулсан үр тариа, өөрийн гараар боловсруулж, арчилж, хөрсний элэгдлээс хамгаалсан газраа хараад «үүнийг би хийсэн юм» гэж бахархан боддог болдог. Хөдөлмөрийнхөө үр шимийг харах тутам зүрх сэтгэл, ухамсраараа үүргээ төдий чинээ гүнзгий мэдэрч, туйлын эрхэм дээд зорилготой хүн байхыг хүсэж, өөрийгөө хэн болохыг онцгой гярхай ажиглаж, тэгэх тусмаа сэтгэл зүрх нь «би тэгэх ёстой» гэж аяндаа өөрөөс нь улам бүр шаарддаг болно.

	Хүн хөдөлмөрөөрөө материалын болон оюуны үнэт баялгийг бүтээхийн зэрэгцээ бас өөрийгөө бүтээж байдаг билээ. Хэрэв бид үр хүүхдээ жинхэнэ хүн болгон хүмүүжүүлье гэвэл тэдний хүүхэд ахуй цагийг санаа амарлингуй хөнгөн хялбар өнгөрүүлэхгүй байхыг хичээх ёстой. Биеийн болон оюуны хүч чармайлт гаргаагүй, хөдөлмөрлөөгүй хүүхэд ахуй цагийн амьдрал гэдэг бол ямар ч утгагүй юм»

	Коммунизмыг санаа зовох юмгүй бэлэн зэлэн хөнгөн хялбар амьдралын нийгэм мэтээр ойлгох нь хүмүүжилд үлэмж гэнэн, гүнзгий эндүүрэл, хамгийн их хор уршиг тарих зүйл мөн. Хүн зүгээр суухын боол болохын тулд боолчлолын хөдөлмөрөөс чөлөөлөгдөөгүй шүү дээ.

	
ЗАЛУУ ЭЦЭГТ ИЛГЭЭХ ЗАХИДАЛ

	Ээлжит шуудангаар нэг залуу эцгээс захидал ирсэн юм. Уг захидалд: «Миний санааг зовоож буй асуултад хариулж өгөхийг танаас хүсье. Би хоёр хүүтэй, том нь зургаан настай, бага нь тавтай. Эхнэр бид хоёр мал аж ахуйн фермд ажилладаг. Бид хоёр хүүхдүүдийнхээ аз жаргалын төлөө хөдөлмөрөө зориулдаг юм. Гэвч тэд маань аз жаргалтай байна уу, үгүй юу? гэсэн асуулт одоо намайг зовоох боллоо. Өглөө бүр хоёр хүүгээ цэцэрлэгт нь хүргэж өгнө. Тэд өөрсдөө яваад оччихож чадах атал яах гэж би зориуд өөрөө хүргэж өгч байгаагаа мэдэхгүй юм. Нэг өглөө ах Олег нь ээжийнхээ оёсон хүрмийг голж баахан гоншигнолоо. Цэцэрлэгт очих замдаа түүнийгээ сэмхэн тайлаад бут руу чулуудаж орхисныг орой нь хүн олж авчирч өгсөн юм. Дараа нь болсон бас нэг явдал гэвэл дүү Валерий нь яагаад ч юм ботинкаа үүдэнд тайлахаас дургүйцэж шороотой гуталтайгаа өрөөндөө оржээ. Тэгэхлээр нь Вера гуай түүнийг зэмлэхэд харин Валерий, хог шавхайгаа та цэвэрлэ. Үүний төлөө та мөнгө авч байгаа шүү дээ гэж хэнэг ч үгүй хэлжээ. Хүүхдүүд маань хөдөлмөрт ингэж үл тоомсорлосон, хайхрамжгүй зан гаргаж байгаа нь миний гайхлыг төрүүлж байна» гэж сангийн аж ахуйн ажилтан Андрей Александрович бичжээ.

	Эрхэм хүндэт эцэг таны асуулт манай амьдралын хамгийн төвөгтэй, хамгийн хэцүү, хамгийн хойшлуулшгүй чухал, өсвөрийн үеийнхний хүмүүжлийн асуудлыг хөндсөн түүнийг сайн бодохыг шаардаж байна.

	Би Павлышд эцэг эхийн сургууль ажилладаг гэдгийг дээр өгүүлсэн. Энэ сургуулийг багш нар санаачлан байгуулсан юм. Хичээл дээр эцэг эхчүүд ирж тэднээр бид нэг ёсондоо хүүхэд ахуй цагийн амьдралыг гүнзгий судлуулдаг юм.

	Тус сургууль нь хэд хэдэн группэд хуваагдана. Нэгдүгээр хэсэгт одоохондоо хүүхэдгүй байгаа залуу хос, хоёрдугаар хэсэгт сургуулийн өмнөх насны өөрөөр хэлбэл хүүхэд нь нэгдүгээр ангид орох хүүхдийн эцэг эхчүүд хамрагдана. Мөн тэрчлэн янз бүрийн насны сурагчдын эцэг эхчүүдэд зориулсан тусгай групп байгуулан хичээллэдэг. Хүүхэд нь сургуульд арван жил суралцдаг бол эцэг эх нь өөрсдөд нь зориулсан сургуульдаа арван гурван жил суралцана. Хичээл сард 2 удаа бүтэн хагас цагаар үргэлжлэх бөгөөд хичээлийг захирал, хичээлийн эрхлэгч, туршлагатай сайн багш нар заана. Энэ ажлыг би захирлын хувьд сургуулийн удирдах хүний үүргийн хамгийн чухал хариуцлагатай нь гэж үздэг юм.

	Сургууль дээр эцэг эхийн долоон групп сард хоёр удаа цугларч хичээллэхэд багш нарын ажлыг хүндрүүлэхгүй юу? гэж асууж болох юм. Бид өөрсдийн ажлаас гэхдээ сургууль багш нар, эцэг эхтэй байнгын харилцаа холбоотой байхад хэрэггүй аар саар олон зүйлийг хасаж ажилладаг учраас бидэнд хэцүү биш. Бид сурагчдын гэрээр явдаггүй, харин эцэг эх бидэнтэй ирж уулздаг.

	Багш нар хичээлээр охид хөвгүүд, өсвөр насны хүүхдийг зөв хүмүүжүүлэх гэгч юуг хэлэх вэ? гэдэгт тодорхой хариулахыг хичээж, эцэг эхчүүдэд ажил хэрэгч зөвлөгөө өгдөг юм.

	Залуу хосуудад бол энэ хичээлээр гол төлөв гэр бүлийн гишүүдийн хоорондын харилцааны соёл, бусдын хүсэл эрмэлзлийг харгалзан өөрийн хүслийг жолоодох чадварын тухай ярьдаг. Хэрэв жаргалтай, жаргалгүй, азтай азгүй гэсэн ойлголт тэрчлэн хоёр хүний (дараа нь мэдээжээр гэр бүлийн хамт олны) бүтээсэн оюуны баялаг гэсэн ердийн ойлголтыг анхааралтай задлан шинжилж үзвэл эдгээр нь хүмүүсийн харилцааны соёл дээр тулгуурладаг болох нь аяндаа мэдэгдэнэ. Хүний халуун дотно сэтгэлийн халдашгүй дархан байдлыг хамгаалахын хамт бид хүний зүрх сэтгэлийн хамгийн ариун нандин, тэгэхдээ бүр халдашгүй дархан гэж хэлж болох нууцад эв дүйтэй ухаалгаар нэвтрэн орж ажилладаг юм. Чухамхүү яг энэнд л залуу эцэг эх татагддаг юм. Дашрамд хэлэхэд эдгээр эцэг эхчүүдийн ихэнх нь бидний шавь нар байсан юм.

	Л. Н. Толстой «Хүүхэд төрснөөр эцэг эхэд онцгой «эмзэг» сэрэл бий болдог» гэж бичсэн байдаг. Иймд эцэг эхчүүдэд хүүхдийн өмнө тэр «эмзэг орчин»-г амьдралын алхам бүрээрээ тэд хүүхдээ хүмүүжүүлэх тэдэнд өөрсдийн оюун бодол, сэтгэл зүрх, зан төрхийн хэсгийг өвлөн өгч дамжуулж байдгийг аль болох тод томруун хариулахыг хичээдэг.

	Мөдхөн нэгдүгээр ангид орох хүүхдийн эцэг эхчүүдийн хичээл дээр бид хүүхдийн оюуны чадвар, үг ярианы мэдрэхүйг хэрхэн хөгжүүлэх, хүмүүжүүлэхийг тэдэнд заана. «Эцэг, хүү», «Эх охин»», «Гэр бүл бол хүмүүсийн харилцааны сургууль мөн», «хүүхдийн ёс суртахууны соёлын анхны хэм хэмжээ» зэрэг сэдвүүдээр тусгай лекц уншдаг.

	Эцэг эх, багш, хүмүүжүүлэгчдийн жинхэнэ хайр халамж бол хүүхдэд аз жаргалыг өгөх чадвар юм. Хүүхэд ахуй цагийн аз жаргал гэдэг бол мөр бүтэн, гэдэс цатгалан явуулах, голомтын дөлгөөхөн гал гэхдээ энэ гал, сүйрлийн түймэр болон хувирч болзошгүй учиртай. Тэгэхлээр эрхэм эцэг эхчүүд минь хамаг юм тэр галыг хэрхэн залж жолоодохоос шалтгаална шүү. Энэ голомтыг асаан бадраах уужим саруул ухаан бол чухамдаа хүмүүжлийн бүхий л арга барилын эх үүсвэр билээ.

	Нийгмийн гай гамшиг болсон согтуурах, танхайрах, гэмт хэрэг үйлдэхийн эх үүсвэр нь харахад гэм хоргүй мэт өчүүхэн жижиг төдий ч атугай залхууран хойргоших явдлаас гардаг гэдгийг би хариуцан баталж байна.

	Гэр бүлийн амьдралд хүсэл мөрөөдлийн соёлыг нэвтрүүлэх тэр хүч хаана байна? Би хүссэн бүхнээ хийх ёстой гэсэн хувиа хичээсэн өөдгүй үзлийг балчир залууд яавал шингээхгүй байж болох вэ?

	Хүмүүжлийн ийм аугаа их хүч бол хөдөлмөр мөн. Харамсалтай нь гар хумхин, дэмий гиюүрэн суух боломжгүй баймаар хөдөөгийн амьдралд хүртэл гар хумхин хий суух явдал үзэгдэж байна. Сангийн аж ахуйн ажилч хичээнгүй нэгэн хос хүү, охин хоёртой. Хүү нь тавдугаар ангид, охин нь зургаадугаар ангид суралцдаг. Багш нь охиноос «Та хоёр ер нь гэртээ шал угааж үзсэн үү?» гэж асуухад «Үгүй... манайх битүү хивс дэвссэн болохоор шал угаах шаардлагагүй байдаг...» гэж хариулжээ. Ээж нь тэднийг унтаж байхад ч юм уу, эсвэл сургуульдаа явсан хойгуур нь ч юм уу, чухам хэдийд нь хивсээ цэвэрлэж шалаа угаадгийг тэр хоёр мэддэггүй байлаа.

	Эрхэм Андрей Александрович аа! Манай нийгэмд ийм явдал байж болох уу? гэдгийг бодоцгооё. Манай нийгэм иргэн бүрийнхээ өмнө хөдөлмөртэй холбогдсон сахилга, үүрэг хариуцлага, зан байдлын хатуу шаардлага тавьдаг билээ. Эдгээр шаардлагыг биелүүлэх нь бие хүний эрх чөлөө, түүний хөгжлийн баталгаа болмуй. Хүүхэд байхдаа хүслээ жолоодож, зан суртахууны тогтсон журам дэглэмд сураагүй бол тэрээр нийгэмдээ найдваргүй хүн болж нийгмийн шаардлагатай зөрчилдөж эхэлдэг байна. Багадаа зөвхөн хэрэглэгчийн жаргал эдэлж байсан хүүхэд яваандаа сурахаас шантардаг ажээ. Эцэст нь үр бүтээлтэй хөдөлмөрлөхөөс зайлсхийх бүр айхтар аюул түүнийг нөмөрнө. Энэ бүгд бол нэг гинжний цуврах хэлхээс лүгээ юм.

	Аз жаргал бол бариад авч болох үлгэрийн гайхамшигт галт шувуухай биш ээ. Энэ бол заавал хүч гаргаж, чадал зарж барих бодит барилга юм. Хүүхдийн хөдөлмөр бол олон талтай, өргөн хүрээтэй ойлголт гэж би үздэг. Энэ бол биеийн, оюуны, зоригийн, ёс суртахууны хүч, өөдгүй явдлын эсрэг, сайн сайхны төлөө тэмцэлд өөрийн байр суурийг тодорхойлж хэн болохоо харуулах хүчин чармайлтын нэгдэл билээ.

	Хүүхдийн бага насны хөдөлмөрийн гойд чухал нь нэгдүгээрт, дээд зэргийн хүнлэг, өөрөөр хэлбэл эх орон, ард түмэн, нийгэм, хүмүүст сайн сайхныг авчрах хүсэл эрмэлзлээр төгс төгөлдөр байх; хоёрдугаарт, ийм хөдөлмөр хүний заяаны төрөлх чанар, дадал заншил болсон байх явдал юм.

	Жинхэнэ аз жаргал гэдэг сургуулийн босго алхмагцаа суралцах хөдөлмөрлөх хоёрыг нэгэн зэрэг хослуулж чадсан тийм хүнд л олддог юм гэдгийг амьдрал надад мянгантаа батлан харуулсан юм.

	Хөдөлмөрийг тоглоом зугаа болгох биш, харин хөлсөө урсган ядарч зүдэрч гартаа эвэр ургатал ажиллан зорилгодоо хүрсэндээ баяр хөөртэй амрах жинхэнэ хөдөлмөрийн амьдрал л хүний хиргүй тунгалаг нинжин сэтгэлийн соргог манаа болж, үүнгүйгээр аз жаргалын ариун нандин оч нь чандруу болон хийснэ. Манай сурган хүмүүжүүлэх хамт олон жилийн турш ихээхэн санаа тавьсан гол зүйл болох хөдөлмөр, танин мэдэхүйг хослуулж байсны учир энэ билээ. Би олон хүний хувь заяаг сайн мэдэх бөгөөд эдгээрийн дотроос хүүхэд ахуй цагтаа хөдөлмөрлөж эхэлсэн хүн л нийгэмд төдийгүй өөрөө, сэтгэл оюундаа хамгийн аз жаргалтай амьдарч байгааг гүнзгий мэдэрсэн билээ.

	Манай тосгонд нэгэн аз жаргалтай сайхан айл байдаг юм. Тэдний арван дөрөвтэй охин Анна нь долоодугаар анги төгссөн, арван хоёртой Павло тавдугаар ангид, есөн настай Ольга нь хоёрдугаар ангид сурдаг. Тэд бүгдээрээ маш сайн сурдаг, гойд ажилсаг хүүхдүүд. Ийм нэг явдал болсон юм. Аннад багш нь сайн дүн тавьчихжээ. Анна завсарлагаагаар багшдаа миний сурлагын хүснэгтэд дөрөв битгий тавиач. Би бүр сайн давтаад ирье. Бидэнд хэцүү явдал тохиолдсон. Хамтралын улаан манжин юу ч үгүй шавхайтаад, гэтэл ээж маань агрономч шүү дээ. Ийм үед ээждээ сайн гэсэн дүн сонсгож болох уу даа? хэмээн учраа хэлжээ.

	Нэг удаагийн эцэг, эхийн сургуулийн хичээл дээр хүмүүс Петр Григорьевич та хүүхдүүдээ яаж хүмүүжүүлдгээ ярьж өгөхгүй юу гэхэд тэрээр нэлээд сэтгэл зовсон янзтай, бид хоёр хүүхдүүдтэйгээ хамт хөдөлмөрлөдөг. Тэгэхлээр хөдөлмөр л хүмүүжүүлж байгаа байх даа. Тэд хөдөлмөрлөж байгаа болохоор өөрөө өөрсдийгөө бас хүмүүжүүлдэг. Хөдөлмөр бол үнэндээ хамгийн анхаарал халамжтай хамгийн үнэнч асрагч гэж эхнэр бид хоёр үздэг. Хөдөлмөр гэдэг чинь өөрөө хамгийн хянуур болгоомжтой, хамгийн өндөр шаардлагатай асрагч юм шүү дээ гэж хариулсан юм.

	Энэ үгэнд хөдөлмөрч ард түмний маань сурган хүмүүжүүлэх үзлийн ухаалаг систем илэрч байна. Эрхэм эцэг эхчүүд минь хүүхдийг хөдөлмөрлүүлэхээс бүү айгтун, үр хүүхдээ хөдөлмөрлөхөөс битгий хамгаалаарай! Хүүхэд чинь цэцэг, усан үзэм услах гээд эхлээд нэг хувин ус, дараа нь хоёр, гурав, дөрөв дэхээ зөөг, хөлс нь бурзайж ядраг, үүнд сэтгэл бүү түвд. Хүүхдийн чинь энэ хөдөлмөр амьдралын өөр бусад ямар ч баяр хөөртэй үл зүйрлэм тийм баяр баясгаланг өөрт нь авчирна. Энэ хөдөлмөрийн үр дүнд хүрээлэн буй орчноо төдийгүй, хүн өөрийгөө ойлгож мэдэж авдаг юм.

	Эх нь хүүхдүүдээ зургаатай, наймтай байхад нь зун болохоор тариа, ногооны талбай руу хамт авч явдаг байв. Хүүхэд эхийнхээ хийж байгаа болгоныг хийх сэн гэсэн хүсэл оргилно. Энэ өдрүүдэд хэчнээн олон шинэ зүйлийг танин мэдсэн гэж санана. Үүрийн цагаан туяа, манант нуга, ой дахь шувуудын жиргээ, тариан талбайд дайралдах бор туулай, зальт үнэг, номин цэнхэр огторгуйд жиргэн нисэх болжморын ая эгшиг, зуны наранд туяаран гийх алсын тариан талбай, гуу жалгын хүйтэн уст булаг шанд энэ бүхэн түүний насан туршид үл мартагдах хамгийн нандин зүйл болон сэтгэлд нь үлдэнэ. Орой нь хэдийгээр наршиж ядарсан ч сэтгэл дүүрэн баяртай ирж тариан түрүү, ургамлын иш бүхий хавтас, хөрс бордооны дээж бүхий цүнх, завсар нь өнгө өнгийн цэцэг хавчуулсан номоо тэргэн дээрээс нандигнан авч гэртээ оруулна. Энэ бүхэн бол тоглоом биш, жинхэнэ хөдөлмөр билээ. Тийм ээ, энэ бол хүүхэд ахуйн баяр баясгалан.

	Петр Григорьевич, Анна Петровнагийн хүүхдүүд олон жил зуны өдрүүдийг хүр хорхой тэжээж өнгөрөөнө. Ингэж эдний хүүхдүүд гутал хувцас, сурах бичиг, ном, дэвтэр авах мөнгөө өөрснөө олцгооно. Тэд одоо насанд хүрч том хотуудаар жуулчлахад элбэг хүрэлцэхүйц мөнгө авдаг болжээ. Петр Григорьевичийн хүүхдүүд Москва, Ленинград, Киевийг үзэцгээжээ.

	Яагаад хүүхдүүд эцэг эхээ хүндэтгэхгүй байна вэ? гэсэн асуулт бүхий олон арван захидал би авдаг. Эцэг эх, хүүхдийн оюун санааны амьдралын нэгэн нэгдмэл үзлээс л хүндэтгэл бий болдог. Хүндэтгэл гэж эцэг эхийн ажил албыг ёс төдий мэдэхийг хэлдэггүй. Төрсөн үр нь ээжийнхээ түүнд зориулж хэчнээн их чадал чинээ, эрүүл мэндээ үрж байгааг мэдсээр байж эхдээ хайнга, хөндий ханддаг тохиолдол бишгүй гардаг. Эцэг эхдээ хайртай байх үрийн хайр гэдэг бол дотнын хайртай хүндээ аз жаргал авч ирэхийн тулд түүний төлөө цуцалтгүй зүтгэсэн оюун санааны зүтгэлийн баяр баясгалан юм.

	Би том хотод аж төрж лабораторид (эсвэл зохион бүтээх товчоонд) ажилладаг гээд, ер нь хүүхдийг жинхэнэ ёсоор хүмүүжүүлэхийн тулд ажилдаа дагуулж аваачаад хамт хөдөлмөрлөх юм уу, миний хүү надтай юу хийх болж байна аа? гэсэн иймэрхүү агуулгатай захидлыг би хойшид ч цөөнгүй авна гэдэгт итгэж байна. Үгүй, тийм биш, заавал ингэх ч албагүй, хамгийн гол нь хүүхэд чинь хүмүүсийг зүрх сэтгэлээрээ мэдэрч чаддаг, тэдний төлөө өөрийн оюун ухааны хүч чадлыг зориулахад бэлэн байхуйц хүмүүжсэн байх ёстой. Хөдөлмөрлөхөд заавал тариа ногооны талбай, малын бэлчээр байх албагүй. Мужийн нэгэн хотод надад ийм нэгэн явдал тохиолдсон юм. Зургаадугаар ангийн сурагч Алёша хүүгийн эх нь түүнийг яаж нэг ажилтай болгоё доо гэж бодоод ямар ч арга олсонгүй цөхрөнгөө баржээ.

	Ганцхан Алёша ч биш бас хэд хэдэн хүүхэд дэмий сэлгүүцэхээс өөр хийх юмгүй байв. Гэтэл тэдгээр хүүхдийн суудаг байранд хараа муутай тахир дутуу нэг хүн амьдардаг байв. Түүнд хэн ч ном уншиж өгдөггүй аж. Хэрэв хүүхэд, бидэнтэй хамт бусдын тус дэм шаардлагатай хүн аж төрж байна гэдгийг зүрх сэтгэлээрээ мэдрэхгүй байгаа бол юуных нь эцэг эхээ хүндэтгэх тухай яриа хийх билээ дээ.

	Нийгэм, хүмүүсийн төлөө хөдөлмөрлөх явдал хүүхэд залуусын баяр баясгалангийн эх үүсвэр болж байгаа тэр газар ямар ч шийтгэл зэмлэл байхгүй гэсэн сурган хүмүүжүүлэх зүй тогтлын маш чухал үнэнийг олон жилийн туршлага нотолж байна. Ер нь тэгж шийтгэх хэрэгцээ ч алга, тэгэхлээр шийтгэлийн тухай яриа ч гарахгүй. Нэгэнт шийтгэх шаардлага гарахгүй болохоор сахилга зөрчигч, үймээн дэгдээгч этгээд байхгүй гэсэн үг. Манай сургуулийн хүүхдүүд шийтгэл гэдгийг мэддэггүй юм. Юуны өмнө энэ нь яагаад гэвэл хүүхдийн баяр баясгалангийн эх үүсвэрийг хүүхэд өөрөө хүмүүст сайн сайхныг сэтгэл өег хийж өгөх сөн гэсэн чин эрмэлзэл, шинийг бүтээх гэсэн тэмүүлэл бий болгож байдагт хамаг учир оршино. Гэр бүл сургуулийн сурган хүмүүжүүлэх наад захын соёлыг энэ «ололт»-гүйгээр бид төсөөлөн бодохын аргагүй. Хувьсгалын ололт амжилтыг зөвхөн сургууль л бэхжүүлнэ гэж В. И. Ленин хэлсэн байдаг. Тийм ээ, шийтгэлгүйгээр хүмүүжүүлэх гэдэг бол сургуулийн явцуу үйл хэрэг биш ээ. Энэ нь нийгмийг коммунист ёсоор өөрчлөн байгуулах, мөн түүний эмзэг нарийн хүрээ болох хүмүүсийн ухамсар, зан төлөв, тэдний хоорондын харилцааг коммунист ёсоор өөрчлөх чухал асуудлын нэг юм. Зарим хүн гэмт хэргийг бүрмөсөн устгахын тулд аль болох хатуу, чанга шийтгэх хэрэгтэй гэж ярих явдал байсаар байна. Энэ бол үндсээрээ буруу! Хэрэв бага балчир, өсвөр насанд нь хүүхдийг шийтгэдэггүй, яг хэлбэл шийтгэх хэрэгцээ үгүй болсон үед л гэмт хэрэг устана.

	Кировградын сэргийлэхийн газрын хүүхдийн хэсэгт арван дөрвөн настай, тавдугаар ангид гурав дахь жилээ суралцаж байгаа гэсэн шалмаг байрын сэргэлэн хүүг авчирчээ. Энэ удаа тэр гэрээсээ оргосон гэнэ. Яасан ч гэртээ буцаж харихгүй. Сургуульд сурахгүй гэж зүтгэж байв.

	Сэргийлэхийн хүүхдийн хэсэг сургуулиас нь түүний тодорхойлолтыг ирүүлэхийг хүсэхэд захирал тэр дор нь барагцаалбал дараах хариуг ирүүлжээ: Сурагч С. Федор нь засаршгүй, дээд зэргийн танхай, дэмий сэлгүүцэгч, багш нараа тохуурхан доромжилдог мунхаг сагсуу этгээд мөн гээд цааш нь гэрээсээ оргохын өмнөхөн Федор хичээл дээр үймүүлж, муур, нохой болж шалигласан, замдаа дэлгүүрийн цонх хага цохин үүргэвч, хоёр ширхэг гар чийдэн, хэдэн ширхэг зай хулгайлан авсан гэж бичжээ. Эцэст нь гэмт хэрэг үйлдсэн энэ этгээд зохих шийтгэлийг хүлээх ёстой. Ийм сурагчийг жирийн сургуульд үлдээж үл болно гэсэн ширүүн үгээр тодорхойлолтоо дуусгасан байлаа. Федягийн хувь заяа миний сэтгэлийг ихэд түгшээсэн юм.

	Сургууль, гэр бүлийн амьдрал түүнд ёстой дуусашгүй там болжээ. Тэр хүү гэрийн даалгавраа яагаад ч хүч хүрэхгүй тул хичээллэхэд маш хүнд байв. Багш нар харилцах дэвтэрт нь танай хүүхэд сурах дургүй байна. Зохих арга хэмжээ авна уу, биеэ зөв авч явж чадахгүй байна, арга хэмжээ авна уу гэх зэрэг эцэс төгсгөлгүй бичиж эцэг эх нь түүнийг зодож занчдаг байв. Иймээс хүү сургууль, орон гэрээ үзэн ядаж даалгавраа зориуд хийхгүй очиж, санаатайгаар сахилгагүйтдэг болжээ... 

	Хэрэв хүүхэд шийтгүүлснээс болж сэтгэл нь нэг удаа ч эвдэрвэл өөрөө өөрийгөө хүмүүжүүлэхээр байгалиас заяасан оюуны дотоод хүч чадал нь сульдан доройтдог ёстой. Хэчнээн их шийтгэл хүлээлгэх тутам хүн төдий чинээ хэрцгий догшин болж, мөн тэр хэмжээгээр өөрийгөө хүмүүжүүлэх хүсэл нь улам бүр багасна гэдгийг ямагт санаж явууштай.

	Ялангуяа шийтгэл, тэр дундаа шударга бус шийтгэл нь (гэр бүлийн доторх маргааны ихэнхэд чухам ийм тохиолдол гардаг) хүний оюун санааг бүдүүлэг болгож, хэрцгий догшин, хорсол заналаар дүүргэдэг. Хүүхэд ахуйдаа шийтгэл хүлээж байсан хүн, өсвөр насандаа сэргийлэх, шүүх, засан хүмүүжүүлэх хөдөлмөрийн колони ер нь юунаас ч айхгүй болдог.

	Сурган хүмүүжүүлэгчид бид хүүхэд рүү дайрч давшлахаасаа илүү оюун ухааны харанхуй бүдүүлэг байдал, ёс суртахууны мунхаг явдал, тэрчлэн энэрэнгүй сайн үйлс, гоо үзэсгэлэнг үл ухаарахаас л маш их болгоомжилдог юм.

	Ингээд Андрей Александрович та бид яриагаа дуусгая. Асуулт маань аз жаргалын тухай байсан гэтэл хөдөлмөрийн тухай яриа боллоо. Ер нь хүмүүжил, залгамж хойч үеийн мөн чанарын логик ч үүнээс өөрөөр байж болохгүй. Хэрэв Андрей Александрович та хүүхдүүддээ энэ аз жаргалыг өгч чадвал тэд ёстой жинхэнэ хүмүүс болно.

	
ХҮҮХДИЙГ СЭТГЭЖ СУРГАЯ

	Би Кировград руу саяхан явахдаа нэгэн төмөр замчин залуутай танилцсан юм. Түүний ажилладаг жижигхэн станцад бага сургууль ч байдаггүй ажээ. Тэр эцэг эхийн хурал тараад харьж яваа ажээ. Залуу эцгийн гунигт харц надад гайхал төрүүлсэн юм. Түүний харцанд сэтгэлийг нь эртнээс ямагт зовоох болсон гуниг гүн шингэсэн нь илт байв.

	Хүү минь гуравдугаар ангид сурч, холын хамаатныдаа байдаг юм. Та зөвхөн багшийн хувьд биш, эцэг хүний хувьд намайг ойлгоорой. Хүү чинь дуугүй, сахилгатай, ажилч, гэхдээ... оюуны чадвараар даанч дорой юм гэсэн үгийг багшаас нь сонсох шиг хэцүү зовлон эцэг хүнд байдаг гэж үү? Таны хүү дунд сурвал дээдийн олз шүү. Харин түүний хувьд онцсайн дүн авах гэдэг бүр шонгүй юм байна гэж л багшийн ярианаас ойлгосон. Бусад хүүхэд хичээл дээр гурваас дөрвөн бодлого бодож байхад Сашка маань ганцыг ч дөнгөдөггүй гэнэ. Бодлогынхоо утгыг нь ч ойлгодоггүй гэнэ. Яахлаараа ийм болдог юм бэ? Миний хүү ямар нэг талаараа дутуу хөгжилтэй юм гэж үү? Би хүүгээ ухаантай хүн болгохын тулд амьдралынхаа тэн хагасыг зориулахад бэлэн гэдгийг та бодоод үз хэмээн ярьж билээ.

	Иймэрхүү зүйлийн талаар эцэг хүнтэй ярилцахад тун хүнд дээ. Үр хүүхдэдээ ухаангүй хайртай эцэг эхчүүдэд тэднээс нь өөр үнэ цэнтэй зүйл ер байдаггүй юм. Энэ бол мөнхийн үнэн, учир нь хүний амьдралын утга агуулга бол өөрийгөө хорвоод цоо шинээр бүтээх, тэгэхдээ эцэг эх бидний нэгэнт хүрсэн тэр өндрөөс илүүгээр үр хүүхдээ оюун ухаан, ёс суртахуун, гоо сайхны эрхэм дээд соёлтой үлдээхийг эрмэлзэж байдагт оршино. Энэ сэдвээр ярилцах нь хэдийгээр амаргүй ч зайлшгүй чухал юм.

	Социалист нийгмийн иргэн бүрийн бүтээлч хүч цэцэглэн хөгжиж буй өнөө үед хүний оюуны хөгжлөөс түүний өөрийнх нь хувь заяа, аз жаргал шалтгаална. Оюуны хөгжлийн хувьд ямар нэг хэмжээгээр сул дорой гэдгээ мэдэрч буй хүн ихээхэн аз жаргалгүй байдаг ажээ. Гэмт хэрэг үйлдэж, эрх зүйн зөрчил гаргагч залуус хэн болохыг та бүхэн анхааралтай ажиглагтун. Хүмүүсийн тусын тулд хүн төрөлхтний бий болгож хуримтлуулсан оюуны арвин баялгаас шимтэн хүртэхээс янз бүрийн шалтгаанаар хөндийрсөн, сурсан юмаар дульхан хүмүүс тэдний дунд олон бий.

	Хүүхдүүд нь сурлагаар хоцроход тэдэнд учирсан бэрхшээл нь эцэг эхийн сэтгэлийг зовоодог явдал зүйн хэрэг. Эцэг эхийн тавьсан асуултад зөв хариу өгөх төдийгүй, заримдаа тэдний Володя ч юм уу, Колягийнхаа оюуны чадварыг хөгжүүлэх арга замыг эрж олоход нь туслах, бяцхан иргэн маань хүчиндээ итгэхээ байж сургуулиас хөндийрөх, тэгээд ч зогсохгүй өөрийгөө нийгмийн эсрэг тавьж улмаар зөрчилд орох явдлыг аль болохоор арилгах хэрэгтэй юм.

	Хүндэт эцэг эх та бүхэн үр хүүхдээ ухаантай, юмыг ойлгодог болгохын тулд хүн төрөлхтний оюуны үнэт баялгаас тэдэнд хүртээл болгоосой гэж хүсэж байна. Энэ хүслэнг хэрэгжүүлэх явдал юунаас хамаарах вэ? Ер нь хүүхэд, том хүний оюуны чадвар юунаас шалтгаалдаг вэ?

	Эдгээрийн шалтгаан, эх үүсвэр олон янз. Юуны өмнө залуу эцэг эхчүүд шинэ хүн, шинэ амьдралыг цогцлон бүтээхдээ алдаж онохын шалтгаан, үндсийг авч үзэх нь чухал.

	Тэгэхлээр удамшлын тухай авч ярья. Оюуны чадвар нь тархи хэмээх материаллаг үндэстэй байна. Энэ үндэс нь эхийн хэвлийд яг бүрэлдэн тогтдог. Хүүхэд ахуй үеийн эрүүл мэнд, ялангуяа түүний оюуны хөгжлийн аюулт дайсан бол эцэг эхийн архины өвчин юм. Архичин хүний хүүхэд ямар нэг хэмжээгээр тархины тал бөмбөлгийн бор хальсны гаж буруу хөгжилтэй төрдөг. Ухаан хомс хүүхэд төрөхөд заавал архичин байх албагүй ердөө л согттолоо архи уухад л хангалттай юм.

	Эцэг эхийн согтуу үед олдсон хүүхэд төрөхдөө түүний аюулт хор уршгийг өөртөө авч хоцордог юм.

	Зарим тохиолдолд энэ хор уршиг нь тухайлбал оюуны хомсдолтой хүүхдэд бүр тод илэрч хүүхэд оюуны хомсдолтой өсдөг. Түүнчлэн бусад тохиолдолд тархины тал бөмбөлгийн гадаргын эсүүд сул хөгжиж, эсүүд нь үлбэгэр дорой болж тэдгээрийн гүйцэтгэх үүрэг зөрчигддөг байна. Тийм хүүхэд ой муутай маш удаан сэтгэдэг. Ийм хүүхэд хөнгөмсөг эцэг эхийн уршгаар бий болсон хүнд дарамтыг насан туршдаа үүрэх болдог юм.

	Энэ тухай яагаад ярих хэрэгтэй болов оо? Харамсалтай нь эцэг эх нь архи уусны гайгаар оюуны хомсдолтой төрсөн хүүхэд байгаа учраас энэ тухай зайлшгүй ярих хэрэгтэй байна. 

	Манай сургуульд архичин хүний хүүхэд сурдаг юм. Ирээдүйн үр хүүхдийнхээ өмнө эцэг эхийн үйлдсэн хэргийн улмаас төрөлхийн гажигтай болсон энэ хүүгийн золгүй явдлыг ямар ч хүмүүжлээр засаж чадахгүй болсон юм. Энэхүү маш их зүдэрч байж бичиж сурсан бөгөөд тавдугаар ангид байхдаа гуравдугаар ангийнхны хялбархан бодчихдог тоог амьдралдаа анх удаа бие дааж бодсон билээ... Дүрэм цээжлүүлээд хоёр цагийн дараа асуухад таг мартчихсан байдаг. Бодлогыг уншиж дуусахдаа л эхний хэсгийг нь таг мартчихна. Сул ойтой гэж ийм хүнийг хүмүүс ярьдаг юм. Зөвхөн багшийн нөр хичээнгүй хөдөлмөрийн үрээр ийм хүүхдийн оюуны хөгжлийг ямар нэг хэмжээнд ахиулан хүргэж болох юм. Тэгэхдээ ний нуугүй ярихад ийм ажлыг чадаж хийх багш зуугаас нэг л гарна даа.

	Хүүхдийн чинь эрүүл мэнд, оюуны хөгжил та бүхнээс шалтгаална гэдгийг хүндэт залуу эцэг эхчүүд минь үргэлж санацгаая. Хүнийг бий болгоно гэдэг зүгээр л нэг биологийн үйлдэл биш шүү. Өөрийгөө хүүхдэдээ давтан үлдээж байгаагаа ойлгодгоороо, үйл ажиллагаагаа ухамсартай явуулдгаараа хүн бол адгууснаас ялгаатай.

	Танин мэдэхүйн анхны алхмаа хийж буй хүүхдийн оюуны хөгжилд хүрээлэн буй орчин нь гойд нөлөөтэй. Тэгэхлээр юуны өмнө хүмүүсийн хүрээллийн тухай ухаантай, авьяаслаг, бүтээлч амьтан, байгалийн бүрэлдэхүүн хэсэг гэж өөрийгөө, орчлон ертөнцийг танин мэдэх олон талтай, нарийн төвөгтэй харилцааны тухай ярих шаардлагатай болж байна.

	Эцэг эхчүүд хүүхдийнхээ ухамсарт амьдралын анхны алхмаас нь эхлэн ертөнцийг танин мэдэх чадвартай болгохын тулд түүний анхаарлыг хүрээлэн буй ертөнцийн үзэгдэл, юмсын хоорондын шалтгаан ур дагаврын холбоонд хандуулах ёстой. Юмсыг олж харж сурах, ажиглаж сурах гэдэг маань дүрслэн хэлбэл оюун ухааны хувьд амьдралыг тэтгэгч ус лугаа чухал юм. Ухаан бодол, сэтгэхүйн анхдагч эх үүсвэр бол хүний танин мэдэх хүсэл сонирхлыг татсан хүрээлэн буй орчин, түүний юмс үзэгдэл ажээ. Хэдэн арван мянган жилийн тэртээ амьдарч байсан манай өвөг дээдэс маань ямар нэг гайхамшигтай сонин, үл ойлгогдох үзэгдлийг олж хараад тэр үзэгдлийнхээ үнэн мөнийг мэдэх сэн гэсэн чин хүсэл төрж түүнээс уламжлан тэдний ухамсарт санаа бодлын анхны оч гэрэлтсэн нь лавтай.

	Хүн төрөлхтний соёлын анхны үүр хаяарч эхэлсэн тэр цагаас өнөөдрийн өдрийг хүртэл хүрээлэн буй ертөнц юуны өмнө байгаль нь хүний ухаан бодлын үлэмж баян ширгэшгүй ундарга болж иржээ.

	Хүний ухаан бол юуны өмнө аливааг мэдэх гэсэн сониуч зан мөн. Та дөрвөн настай хүүгээ дагуулан ойд зугаалахаар явж байна гэж сана. Таны өмнө ой, цаана нь дөнгөж ургаж байгаа таримал нарс, гацуур, царс, яшил модод байна. Хүү ой, тарьсан мод хоёрыг ялгаж мэдэхгүй. Тэгэхлээр сониуч зантай болгон хүмүүжүүлэх гэдэг нь юмыг ажиглаж чаддаг болгоход оршино. Та хүүгээсээ: «Энэ өндөр модод, тэр жижигхэн моддыг хар. Хөгшин ой залуугаасаа юугаараа ялгаатай байна вэ?» гэж асуугаарай, хүү чинь эхлээд ялгааг нь шууд мэдэхгүй, харин нэлээн харж зогссоны дараа ялгааг нь заавал олно. Түүний харцанд баярын оч гялалзан «хөгшин ой энд тэнд хамаагүй ургасан байхад харин залуу модод нь эгнүүлээд жагсаачихсан мэт яасан тэгшхэн ургаа вэ?» гэж гайхан дуу алдана.

	«Яагаад ийм байгаа бил ээ?» гэж таныг асуухад хүүхэд дахин бодолд автана. Тэрээр энэхүү үл ойлгогдох зүйлийн учрыг тайлбарлах гэж хүсэвч тэр бүр бүтэхгүй ажээ.

	Тэр таны асуултад хариулж чадахгүй байлаа ч гэсэн, та учрыг нь тайлбарлаж өгсөн ч гэсэн хүүхдийн ухамсарт сониучхан зангийн оч гялсхийн үлдэх нь тэр билээ.

	Хэрэв та энэ хоёр ойн ялгааг хүүгээсээ асуугаагүй бол, учрыг нь хэлж өгөөгүй бол хүү чинь залуу зулзаган модод эгнэсэн жигд, тэдгээрийг хүний гараар тарьсан гэж хэзээ ч мэдэхгүй байх сан биз ээ.

	Ингэж л ертөнцийг танин мэдэх аян эхэлдэг юм. Энэ аяны замд хүүгээ өдөр бүр нэг алхам хийхэд нь тусалж чөлөөт цаг бүрээ зориулж байгаарай. Хүүхдүүдтэйгээ хамт ой мод, хээр тал, нуур цөөрмийн эргээр зугаалж байгаарай.

	Хамгийн эгэл жирийн дов сондуул, бут сөөгийг ч атугай та сайн ажиглаж, тэр зүг хүүхдийнхээ танин мэдэх чадварыг чиглүүлж өгч чадах юм бол тэдгээр нь өөртөө гайхмаар сонин хачныг агуулж нууцалсан байдгийг мэдэх болно. Хүүгийн чинь гайхан биширч сэтгэл догдлон зогсох тэр үл мартагдах мөч бүхэн сониуч занг нь улам дэвэргэх болно.

	Яг тийм агшинд хүүхдийн тархинд хоорондоо нарийн нягт уялдсан гайхамшигт хэлхээ холбоог бий болгоно. Таны хүүхдийн өмнө хүрээлэн буй ертөнцийн сонин хачин үнэн мөн хэчнээн их нээгдэх тусам тэрээр төдий чинээ үл ойлгогдох жигтэй хачин шинэ юмсыг олж харах болно.

	Яагаад нар зуны цагт өндөр хөөрч өвөл намд байдаг вэ? Том царс мод жижиг боргоцойтой байхад, яагаад нарийхан жижиг ишинд том тарвас, хулуу ургадаг юм бэ? Яагаад цахилгаан цахилж, тэнгэр дуугардаг юм бэ? Яагаад зарим шувуу дулаан орныг зорин нисэж байхад, зарим нь манайд өвөлждөг юм бол? гэх зэргийн түм буман асуултыг хүүхэд тань гайхамшигт байгалиар жуулчилж явахдаа танаас шалгаасаар байх болно.

	Хүүхэд багаасаа эхлэн аль болох орчныхоо сонин сайхныг үзэж, хэчнээн их зүйлийг асууж шалгаана вэ, сургуульд орохдоо төдий чинээ ухаалаг, ажигч, ой сайтай болно. Хүүхдийнхээ оюун ухааны хүмүүжүүлэгч нь байж түүнийг сэтгэж чаддаг болгоцгоогтун.

	
ХЭЦҮҮ ХҮҮХЭД

	Хэцүү хүүхэд! Тэд нар багш, эцэг эх, манай нийгэмд хэчнээн их гомдол харамсал, түвэг чирэгдэл учруулна вэ? Саяхан болтол муу сурагч гэж байдаггүй, харин муу багш гэж байдаг юм гэж ярих их дуртай байлаа. Ийм учраас «хэцүү» гэдэг үгийг хэрэглэхдээ хашилтад авч хэт болгоомжилдог байв. Энэ бол нэг их адилгүй зүйл дээ... 

	Гэхдээ сургууль, эцэг эх, олон нийтэд иймэрхүү тайлбар өгснөөр ажил нь хөнгөрнө гэж үү? Хэцүү хүүхэд байдаг, тэднээс бид хаашаа ч зайлах аргагүй. Энэ нь олон янзын шалтгааны улмаас оюун ухаан, сэтгэл хөдлөл, ёс суртахууны хөгжлөөр хэвийн биш болсон тийм бяцхан хүн юм.

	Гуч гаруй жилийн сурган хүмүүжүүлэх хөдөлмөрийн явцад би дал гаруй хэцүү хүүхдийг судалж үзсэн юм. Тэдгээр нь тус бүртээ өөрийн гэсэн учир шалтгаан, эх үүсвэр, өвөрмөц онцлог, өөрийн засрах хэтийн замтай ажээ.

	Ангийн бүх хүүхэд багшийн тайлбарыг анхааралтай сонсоод шууд л бодох ажилд орж байхад ганцхан Петя л юу ч чадахгүй сууна. Ийм явдал нэг бус багшид тохиолдож сэтгэлийг нь түгшээж байдаг нь лавтай. Сургууль бүрд иймэрхүү сурагч олдоно байх. Гэхдээ тэдний амжилтгүй суралцах, сурлагаар хоцрох, эцсийн эцэст анги улирах нь шалтгааны хувьд өөр өөр юм. Тийм хүүхдэд «хэцүү» гэсэн нэр хаяг бат бэх зүүгддэг юм. Захирал хүүхэд сургаж чадсангүй гэж багшийг загнана, багш нь анхааралгүй, оролдлого муу, залхуу гэж тэр хүүхдийг загнана.

	Энэ бүх дутагдлыг арилгахын тулд багш тийм сурагчийг хичээл дээр, хичээлийн дараа нэмэлт даалгавар өгч түүний ачааллыг дээд зэргээр ихэсгэнэ. Гэтэл нааштай үр дүнд хүрсэн юмгүй, Петя бүр залхаж гүйцнэ. Багшийгаа, эцэг эхээ мэхэлж, биеэ даагаад хийчих зүйлийг ч хүртэл хуулж сууна.

	Яваандаа Петя үнэхээр залхуу болж заримдаа багшид нь эвгүй явдал тохиолдвол баярлаж, цаашид багшдаа золгүй юм тохиолдоосой гэж хүсдэг өөдгүй амьтан болж хувирна. Дөрөвдүгээр ангид тооны нээлттэй хичээл хийж байсан юм. Мария Петровна гаднын хүмүүст ангийнхаа сурагчдын идэвхийг харуулахын тулд бүх хүүхдээс асуух бодолтой байв. Сурагчид дараалан асуугдсаар Петягийн ээлж болж багш түүнд маш хялбархан асуулт тавьжээ.

	— Арвыг хоёр тэнцүүхэн хэсэгт хуваавал хэд болох вэ? гэхэд эцэс төгсгөлгүй хоёрт хорссон Петя хүү багш эмэгтэйг чадахаар шийдэж хоёр болно гэж огт хэнэггүй хэлэв. Багш эмэгтэй уураа барьж түүнээс тун эелдэгхнээр:

	— Петя, энэ чинь тоглоом биш, хичээл шүү дээ. Арвыг хоёр тэнцүү хэсэгт хуваахад хэд болох вэ? гэдгийг л хэлчих гэв.

	— Хоёр хоёрын дөрөв гэж Петягийн хариулахад хүүхдүүд нирхийтэл инээлдэв... 

	Ямар нэгэн, магадгүй бүр өчүүхэн жижиг ч гэсэн оюуны хөгжлийн хомсдолтой хүүхэд аажимдаа ёс суртахууны хэм хэмжээг зөрчдөг болж хувирч байна. Сургуулиудад Петя шиг хэцүү хүүхэд хэчнээн ч байна даа, тэд багш нартаа, эцэг эхдээ хэчнээн их гай уршиг тарьж байна даа. Эрхэм нөхөд минь, та нар Петягийн оронд өөрийгөө тавиад үз л дээ. Тэгээд таныг өдөр болгон, сар бүр, жилээс жилд чи юу ч чадахгүй, чи сурлагаар хоцрогч, чи бусдын чадаж байгаа юм бүхнийг чадахгүй гээд л нүд рүү чинь чичлээд байвал танд ямар сэтгэгдэл төрөх вэ?

	Кировград мужийн цагдан сэргийлэх газрын хүүхдийн хэсгийн дарга надад ингэж ярьсан юм.

	Бид гэрээсээ дөрөв дэх удаагаа оргосон нэг хүүхдийн тодорхойлолтыг сургуулиас нь авлаа. Захирал юу гэж бичсэн байдаг бол? Энэ хүүхэд дөрөвдүгээр ангид гурав дахь жилдээ сурч үүнээс өмнө гуравдугаар ангидаа бас улирсан ажээ. Багш нартай хэрцгий бүдүүлэг харилцдаг. Хэрэв түүнийг загнах юм бол хариуд нь элдэв муухайгаар эрээ цээргүй хараана. Ийм танхай этгээдийг сургуульд байлгаж болно гэж үү?

	Таныг гурван жил нэг ангид суулгавал та хараах нь бүү хэл, хамаг зовлонгоо тоочиж уйлж дуулах байсан даа гэж захирлын бичсэн энэ тодорхойлолт дээр цохолт хийгээд өөр лүү нь явуулчихмаар санагдаж билээ.

	Хүүхэд яагаад хэцүү гэгдэх болсон тэр шалтгааныг эрж олохыг хүсдэггүйд л багш, захирал нарын том алдаа байгаа юм. Эмч хүн өвчтөнийг маш анхааралтай шинжин үзээд өвчилсөн шалтгааныг эрж олоод дараа нь эмчилдгийн адил багш, тэгэхдээ жинхэнэ багш бол хүүхдийн оюун ухаан, сэтгэл хөдлөл, ёс суртахууны хөгжлийг нягт нямбай анхааралтай, тэвчээртэйгээр шинжлэн судлах ёстой. Танд эдгэршгүй хүнд өвчин тусжээ, тэгэхлээр таныг би эмчилж чадахгүй нь ээ гэж өвчтөнд хэлсэн хүнийг энэрэнгүй үзэлтэй эмч хэмээн төсөөлж болно гэж үү? Гэтэл бидний дунд хүүхдэд өдөр болгон чи хүмүүжих ямар ч найдваргүй гэсэн санаа төрүүлдэг, тэр ч байтугай шууд нүүрэн дээр нь хэлдэг багш байдгийг алийг тэр гэх вэ? Сурган хүмүүжүүлэх ухааны жинхэнэ утга учир нь хүн хэдийгээр бусдын чадсан юмыг өөрөө чадахгүй байлаа ч гэсэн өөрийгөө юм чаддаггүй гэж голдоггүй, харин ч танин мэдэхүйн, оюуны хөдөлмөрийн, бүтээн туурвихын зэрэг, хүний эрхэм дээд баяр баясгаланг эдэлж чаддаг болгоход оршино.

	Хүүхэд амжилтгүй сурч, сурлагаар хоцрон хэцүү хүүхэд гэгдэх болдгийн хамаг гол шалтгаан нь балчир ахуй цагийн хүрээлэн байсан орчны нөхцөл байдал, хүмүүжилд байдгийг хүүхдийн оюуны олон талт амьдрал, оюуны хөдөлмөрийн шинжилгээ судалгаа, хүмүүжлийн ажлын олон жилийн практик намайг бат итгүүлсэн юм. Өөрөөр хэлбэл хүүхэд нялх нярай үеэсээ долоо найман нас хүртлээ өөрийн хөгжилтөд чухал зүйлээ олж аваагүй байгаад оршино. Тэгээд ч дунд сургуульд хүүхэд орсон хойно багш нь хэчнээн хүч тавьж мэрийвч шинжлэх ухааныг эзэмшиж чадахгүй цөхөрч суугаа тэр хүүхдийн толгойд юу болж байгааг мэдэхгүй байвал байдал улам хүндэрдэг ажээ.

	Багш, хүмүүжүүлэгч, эцэг эх, ер нь хүүхдийн үйл хэрэгт холбоотой хэн ч байлаа гэсэн хүүхэд хүмүүжүүлэх хөдөлмөрт маань хэрэгтэй зарим нэг чухал үнэнийг мэдэж түүнийг харгалзан үзэх нь зайлшгүй хэрэгтэй юм. Хүүхэд эхээс төрөхдөө мэдрэлийн систем нь гүйцэд хөгжөөгүй байдаг. Түүний хөгжил 17—18 нас, заримдаа түүнээс ч илүү хугацаа шаарддаг, харин хамгийн төвөгтэй, гүнзгий нарийн процесс нь нэгэн долоо, найман насны үед явагддаг байна. Нялх бяцхан амьтныг хүн болоход нь төрсний дараах анхны жилүүдэд насанд хүрэгчдийн харилцаа онцгой чухал рольтой. Шинжлэх ухаанд чоно, бар, арслан зэрэг араатан амьтад хүүхэд хулгайлан авч тэжээж өсгөсөн 32 тохиолдол эдүгээ мэдэгдэж байна. Тэднээс хүний нийгэмд эргэж ирсэн зэрлэг хүүхдийг хүн болгож хараахан чадаагүй юм. Эдгээр гунигт баримт нь хүүхэд ахуй үед оюуны хүмүүжил хэчнээн чухал болохын бас нэгэн нотолгоо юм.

	Ингээд Петягийн талаар эргэж ярилцъя. Яагаад хүүхдүүд бодлогын учир утгыг ойлгоод бодож орхив, гэтэл Петя яагаад чадсангүй вэ? Түүний тархи нь бусад хүүхдийнхээс өөр юм болов уу? Тийм биш ээ, түүний тархи бусад хүүхдийнхтэй адилхан бөгөөд сэтгэдэг матери - олон миллиард эстэй. Тэгвэл учир нь юунд байна вэ? Балчир ахуй цагт нь мэдрэлийн системийн хүлээж авах ёстой зүйлийг хүүгийн амьдралын анхны жилүүдэд хүрээлэн буй орчин нь өгсөнгүй ажээ.

	Тэгвэл Петяд юу тохиолдов, амьдралынх нь анхны жилүүдэд түүний сэтгэхүй нь хэрхэн төлөвшсөн юм бол? Эцэг, эх хоёр нь ажилдаа явахдаа хүүгээ ээж дээрээ орхидог байжээ. Эмээ нь хэдийгээр сайхан сэтгэлтэй, эелдэг зантай хүн боловч түүний хайр халамж нь зөвхөн цагт нь хооллох, унтуулах, усанд оруулж, хувцсыг нь сольж өгөхөөс үл хэтэрнэ. Тэрээр хараа муутай учир Петяд юу ч ярьж өгдөггүй, юу ч үзүүлдэггүй байв. Петя бас хүүхдийн орчноос тусгаарлагдмал байжээ. Петя хүү өөрөө өөрийгөө л зугаацуулж байв. Тэрээр мод дамжин дэгдэх тоншуул, эвсэг найртай ажиллах зөгийнүүд, хааяа алимын модны мөчир дээр суух ганган шувуухай, гургалдай, номин хөх тэнгэрт шулганан жиргэх болжмор зэрэг байгаль ертөнцийн олон сонин хачин, гайхамшигт сайхан зүйлсийг харна. Энэ мэтээр түүний дэргэдүүр байгалийн түмэн гайхамшгийн дүр зураг хөврөн өнгөрөх боловч оюун ухаанд нь юу ч үлдэж хоцорсонгүй. Жаал хүү бараг бүтэн хоёр жил хагас болохдоо хүрээлэн буй орчныхоо олон юмсын нэрийг нэрлэж мэдэхгүй байв.

	Намар өнгөрч, өвөл боллоо. Петягийн ертөнц улам л хязгаарлагдмал болов. Шалыг нь хивсээр өвч бүрхсэн дулаахан том өрөөнд хаашаа л бол хаашаа мөлхөж гүйж харайсан ч юм мөргөж нүүр амаа шалбалж хөл гараа гэмтээхгүй. Өглөөнөөс орой хүртэл эмээгийн байнгын асрамж, амт чанартай элбэг дэлбэг хоол унд, яагаад ч юм хүүгийн эвдэрсэн тоглоомууд энэ бүхэн түүний ертөнц болох нь тэр билээ. Петяг таван настайгаас эхлэн гадна гаргаж, хүүхдүүдтэй тоглуулах болов. Гэтэл эхлээд харахад хачин юм болох нь тэр. Петя нуугдан тоглосон хүүхдүүдийн хэнийг ч олоогүйдээ бухимдан зүлгэн дээр тийчлэн орилж, хэрэв хэн нэгийг нь олчихвол түүнийг үсдэх юм уу, нүдэж гарна. Хүүхдүүд түүнийг тоглоомд оролцуулахаа болиход Петя ч нэг их гутарсангүй, хаа нэгтээ бутны ёроолд суугаад саваа хугачин газар нүдэж эхэлнэ. Эсвэл модны навч тастаж явна. Петя бараг зургаан нас хүрэх гэж байгаа мөртөө гурав хүртэл тоолж чадахгүй байгааг хараад хүүхдүүд бүр гайхжээ.

	Петяд ийм л явдал тохиолдсон юм даа. Тэрээр чухамхүү «ургамлын амьдралаар» амьдарч байжээ. Гэхдээ түүнийг оюуны хомсдолтой хүүхэд гэж үзэж болохгүй бөгөөд оюуны хөгжлийн хувьд огт зүгээр жирийн өсөлттэй хүүхэд. Харин түүний оюуны хөгжлийн доройтлын шалтгааныг гагцхүү хүүхдийн толгойд бодол санаа хэрхэн төрж, ой ухаан нь хэрхэн хөгжиж бэхэждэгийг сайн мэддэг тийм хүн л ойлгоно.

	Хэрэв азаар Петя хүүхдийн сэтгэл зүйг ойлгодог ухаалаг багштай тулгарах юм бол байдал огт өөрөөр эргэх болно. Тийм багш Петятай сэтгэж сургах талаар бага ангиас нь эхлэн хичээллэх болно. Багш хүүхдүүдтэйгээ өдөр болгон ой мод, хээр тал, голын эргээр зугаална. Тэдний өмнө байгалийн үзэгдлийн эх үндсийг нээн харуулж зүүрмэглэн буй уураг тархийг нь сэрээхэд тэд аливааг эргэцүүлэн бодож эхэлнэ. Тэдэнд маш олон янзын асуудал тулгарч хүүхдийн танин мэдэхүйн хүсэл эрмэлзэл аажмаар хөгжиж батжин бэхэжнэ. Бүх хүүхдийг сургах хичээлтэй нэгэн зэрэг бас хэцүү хүүхэдтэй нэгээс гурван жил тусад нь сайн хичээллэх ажлыг хамт хийх хэрэгтэй. Ингэвэл хэцүү хүүхдийн оюуны хөгжил аажмаар үе насныхаа хүүхдийнхтэй зэрэгцэж ирнэ. Энэ тохиолдолд хамгийн гол нь хүүхдэд өөрийгөө эрэмдэг зэрэмдэг болсон үнэ цэнгүй амьтан гэж хэзээ ч бодогдуулахгүй байх ёстой юм.

	Тодорхой хэмжээний материал өгөөд түүнийг заавал хийж гүйцэтгэж сурч мэдсэн байхыг шахаж шаардсанаар хэцүү сурагчийг өөд татаж болно гэж үздэг хүмүүс маш их алдаж байгаа юм. Аль болох их ном уншуулах гэж албадан суулгахад биш, харин хүүхдийн оюун ухааныг хүмүүжүүлэн, уураг тархийг хөгжүүлэх, сэтгэн бодож сургахад хэргийн учир байна гэдгийг багш нар ч, эцэг эх ч аль аль нь хэзээ ч мартаж болохгүй.

	Хэцүү хүүхдийн тухай яриа амаргүй бөгөөд том асуудал юм. Үнэндээ энэ бол хүмүүжлийн хамгийн төвөгтэй асуудлын нэг билээ.

	
ХҮҮДЭЭ БИЧСЭН ЗАХИДАЛ

	Сайн байна уу? Хайрт хүү минь!

	Хүү минь чи төрж өссөн гал голомтоосоо хол, том хотод амьдарч дээд сургуульд суралцаж, бас бие даасан хүн болсноо мэдэх сэн гэж бодож байна уу? Цоо шинэ амьдралын шуурган дунд орчхоод гэр орон, эцэг эх биднийгээ бага санаж байгаа гэдгийг би туршлагаасаа сайн мэдэж байна. Амьдрал мэдээд ирэхлээрээ чи хожим бүгдийг ойлгоно.

	Ээж аав хоёрт нь амаргүй л байна. Өр зүрхнээс минь хэсгийг нь өмлөөд авчихсан юм шиг л чиний ширээ, номын тавиур, дэвтэр, сурах бичгүүд энэ бүхнийг харах болгондоо хүү чамайгаа бид хоёр ямагт л дурсан санах юм. Ядаж өдөрт нэг удаа ч гэсэн биднийгээ чи минь дурсан санаж байгаач.

	Чиний төрж өссөн гал голомтоос хүү чамдаа бичиж байгаа анхны захидал... Хүү минь энэ захиаг насан туршдаа хадгалж, эргэн эргэн уншиж тунгаан бодож яваасай гэж хүснэм. Залуу үе болгон эцэг эхийн үг сургамжид тэр болгон хүлцэнгүй ханддаггүйг эх бид хоёр чинь мэдэж байна. Бидний үзэж харж ойлгож байгааг та нар ойлгоно уу ч үгүй юу ч гэж та нар бодох шүү дээ. Тийм байж ч болох юм... Хүү минь чи энэ захиаг уншаад дахин чихийг минь хангинуулахгүй байх болтугай гээд аль болохоор далдхан газар хийхийг хичээж ч юуны магад. Яах вэ, далд хий, гэхдээ хаана ямар номын завсар хийснээ сайн санаарай. Хэзээ нэгэн цагт миний сургаалыг санаж аав минь үнэн хэлж шүү гээд энэ захиаг дахиж унших өдөр ирж болно. Тэр үед энэ бараг мартагдсан хуучин захиаг унших хэрэг гарна. Иймээс заавал хадгал.

	 Би эцгийнхээ анхны захиаг бас л хадгалж үлдсэн юм. Багшийн дээд сургуульд суралцахаар төрсөн гал голомтоо орхин арван таван настайдаа явсан. Өлсгөлөнд нэрвэгдсэн хүнд бэрх 1933 он юм сан. Дээд сургуулийн элсэлтийн шалгалт өгөхөөр явахад ээж минь хэрхэн үдэж байсныг санаж байна. Ээж минь надад тэр өдөр авдрын ёроолд хадгалж байсан гар хийцийн цоо шинэхэн тааран даавуу бас төмсний хальс тарианы хуурсаар хийсэн бин, хоёр аяга хуурсан шош хиргүй хуучин алчуурт боож өгсөн билээ. Энэ бол ээжийн минь надад тэр өдөр өгч чадах бүх юм нь байсан юм.

	Гэдэс өлөн, ходоод хоосон байхад юм сурна гэдэг үнэндээ маш хэцүү юм билээ. Ашгүй шинэ ургацын талх гарч, ээжийн минь хөх тарианы гурилаар том талх барьж дээжийг нь надад өгч явуулсан тэр өдрийг би хэзээ ч мартдаггүй юм. Тэр том талхыг долоо хоног бүр бараа авахаар хот руу ирдэг манай хөдөөгийн эд хэрэглэгчдийн нийгэмлэгийн жинчин Матвей өвөө авчирч өгсөн юм. Нэхмэл цэвэрхэн хүүдийнд хийсэн тэр талх ямар их зөөлөн, анхилуун сайхан үнэртэй амтлаг захтай байсан гэж санана. Энэ талхтай хамт миний дээр өгүүлсэн аавын минь анхны захиа ирснийг би гэрээс лугаа адил нандигнан хадгалж явдаг юм. «Хүү минь бид бүгдийг тэжээн тэтгэгч амин чухал талхыг бүү март. Би шүтлэггүй хүн боловч талхыг ариун шүтээн гэж нэрлэдэг. Насан туршид чинь талх чиний ариун шүтээн болог. Чи хэн бэ, хаанаас гаралтай билээ гэдгээ бүү март. Энэ ариун шүтээн талх ямар их хөдөлмөр зүтгэлээр олддог гэдгийг бүү март. Миний эцэг, чиний өвөө Омелько хамжлагын тариачин байж тариан талбайд анжисныхаа ард насан өөд болсныг бүү март. Талх бол хүн ардын амьдралын үндэс гэдгийг хэзээ ч битгий март. Сурч байхад чинь хэн хөдөлмөрлөж чамд өгч байна вэ? Хүү минь үүнийг бүү март. Сургуулиа төгсөөд багш болсон хойно ч талхыг бүү март. Талх бол хүний хөдөлмөр, ирээдүйн итгэл найдвар, чиний болон үр хүүхдийн чинь хүн чанарыг дандаа хэмжиж байх болно».

	Хүү минь энэ бүхнийг би чамд яагаад бичих болов? Эгэл жирийн хөдөлмөрийн хөл үймээн дунд энэ бүхнийг чамд ярьж амжаагүй минь тун муу хэрэг. Харин чи энэ бүхнийг заавал санаж явах хэрэгтэй. Би дахин чамд сануулан хэлэхэд чи хэн бэ, хаанаас гаралтай бил ээ гэдгийг бүү мартаарай гэж эцэг минь надад гэрээсэлсэн юм шүү.

	Бичсэн захиаг чинь хамтралаас авч сэтгэл ихэд догдлон шөнөжингөө нойр хүрсэнгүй. Нэг талаас хамтралынхны аж ахуйч биш байдалд сэтгэл чинь түгшиж арван тонн алимаар гахай тэжээж, гурван га газрын улаан лоолийг хураалгүй хаяж, түүнийг хамтралын тракторчдод тушаасан тухай бичсэн чинь тун сайшаалтай хэрэг... 

	Гэвч нөгөө талаар энэ жигшүүртэй хэргийг хараад зөвхөн сэтгэл түгшээд ийм байдалд гайхаж тасран үлдсэнээс өөр юу ч болоогүй чинь миний гайхлыг төрүүлж байна.

	Тэгээд юу болов? «Өглөө энэ хэсэг газрыг хагалсан байхыг хараад зүрх минь амаараа гарчих шахлаа...» гэж чи бичжээ. Тэгээд дараа нь яасан бэ? Ямар ч гэсэн чиний зүрхэнд ямар нэг юм болсон буй за? Бодвол аажимдаа тайвширч, хэвийн цохилж эхэлсэн байх нь ээ.

	Энэ чинь л тун базаахгүй, маш муу хэрэг... Дээд зэргийн ичгүүр сонжуургүй муу үзлээрээ шууд гарсан Талейраны тухай миний ярьсныг чи лав санаж байгаа байх. Тэр этгээд «сэтгэлийн анхны хөдөлгөөнөөс болгоомжлогтун, учир нь тэр бол хамгийн эгэл жирийн ариухан санаа байгаа юм...» гэж залууст сургасан байдаг. Харин коммунистууд бид сэтгэлийнхээ анхны хөдөлгөөнийг битгий унтраа, тэр чинь хамгийн ариун шударга үйлсийн эхлэл гэж түүнээс өөрөөр сургадаг юм. Сэтгэлийн анхны хөдөлгөөн юу л гэнэ түүнийг ёсоор нь хийх хэрэгтэй. Өөрийн хүн чанарын дуу хоолойг дарна гэдэг бол хамгийн аюултай хэрэг. Хэрэв чи эхлээд л ямар нэг зүйлд анхаарлаа хандуулахгүй дасаж орхивол, төдхөн юуг ч хайхрахгүй өнгөрдөг болно шүү. Нинжин сэтгэлтэйгээ бүү зөрчилд, тэгвэл чамд шулуун шударга зан чанар бүрэлдэн тогтоно.

	«Амьгүй албат» номоос авсан дараах үгийг тэмдэглэлийнхээ дэвтэрт бичээд ав: «Намуун дөлгөөн хүүхэд ахуй цагаас хатуу ширүүн эр зоригийн настай золгохдоо дараа нь эргэж замаасаа авахгүйгээр өөртөө хүний сэтгэлийн бүх хөдөлгөөнийг хадгалж үлдээрэй»

	Хүнд хамгийн муухай аюултай зүйл бол хоёрын хооронд байх явдал шүү. Үхсэн амьдын хооронд, харсан хараагүйн завсарт, сайн мууг ялган тунгаахгүй үлгэн салган байж хажуугаар нь хүлцэн өнгөрөх шиг аюултай юм хаа байх бил ээ. Энэ бол ямар ч аймшигт аюулаас, бүр үхлээс ч илүү аюултай гэдгийг хүү минь санаж яв.

	Итгэл үнэмшилгүй хүн бол хүн биш. Чиний өмнө муу муухай явдал болж байгаад итгэвэл түүний тухай зүрх сэтгэл чинь мэдвэл муугийн эсрэг тэмцэж үнэнийг ялуул.

	Сергей Лазогийн тухай би чамд ярьж байсныг санаж байна уу? Тэр хүн өдрийн тэмдэглэлдээ: «Өөрийнхөө итгэл үнэмшилд бат туйлбартай байж, түүнийхээ амьдрах чадлыг өөрөө сорин туршиж, бусдын нөлөөнд автахгүй байх хэрэгтэй. Итгэл үнэмшлээ хамгаалж түүнийхээ төлөө үхэхээс ч айдаггүй байх ёстой...» гэж бичсэн байдаг.

	Жинхэнэ хүмүүс бол ингэж итгэл үнэмшлээсээ татгалзсаны оронд үхсэн нь дээр гэж үздэг ажээ. Муу явдлыг таслан ялан дийлэхийн тулд тухайлбал юу хийх ёстой вэ? Түүнтэй хэрхэн тэмцэх вэ? гэж чи асууна байх. Мэдэхгүй дээ хүү минь, тусгай бэлтгэсэн жор бичиж аав нь чадахгүй. Хэрэв би чиний ажиллаж байгаа газар байсан сан бол, хэрэв нөхөдтэйгөө хамт чиний харсан зүйлийг чинь би харсан сан бол яах ёстойгоо би тухайн үед мэдэж чадах л байсан.

	Бусад хүн юу хийж байна? Яаж хийж байна» гэж харж суух ёсгүй оюуны хөгжлийн тийм үе өөд өгсөж явна. Аливаа юмыг өөрөө бодож өөрөө шийдэх хэрэгтэй. Ёсолсон аав нь.

	 

	* * *

	 

	Эрхэм дээд хүсэл, амьдралын зорилго, чин үнэн, гоо сайхан энэ бүхэн чиний сэтгэлийг догдлуулж байгаа чинь маш сайн байна. Энэ асуудалд ингэж хандаж байсныг чинь би сайн санахгүй юм. Миний захидал чамд бодол санаа төрүүлж сэтгэлийн тэмүүлэл бий болгосонд аав нь баяртай байна. Ертөнцөд хамгийн гайхамшигтай, хамгийн сонин амьтан болох хүн дэргэдээ байгааг мэдэрч, өдөр бүхэн чи шинэ хүмүүстэй уулзан учирч байгаагаас л чамд янз бүрийг танин мэдэх бодол санаа төрөх шалтгаан болсон нь лавтай. Хүнийг танин мэднэ гэдэг өөрийгөө бас танин мэднэ гэсэн үг.

	Чамайг элсэлтийн шалгалт өгөхөөр явах үед бидний хооронд үүссэн маргааныг санаж байна. Биднийг цэцэрлэгт лийр модны дор суугаад маргалдаж байтал ээж чинь цагийн дараа явна, одоо маргахаа больцгоо... гэж билээ. Тэр үед чи өөрийнхөө бодол санааг маш шаргуу хамгаалж, нийгмийн бүх хүч эсрэг тэсрэг хоёр туйлд илэрхий хуваагдсан эрт дээр цагт эрхэм дээд хүсэл эрмэлзэлтэй тийм хүмүүс төрж гарах үндэс нь нэг талаас сайн, нөгөө талаас муу гэж хоёр хуваагдсан явдал байсан юм гэж хэлж байсан. Энэ ч ойлгомжтой. Юуны төлөө, юуны эсрэг тэмцэх болон сайн муугийн ялгаа тэгэхэд чамд илэрхий байсан. Одоо бол чамд огт өөр харагдах болжээ. Эрхэм дээд хүслийн төлөө тэмцэл бол өдөр тутмын хөдөлмөртэй нийцэн нэгдсэн байна. Саальчин бүсгүй төлөвлөгөөнөөс мянган литр сүү илүү саахад л баатар болчих юм шиг ярих юм. Баатарлаг үйлс гэдэг ийм амархан бүтчихдэг юм гэж үү? Хүн оршин байх нөхцөл, түүний үүрэг болсон жирийн хөдөлмөрийг «Гавьяа» хэмээх аугаа их үгээр юм л бол шагнах юм гэж чи ярьж байсан.

	Чиний захидалд ч ийм санаа бишгүй байна. Энэ бол маш ээдрээтэй, нарийн асуудал. Ялангуяа туйлын зорилгын тухай асуудал бүр ч ярвигтай. Юуны өмнө туйлын зорилго гэж юу болохыг сайтар бод. Туйлын зорилго гэдэг бол гэнэт онгод нь орсон юм шиг учиргүй довтлохыг хэлж байгаа хэрэг огт биш. Хүн бол төмөр бетоноос бүрдээгүй, хүн бол яс махнаас бүрдсэн. Павел Корчагиныг тийм туйлын зорилго бүхий хүний нэгэн гэж хэлэхэд чамайг татгалзахгүй байх гэж бодож байна. Харин Павел өөрийнхөө тухай юу гэж хэлж байсныг санаж байна уу? Залуу насандаа хүн тэнэглэлээсээ болж, бас залуугийн ааг омгоос болж алдаж буруудах явдал гардаг, гэхдээ ихэнх нь мэдэхгүйгээсээ болдог гэж хэлсэн байдаг. Баатар маань өөрийнхөө дутагдлыг олж харжээ. Гэвч энэ гайхамшигт хүн өөрийнхөө дутагдлыг олж харсандаа гол нь биш, харин хувьсгалын гал  улаан тугийг өндөрт өргөн халуун цусаа урсгаж явсанд л түүний туйлын эрхэм дээд эрмэлзэл нь байгаа юм.

	Ахмад үеийн шилдэг хүмүүсийн хүсэж мөрөөдөж, зовж шаналан, амь насаа өгч  явсан үйл хэргийг залгамжлан бид түүнийг гардан байгуулж байна. Энэ бол коммунизм. Манай өнөөгийн жирийн өдрийн бүтээн босголтыг коммунист эрхэм дээд хүсэл, үнэн мөн энэрэнгүй ёсонд итгэн, түүний бүрэн бүтэмжтэй боловч ойрд бүтэх болоогүй мөрөөдөл болохыг ойлгож явсан тэдгээр хүмүүсийн нүдээр бид, хэн бүхэн харж чадсан цагт л үүнийг ойлгож мэдрэх билээ. Чиний яриад байсан тэр саальчин эмэгтэй чинь үүний төлөө төлөвлөгөөнөөс илүү сүү сааж байгаа юм.  Энэ саальчин эмэгтэй бол жинхэнэ баатар. Тэрээр ямар ч гавьяа байгуулаагүй боловч түүний амьдрал тэр чигээрээ гавьяа юм. Жирийн хүмүүс  амьдралынхаа туршид өдөр тутмын хөдөлмөрөөрөө «Гавьяат» үйлсийг бүтээдэг юм. Тэрээр өөрийн хөдөлмөрөөр хүнийг өндөр мандуулж байгаа юм. Үүнд л «Жирийн хүмүүс» гэгчийн маань гайхамшиг эрхэм дээд хүслийн мөн чанар оршино. Эрхэм дээд хүсэл гэдэг бидний амьдралд л байгаа юм. Эргэн тойрныг анхааралтай хар, хүнийг өнгөц биш харин гүнзгий, сэтгэл зүрхэнд нь, ажил хөдөлмөрт нь орж харахыг хичээ.   

	Чи бүх зүйлээ илэн далангүй бичиж, өөрийн бодол санаа, гайхан эргэлзсэн сэтгэлийн түгшүүрээ хуваалцаж байгаад чинь баярлаж байна. Шөнийн арван хоёрт унтаж, өглөө тавд босож байгаа ид хүнд ажлын өдрүүдэд ч эдгээр бодол санаа сэтгэлийг чинь догдлуулж байгаад бас дахин сэтгэл таатай байгаагаа хэлье. Гэвч чиний захидалд: «Тодорхой хэмжээний ёс суртахууны үнэт зүйлийг хуримтлуулах эрмэлзлийг  өндөр үзэл суртал гэдэг хэмээн үнэлэх болов уу гэж бодогдох юм. Чи чинь яасан их үзэл сурталтай болчихоо вэ? гэж тоглоом тохуу хийсэн маягтай ярьж байхыг бишгүй л сонслоо... Энэ чинь юу гэсэн үг вэ? Миний зүрх сэтгэлээрээ мэдэрч гүн хүндлэн үнэлдэг байсан зүйл минь огт утга учиргүй боллоо гэж үү? Амьдралыг үзэл санааны үүднээс яаж ойлговол зохих вэ?» гэсэн хачин үгс бичсэн байх юм.

	Өндөр үзэл суртал, үзэл санаа гэдэг аугаа их, ариун үгс мөн. Хүний үзэл санааны  гоо сайхныг санаатай санаагүй гутааж аугаа их цэвэр нандин энэ зүйлийг сэтгэл бардам, цатгалан, бэртэгчин үзлийн тороор торлож холион хутгагчдын агсрах замд өртүүлнэ гэдэг бол бидний бахархдаг хүний өөдөөс гар далайсан хэрэг юм.

	Өндөр үзэл санааны төлөө хүмүүс түүдэгт шатаж, шуурган сум сөрж, дүүжлүүрийн тавцанд авирч байсан. Жордано Бруно өөрийнхөө үзлээс няцъя гэсэн хэдхэн үг хэлээд л амиа аварвал аврах  л байсан. Гэвч тэгж хэлээгүй. Өндөр үзэл суртал зүрх сэтгэлийг нь зоригжуулжээ.

	Бруно олон мянган харанхуй бүдүүлгүүдийн доог тохуу,  орилоон хашхираан дундуур шашныхны зориуд өмсгөсөн, чөтгөр шуламс зурсан алиалагчийн малгай, өмсгөлтэй явж байсан ч үзэл санаандаа бат итгэсэн хэвээр омог бардам алхалсаар гал руу орсон юм. Тэрчлэн Александр Ульянов «Эрхэм дээдсийн» нэр дээр үнэнч боолын нүглээ наманчилсан захиа бичээд амиа аварвал болох л байсан, гэвч тэгсэнгүй, мөн София Перовскаягийн хувьд ч ялгаагүй, түүний гэм буруутайг нотлох баримт байгаагүй учраас би хааныг алах бэлтгэл ажилд оролцоогүй гэсэн л бол суллагдах байлаа. Гэвч түүнд хаант ёсыг устгах эрх чөлөөний тухай үзэл хамгаас үнэтэй байсан болохоор бас л тэгээгүй юм. Үзэл санаа хүнийг эрэлхэг зоригтой, аймшиггүй болгодог.

	Хэрэв манай орны хөвгүүд, охид бүр чин шударга, эрхэм дээд үзэл санаатай, тэр үзэл санаа хүн бүрийн нинжин сэтгэлийг илэрхийлэгч нь байдаг сан бол манай нийгэм бүхэлдээ ёс суртахуун, оюун санаа, гоо сайхны үзлийн ертөнц байх нь эргэлзээгүй. Горькийн мөрөөдөж байсанчлан хүмүүс бие биедээ од шиг гялалзаж явах ёстой. Ийм цаг өөрөө ирэхгүй, харин түүний төлөө тэмцэх хэрэгтэй.

	 

	* * *

	 

	Сургуулийнхаа радио-физик, цахилгааны кабинетын арвин үзүүлэн таниулах материалтайг нь чи шагшиж бичжээ. Өөрийнхөө мэргэжилдээ татагдаж байгаа чинь надад их таатай байна. Хэрэв радио-физик үнэхээр чиний хамгийн дуртай ажил мөн юм байна гэдэгт бат итгэж амьдрал түүнийг чинь нотлох юм бол чи үнэхээр аз жаргалтай хүн болно. Гэхдээ авьяас гэдэг тэнгэрээс буугаад ирдэггүй зүйл. Хэрэв дунд сургуульд хоёрдугаар ангиасаа эхлэн радио хүлээн авагчийн схем бүдүүвчийн учрыг олох гэж нухаж, хүч хөдөлмөр зарцуулаагүй бол чиний энэ авьяас гэдэг чинь өөрөө гүйгээд ирэхгүй байсан нь мэдээж. Авьяас бол хөдөлмөрийн шимт хөрсөн дээр хөгжин цэцэглэсээр хүчирхэг том мод болж хувирах жижигхэн үр үндэс юм.

	Авьяасаа мэдэх түүнийг хөгжүүлэн ашиглахад аз жаргалын эх булаг оршино. Марк Твений нэг өгүүллэгт иймэрхүү зүйл гардаг. Диваажинд онцгой хүмүүс алга. Манай энэ дэлхийн хүмүүс шиг хөдөлмөрөөрөө л амьдрах юм. Ялгаатай нь тэнд хүмүүс дур сонирхолтой ажлаа хийдэг аж. Энэ дэлхийд жирийн гуталчин явсан хүн диваажинд очоод нэрт жанжин болчихсон байх юм. Энэ дэлхийд амьд явахдаа юу ч бүтээгээгүй явсан, гэхдээ хичээнгүй цэвэрхэн бичдэг генерал тэнд жирийн нэг бичээч болжээ. Энэ дэлхийд байхдаа хэнд ч хэрэггүй роман бичиж, уншигчдын залхуу хүргэж явсан зохиолч тэнд очоод токарьчин болж, энэ дэлхийд амьдралынхаа туршид өөрийгөө болон шавь нарыгаа сургаж хүмүүжүүлэх гэж зовж явсан сурган хүмүүжүүлэгч тэнд гялалзсан сайхан нягтлан бодогч болчихсон байх юм гэж бичсэн байдаг.

	Би энэ гайхамшигт өгүүллэгийг дахин дахин уншсан юм. Энэ дэлхийд байхдаа л авьяасаа мэдэж үнэтэй цэнтэй зүйл бүтээх сэн. Гэвч ихэнх тохиолдолд огт өөр байдаг нь харамсалтай.

	Амьдралын дээдийн жаргал юу вэ? Миний ойлгож байгаагаар урлагт ямар нэг хэмжээгээр ойртож очсон бүтээлч хөдөлмөр болов уу? Ингэж ойртох нь ур чадвараар эхэлнэ. Хэрэв хүн ажил хөдөлмөртөө дуртай бол мэдээжээр түүнийг хийх явцдаа хийсэн хойноо сайхан  зүйл бүтээхийг эрмэлздэг. Би чамд манай цэцэрлэгч, ойч Ефим Филлиповичийн тухай бичиж байсан шүү дээ. Би амьдралынхаа турш түүн шиг хорь шахам хүнтэй нүүр учирсан юм. Ефим гуай гайхамшигтай хүн шүү. Чухамхүү их зураач Пластов хэсэгхэн зотон дээр бүхэл бүтэн амьдралыг дүрсэлдэг шиг нэрт жүжигчин Станислав гайхалтай сайхан дүрүүдийг бүтээсэн шиг цэцэрлэгчийнхээ хөдөлмөрөөр ямар сайхан ургамал жимс, сүрлэг сайхан ой модыг сагсайлгадаг гэж санана. Ефим Филиппович бол жимсний жижигхэн мөчрийг тал бүрээс нь хэд хэдэн удаа нягтлан ажиглаад л хаана нь залгаж ургуулж болохыг дор нь олдог сон. Төдхөн тэр залгасан хэсгээс нь бяцхан нахиа соёолно. Түүнийг нь хараад л ёстой бүтээн туурвигч, зураач, яруу найрагч юм байна даа гэж бахдан биширдэг сэн. Ефим Филиппович бол үнэхээр гоо сайхныг бүтээгч хүн, Энэ бол хүний танин мэдэхүй, түүний гоо сайхан, ур чадвар, бөлгөө. Чухамхүү хөдөлмөрт л аугаа их аз жаргал шингэсэн байдаг. Станиславский энэ тухай хэлэхдээ энэ дэлхийн аз жаргалын учир утга гагцхүү танин мэдэхүйд оршино гэсэн байдаг. Өөртөө байгаа ур чадварыг танингаа, ертөнцийн амьдрал, амьдралын утга учир, хүний сэтгэл санаа авьяас чадварыг танин мэддэг. Үүнээс илүү аз жаргал үгүй бил ээ. Жинхэнэ хөдөлмөр гэдэг бол өөртөө байгаа гоо сайхныг хөдөлмөр зүтгэлээр танин мэдэхийг хэлнэ. Карл Маркст ирсэн нэгэн захидалд: Бурхнаас заяасан хоолойгоороо л дуулах нь дээр гэж бичсэн байдаг. Авьяас бол байгалиас заяагддаг ухаан бол байгалиас биш харин хүмүүжлийн үр дүнд бий болдог юм. Хүнийг бүтээсэн хүмүүс л, хүмүүжүүлсэн хүмүүс л авьяасыг бүтээнэ. Гэвч бас төрөлхийн авьяасын эзэн. Өөрийн авьяасыг бүтээдэг. Чи Бахын хөгжимд дуртай шүү дээ. Иоганн Себастьян Бахынхны удамд 58 хөгжимчин байжээ. Түүний элэнц, өвөг эцэг, эцэг цөм хөгжимчин байсан гэдэг. Хүн өөрийн авьяасаа бүтээж чаддагаас л энэ удмаас 58 хөгжимчин төржээ.

	Хүн өөрийн авьяасын ноён байх ёстой. Радио-физикч болох хэчнээн аз жаргал вэ? Радио-физик ямар сайхан бэ? гэсэн чиний бахархлыг би тун сайн ойлгож байна. Дур сонирхолтой зүйлдээ сэтгэл санааныхаа нэг хэсгийг өгсөн цагт л дуртай болдог юм. Радио-физикийг сонирхож байгаа чинь маш сайн хэрэг, гэхдээ энэ чинь одоохондоо зөвхөн сонирхлоос хэтрээгүй байгаа гэдгийг санаарай. Сонирхол, хөдөлмөр хоёр нэгдэн нийлж байж авьяас болдог юм. Зарим нэг зүйлийг чамд зөвлөмөөр байна. Өнөө үед шинжлэх ухаан өндөр хурдацтай хөгжиж байна. Хэрэв өөрийн ажилдаа сайн мэргэжилтэн байхыг хүсвэл радио-физикийн салбарт гарч байгаа зүйл, бүтээл, нээлтийг нэгд нэгэнгүй анхааралтай үзэж бай. Лекцээр өгч буй мэдлэг бол чиний мэдэх ёстой ус агаар шиг хэрэгтэй зүйлийн тун өчүүхэн хэсэг нь юм шүү. Өдөр бүр, амралт, баяр ёслолын үеэр ч гэсэн радио-физик, электроник, астро-физик, сансрын биологи зэрэг шинжлэх ухааны холбогдолтой эрдэм шинжилгээний сэтгүүлээс ядаж таван хуудас уншиж товчлол хийж авч бай. Үүнийг өдөр бүр заавал хийж байгаарай гэж дахин дахин зөвлөе.

	Чамаас авсан товчхон захианы хариуд бас товчхон захиа бичлээ. Хүү минь чи транзистор авъя, 45 рубль явуул гэсэн байна.

	Хэрэгтэй зүйл авахад чинь бид мөнгө ер хайрлахгүй, харин транзистор бүү ав гэж зөвлөмөөр байна. Учир нь гэвэл транзистор бол бүхэнд гай болдог юм. Би чамайг эргэж очоод чи бид хоёр үзэсгэлэнтэй сайхан цэцэрлэгт сууснаа санаж байгаа биз. Үзэсгэлэнтэй сайхан цэцэрлэгт хүрээлэн, өвч ногоон ой, гэтэл харамсалтай нь ганц ч шувуу байгаагүй. Шувууд транзистороос л дайжаад алга болсон байлаа. Шөнө өдөр ялгаагүй бут бүрийн ёроолд хашхичсан гуугачсан дуу чимээнээс болоод л тэр. Хүн бүр л өөрийнхийгөө гайхуулах гэж хэт чанга орилуулсаар байгаад л тэр. Анир чимээгүй байдал, байгалийн өөрийнх нь хөгжим огт үгүй болжээ. Байгалийн хөгжим гэж юу болохыг чи мэдэх үү? Энэ бол навчсын сэржигнэх шивнээ, нарлаг сайхан өдөр модод нэг зүйлийн аялгуутай, салхитай үед бас нэг өөр хөг аялгуутай, аадар борооны өмнөх нам гүм ч гэсэн бас нэгэн өөр аялгуу юм шүү дээ. Удахгүй хөдөө нутгийн ой модод ч транзисторт эзлэгдэх байхдаа.

	Чи баян хуураар сайхан тоглодог шүү дээ. Одоо зав зайгаараа тоглох юм сан гэж санагдахгүй байна уу? Эсвэл хийл авч тоглож сураач, чи сайн сонсголтой шүү дээ. Ерөөсөө л хийл худалдаж аваад тоглож сур. Транзистор гэдгээ боливол яасан юм бэ? Хотод хижээл болон ахимаг насны хүмүүст энэ жижигхэн хайрцаг чинь лай болж гүйцсэн юм. Ядахдаа салхивч цонхоо ч нээхэд төвөгтэй болж, онгойлгонгуут л чарласан, чахарч хяхарсан дуу дуулдаад эхлэх нь тэр. Хүмүүсийг хүндэтгэхийн үүднээс транзистораас татгалзах хэрэгтэй. Ням гаригт мянга мянган хүн ой мод, цэцэрлэгт хүрээлэнд амрахаар зугаацан оддог. Гэтэл хүн бүр транзистор орилуулбал юу болох вэ гэдгийг төсөөлөөд бод л доо. Тэгвэл амралт маань амралт биш, там болж хувирна биз дээ. Ийм юманд хувиа нэмэрлэх хэрэггүй шүү. Чамд 45 рубль явуулна. Түүгээр хийл худалдаж ав. Чи ямар ч байсан харамсахгүй. Хэрэв хийл хөгжим сурах хүсэлгүй бол энэ мөнгөөрөө урлагийн тухай ном худалдаж авч унш.

	Сүүлийн захидал чинь миний сэтгэлийг түгшээсэн шүү. Сурлагадаа чи хэтэрхий итгэмжлэг бардам хандаж байна даа. Эрдмийн зам чинь дөнгөж эхлэх төдий байхад дунд сургуульд сурахаас дээдэд сурах нь илүү амархан юм гэсэн дүгнэлт хийж байгаа чинь буруу шүү.

	Дүгнэлт хийхээ бүү яар, юу ч гэсэн анхныхаа шүүлэг, шалгалтыг өгчих. Хэрэв жинхэнэ бүтээлч, бодож сэтгэдэг мэргэжилтэн болъё гэвэл дээд сургуульд сайн суралцана гэдэг дунд сургуульд сурдагтай адилгүй маш хүнд хөдөлмөр бөгөөд хариуцлагатай гэдгийг тун сайн бодоорой. Энд хямд хөнгөн юм нэг ч байхгүй шүү. Хэрэв дунд сургуульд шинжлэх ухааны цагаан толгойг судалдаг бол дээд сургуульд шинжлэх ухааны их сан хөмрөгийн хуудас бүрийг ширхэгчлэн судална гэсэн үг юм. Оюутан хүн шинжлэх ухааныг ердөө л үзэх биш харин эзэмших ёстой. Дахин сануулахад оюутан хүн юмыг маш нарийн үзэж судлах ёстой юм шүү.

	Юуны өмнө лекц сонсож сурна гэдэг чиний анх санасан шиг тийм амархан зүйл биш гэдгийг ойлго. Түүнийг чамд шинжлэх ухааныг бүхэлд нь буюу эсвэл түүний аль нэг салбарыг системчлэн судалсан эрдэмтэн уншиж байгаа. Шинжлэх ухааны үнэнийг төдийгүй, эрдэмтэн мэргэдийн үзэл бодлыг түүний ямар үзэл бодол баримталдгийг ойлгох хэрэгтэй. Лекцээс хамгийн гол санааг нь ойлгож ухаарч авах хэрэгтэй.

	Эрдэмтэн мэргэдийн үгийг сонс ч сурахад маш их ур чадвар шаардана. Дунд сургуульд хичээлийн хатуу тогтсон систем мэдлэгийг өдөр тутамд нь дүгнэдэг бол дээд сургуульд огт өөр, оюутнууд сонсохын зэрэгцээ бодож сэтгэн шүүн тунгаадаг юм. Ийм ур чадварыг сурах хэрэгтэй. Лекцийг бичиж авангаа бод, харьцуул, сэтгэ.

	Лекцийг сэтгэн бодохгүйгээр сонсох нь механик үйлдэл болж, зөвхөн цээжлэх «Амьд төхөөрөмж» болж хувирна. Үүнээс л онцгой болгоомжилж яв. Ямар ч бодлогогүйгээр сурах нь хүнийг тэнэг болгодог, ер нь аюул ганцхан энэ ч биш. Хэрэв оюутан багшийн заасныг зөвхөн хуулаад дараа нь цээжилж шалгалтын билетийн асуултад хариулах төдийхнөөс өөр юу ч хийгээгүй, хөдөлмөрлөөгүй бол тэр оюутан дээд сургуулийн оюуны хөдөлмөрийг хүч хүрэхээ больж, ой ухаан нь юу ч тогтоохгүй болно. Юмны учрыг ойлгоогүй хүн цээжилдэг юм. Цээжилдэг хүн «Хулгайн зурвас» хэрэглэдэг. Энэ бол бүтээлч оюуныг сүйрэлд учруулагч хамгийн аймшигт зүйл мөн. Үүнийг хэрэглэхийг оролдогчид аливаа үзэгдэл, баримтын тухай өнгөц зүйлээр мэдлэгээ хязгаарлаж, эцсийн эцэст залхуу хойрго болж хувирна.

	Дээд сургуульд чамайг хэн ч өдөр бүр шалгаж шахаж шаардахгүй, иймд заалгасан мэдсэнээ, (томьёо, тодорхойлолт, дүгнэлт зэрэг) насандаа мартахааргүй өөрийн болгож авбал зохих зүйлээ хэрхэн сурсныг чинь шалгахгүй. Өдөр бүр самбарт гаргаж асууж дүн тавих багш байхгүй, тэгэхлээр өөрөө өөрийгөө шалга! Өөрөө өөрийгөө шалгаж байх нь дээд сургуульд сурах үед онцгой ач холбогдолтой.  Хэцүү асуудалд хариу олохын тулд ном хэвлэл өргөн ашиглах нь оюутан хүнд хамгийн гайхамшигтай үйлс билээ. Чи шинжлэх ухааны босгон дээр байгаагаа санаарай. Аливаа үзэгдэл юмсын уг үндсийг нь эрж, түүний бий болсон анхны учир шалтгааныг нь олохыг эрмэлз. Анхны учир шалтгааныг аль болох эрж олохыг эрмэлзэх тутам төдий чинээ ихээр янз бүрийн толь бичиг, нэвтэрхий толь лавлах материал чамд хэрэгтэй болно. Ямар ч зүйлсийн үндсэн шинжийг тодорхойлон тогтоохын зайлшгүй болохыг мэдрэх болно. Чамд бүр илэрхий ойлгомжтой мэт байсан зүйл дотор чинь нарийн судлаад ирэхлээр үл ойлгогдох шинэ зүйлтэй учирч эхлэхийг чи ажна. Тэгэхлээр энэ үзэгдэл бол оюутны оюуны хөдөлмөрийн гайхамшигт шинж мөн.

	Шинжлэх ухаан бол хязгааргүй арвин, шавхагдашгүй баян юм. Иймд чиний онц сайн дүн, шүүлгээ амжилттай өгсөн явдал чамайг битгий харалган болгочхоосой. Хэрэв шинжлэх ухааны мэдлэгийг зах хязгаар нь үл үзэгдэх алтан тарианы түрүүтэй зүйрлэвэл бид амьдралдаа энэ түрүүнээс хэдхэн ширхэг үр авдаг. Жил бүрийн ургац энэ алтан тарианы түрүүнд шинэ шинэ үр нийлүүлдэг. Энэ түрүүнээс аль болох их үр авахыг хичээх явдал оюутан хүний зорилт мөн.

	Мэдэгдээгүй, судлагдаагүй өчүүхэн жижиг зүйлийг ажиж харваас тэр нь шинэ судалгааны талбар болдог. Бод, баримт үзэгдлийг харьцуул, дахин дахин унш, дахин дахин бод. Чи тун удахгүй аугаа их нээлт хийнэ гэж бүү найд. Хэрэв нээлт тийм амархан хийгддэг сэн бол шинжлэх ухаан гэж хялбархан ажил байх байсан. Нээлт, шинэ зүйл хийхийн өмнө их хэмжээний бэлтгэл ажил хийсэн байх ёстой. Шинжлэх ухаан бол уулыг нураах шиг их хар бор хөдөлмөр шаарддаг тамын хүнд ажил болохыг битгий март. Эрдэм шинжилгээний ажил хийх нь тамд орсонтой ялгаагүй гэж зүгээр нэг хэлээгүй байх. Шинжлэх ухааны үүдэнд Дантегийн бичсэнчлэн тамын үүднийх шиг дараах шаардлага тавигддаг учиртай. Үүнд: 

	 

	«Энд зүрх сэтгэл чанга байх ёстой.

	Энд айх сэтгэл зөвлөгч байх ёсгүй» 

	 

	гэж бичсэн нь учиртай юм шүү.

	 Ном, ном дахиад л ном. Энэ үг чиний оюун санаанд мөнхрөх ёстой. Олон зүйлээс татгалзаж, их л хөдөлмөрлөх хэрэгтэй. Намайг өдөрт арван дөрөв, заримдаа арван зургаан цаг ажилладгийг чи сайн мэднэ шүү дээ. Хэрэв эрдэмтэн болъё гэвэл үүнд л өөрийгөө бэлтгэ.


ИРГЭН БАЙХЫН УЧИР

	Сайн байна уу? Хүү минь. Чи дараах гурван асуултад хариулж өгөхийг хүссэн байна. Үүнд:

	1. Коммунизмын үед хүн ямар байх вэ? Ирээдүйн хүний ямар шинжийг та хамгийн чухал шинж гэж үзэх вэ?

	2. Ёс суртахууны ямар согогийг та өнөөгийн хамгийн аюултай, хамгийн тэвчиж үл болох зүйл гэж үзэх вэ?

	3. Залуу үеийнхний хүмүүжилд оршиж байгаа гол дутагдал таныхаар бол юу байж болох вэ? гэж чи асуужээ.

	Нэг дэх асуултад хариулъя. Коммунизмын үеийн хүмүүс бидний дунд одоо ч амьдарч байна. Шинэ хүн мэндэлснийг тунхаглан зарласан хонхны дуугаар баярт мөч эхэлдэг шиг аливаа үйл хэргийг тэгж ойлгож болохгүй. Би гуч гаруй тийм хүмүүсийг мэдэх бөгөөд тэдний нэг нь манай энэ сууринд, сургуулиас холгүй амьдардаг. Энэ бол Ефим Филиппович гэдгийг чи лав гадарлаж байгаа байх. Тэр хүмүүст зориулж цэцэрлэг байгуулсан. Ефим Филиппович бол өөрийн гудамжны олон арван хүүхдийг хүмүүжүүлсэн хүн. Бүхэл зунжингаа цэцэрлэгтээ хүүхдүүдтэй хамт байж, хүүхдүүд хүлээн авагч зохион бүтээж, тоглоом наадам дуу хуур болцгоодог... 

	Манай зэргэлдээ сууринд бэлтгэл офицер бас нэгэн тийм хүн бий. Тэр элбэг хүрэлцэхүйц тэтгэвэр авдаг бөгөөд амар жимэр сайхан амраад хэвтэж байж болох л хүн. Гэвч тэр хүмүүсийн тусын тулд үүрийн гэгээнээс үдшийн бүрий болтол хөдөлмөрлөдөг. Өдөр бүр тариалангийн талбай, ферм, бригадад очиж малчдад, тариаланчдад хорвоо ертөнцөд ямар үйл явдал юу болж байгааг ярьж дуулгана. Бас хүмүүст уран зохиолын ном уншиж өгнө. Хүмүүстэй цуг шууд үйлдвэрлэл дээр хоёроос гурван өдөр ажиллаад л өөр бригад руу явна.

	Коммунизмын үеийн хүн юуны өмнө сайхан сэтгэлтэй байх ёстой гэж би боддог. Бусад хүнийг мэдэрч ойлгодог хүнтэй харьцах оюуны зайлшгүй хэрэгцээ шаардлага өөрт нь байдаг нь л ирээдүйн хүний хамгийн гол шинж оршино гэж би үзэж байна. Түүнчлэн тэр үеийн хүн оюуны хувьд өргөн баялаг, цэвэр нандин ёс суртахуунтай, ухаалаг, ажилч хичээнгүй байх бие хүний эрмэлзэлтэй бас бидний амьдралын хамгийн үнэ цэнтэй зүйл болох хүнийг хайрлан хүндэтгэх, үнэлж цэгнэх чадвартай байх энэ бүхнийг би хүнлэг ёс сайхан сэтгэл хэмээн нэрлэж байна.

	Хоёр дахь асуултад хариулъя. Хамгийн аюултай тэвчиж болшгүй согог бол хайхрамжгүй байдал, хэрцгий зан авир гэж би үздэг. Манай нийгэмд иймэрхүү «Согог» бас л бишгүй байна,

	 Днеприйн дэргэдэх том сууринд арван нэгэн ач, хорин хоёр гуч, дөрвөн хүүхдийн эх 92 настайдаа өөд болсон юм. Энэ эмгэн тун ч хэцүү амьдралыг туулж өнгөрөөсөн юм. Дорнод Прусс, Карпат, Берлиний дэргэдэх зургаан булшинд түүний цус шингэж, зургаан цэрэг эрийн дурсгалын хөшөөнд нэр нь мөнхөрч, тэрхүү дурсгалын хөшөөний үсэг бүрд түүний нойргүй хоносон шөнө, баяр баясгалан, итгэл найдвар нь шингэсэн юм.

	Хамгийн бага 50 настай хүү нь төрсөн эхээ эцсийн замд үдэхэд минь туслаач гэсээр уй гашуугаа илэрхийлэн хүмүүст хандсан юм. Модны агуулахад бэлэн банз байсангүй, гэвч сайн санаат хүмүүс тааралдаж том нарс модыг хөрөөдөн зүсэж өгөөд, май үүнийг ав, эхдээ эцсийнх нь өргөөг барьж өг гээд малгайгаа авч толгой гудайлган эмгэний дурсгалыг хүндэлжээ.

	Банзыг гэртээ аваачих гэсэн боловч унаа байсангүй, бүгд ажилд гарчихсан байлаа. Гэвч бас л сайн санаат хүмүүс туслав. Замын машин зогсоож учир зовлонгоо тоочиход жолооч өрөвдөн, ажлаа хагас цагаар хойшлуулан модны агуулахаас банзыг ачаад хөдөлцгөөжээ. Яг энэ үед хачин явдал болжээ. Авто машины цувааны ахлагч цувааных нь нэг машин банз ачсаныг хараад «энэ чинь юу болж байна? Яагаад ажлаа хийхгүй өөр юм хийгээд явж байна?» гэж ирээд л хашхирч гарав. Жолооч болон нас барсан эхийн хүү аль аль нь «Ойлгож үзээч дээ, хүн нас барчихлаа» гэж цувааны ахлагчид учирласан боловч ойлгосон ч үгүй, уучлалт гуйсан ч үгүй. Тэр бээр улам ч шатаж газар дэвслэн, царай нь зэвхийрэн жолооч руу нударга зангидан давшилснаа машин дээрээс банзыг авч чулууджээ. Ингээд жолооч ч яваад өгч эмгэний хүү банзныхаа дэргэд уйлаад хоцорчээ. Гомдож гутарсандаа болоод үл таних хүн дэргэд нь ирэхийг ч огт анзаарсангүй. Тэр үл таних тэрэгчин сүү тосны зав одоос буцаж яваад хүмүүс хэрэлдэх чимээгээр зогсож учрыг ойлгожээ. Тэгээд тэр банзнуудыг нь морин тэргэндээ ачаад үхэл хагацал тохиолдож бас доромжлогдсон тэр хүний мөрөнд аяархан хүрч «Хаашаа аваачих вэ?» гэж намуухан асуужээ.

	Хүний үнэргүй цэвдэг сэтгэлийг төрүүлэгч шалтгаан нь хаана байна вэ? гэж би өөрөөсөө дахин дахин асуудаг. Авто цувааны ахлагч шиг тийм хүнийг дахин хүмүүжүүлэх гэдэг маш хэцүү. Энэ гайг бага балчир, өсвөр насанд нь зөв хүмүүжлээр арилгах ёстой юм. Ардын дунд ярьдгаар хүүхдийг орны дагуу биш ороо хөндлөн хэвтэж байхаас нь эхлэн зүрх сэтгэлийг нь бөөцийлөн өсгөгтүн.

	Гурав дахь асуултад хариулъя. Залуу үеийг хүмүүжүүлэх явцад гаргаж байгаа гол алдаа бол өнөөдрийн хүүхэд маргааш том хүн болно оо гэдгийг мартдаг явдал гэж би бодож байна. Хүүхэд насан туршдаа хүүхэд чигээрээ байх юм шиг санадаг эцэг эх олон байхаас гадна багш ч байна. Нэг л мэдэхэд хүүхэд нь өсвөр настан, тэгээд охид, хөвгүүд, дараа нь идэр залуус болж айл гэр болох тухай эцэг эхдээ дуулгахад л сая сэхээ авч шилээ маажих болдог. Өнөөдрийн жаахан хүүхэд гэдэг бол маргаашийн насанд хүрсэн том хүн юм шүү гэдгийн үүднээс хандахад эцэг эх, багш нарын амьдралын цэцэн цэлмэг ухаан орших юм шиг надад санагддаг. Өөрөөр хэлбэл хүүхдийг хайрлаж чаддаг байх хэрэгтэй гэсэн үг.

	Зарим сургууль дээр ажиглагддаг хүмүүжлийн ажлын гол дутагдал бол иргэний хүмүүжлийн асуудалд бага анхаарах буюу огт анхаарахгүй орхидог явдал байгааг нуух юу нь. Иргэнийг хүмүүжүүлэх асуудал хамгийн тэргүүн байранд тавигдах ёстой учраас энэ талаар маш их ярьж, их бичих хэрэгтэй юм.


ХАМГИЙН БЭРХ АЖИЛ

	Өөрийгөө хэн болохыг харуулах боломж бидний хэнд маань ч бишгүй бий. Тэр хэн бэ? гэж асуухад токарьчин, слесарь, чулуучин, инженер, багш, эмч... гэж хариулдаг. Гэвч энэ бол гүйцэд хариулт биш ээ. Хүн бол маш олон талтай учраас хэрэв хүмүүжүүлэгч хүн энэ олон талыг эв дүйтэй ухаалгаар олж харж зүлгэж, хүмүүжүүлж чадах юм бол тэдгээрийн гоо сайхныг нээн илрүүлж чадна. Хүмүүжлийн ажлын бүх нарийн төвөгтэй бэрхшээл, баяр баясгалан нь хүний тэр олон талаас онож зөвхөн тэр хүнийхийг нээн илрүүлэхэд оршино гэж би үздэг.

	Идэр залуусыг эд хөрөнгөөр аль болох ихээр хангаснаар тэдний ухамсар, зүрх сэтгэлд манай ахуй амьдралын баяр баясгалан, аз жаргалыг нээн харуулж болно гэж зарим хүмүүс үздэг нь харамсалтай. Гэтэл энэ эд баялгийг өөрийнхөө хөдөлмөрөөр олж аваагүй бол юу болдгийг нэгэн жишээгээр тодруулъя. Асрамжийн сургуулийн наймдугаар ангийнхан хүмүүжүүлэгчтэйгээ хамт ойд явжээ. Өглөө тэнгэр муухай байсан болохоор хүүхдүүд усны гутал өмсөцгөөжээ. Өдөр тийшээ тэнгэр цэлмэж өмссөн гутал нь хүнд санагдаж, нөгөө талаар саяхан агуулахад усны гутал ирснийг харцгаасан учир удахгүй шинийг тавьж өгөх биз, тэгэхлээр үүнийг авч яваад яах юм гээд тайлж, хэн ч олохооргүй газар дов сондуулын хооронд хийж шороогоор булаад дээрээс нь хуурай навчаар хучжээ. Үүнээс хойш тэр сургуулийн аж ахуйн эрхлэгч гутал хувцсыг нь тэднийг унтсан хойно шөнөөр авч ирдэг болсон байна. Хэрэв өдөр, жишээлбэл малгай авч ирлээ гэдгийг тэд мэдвэл маргааш нь олонх нь малгайгаа «Гээчхээд» агуулахад байгаа шүү дээ өгөөч дээ гээд шалаад салахгүй.

	Зарим залууст амьдралын баяр баясгалан, эд хөрөнгө тун хялбархан олдож байна.

	Охид хөвгүүдэд маань олон хэрэгцээ бий болж хүмүүжиж байна. Гэвч харамсалтай нь эдгээрийн дотроос хамгийн чухал хөдөлмөрийн коммунист хэрэгцээгээр тун муу хүмүүжиж байна. Тийм ээ, Чухамхүү коммунист хэрэгцээ, тухайлбал хүн нийгмийнхээ төлөө хөдөлмөрлөхгүйгээр амьдарч чадахгүй оюун санааны тийм хэрэгцээг хэлж байна.

	Даван туулж чадмааргүй тийм хэцүү бэрхшээлийг ялан давж чадсан баяр бахдал амталж, хөрст дэлхийд хөлс дусалсан тэр газарт л ёстой жинхэнэ хүн төрдөг юм гэдгийг хүмүүжигчдийнхээ оюуны ертөнцийг гүн гүнзгий танин мэдэх бүрдээ би улам итгэдэг юм. Энэ мэдрэхүй бол бие хүний өөрийн оюуны ертөнц, түүний сонирхол, хүсэл эрмэлзлийг нийгмийн сонирхол, хэрэгцээтэй холбогч утас лугаа юм.

	Өөрийнхөө хөдөлмөрийн үр шимээр ургуулж бат бөх үндэслэсэн мод, өөрийн гараар суулгасан усан үзмийн бутнаа бөнжийх үр жимс, анх юу ч үгүй байсан газарт зовж байж ургуулсан найган ганхах тарианы түрүү эд бүхнийг сэтгэл догдлон хараад зогс ч байгаа тийм охид, хөвгүүд хэзээ ч гутлаа ойд нуухгүй, хэзээ ч номоо урж тастахгүй, хэзээ ч шороонд зэврэн хэвтэж буй төмрийн өөдөсний дэргэдүүр хайхрамжгүй өнгөрөхгүй.  

	Хүү минь, чи цаг үргэлж өөрийгөө хүмүүжүүлж үр хүүхдээ хүмүүжүүлэхэд бэлдэж бай. Бидний амьдрал болсон талх тариа амаргүй хөдөлмөрөөр бүтдэг юм, түүнд чинь нойргүй хонож, гартаа эвэр ургатал ажилласны хөлс хүч, хэцүү бэрх бүхэн шингэсэн юм гэдгийг үр хүүхдийнхээ оюун санаанд гүнзгий итгүүлээрэй. Бага насаа үргэлж дурсан санаж яв. Баатрууд та нар хогийн ургамал ч ургаагүй хоосон цулгуй газар очсоноо сана. Та нар түүнийг үржил шимтэй хөрс болгож тэнд үр тариа ургуулсан шүү дээ. Та нар хүрзээр газар хагалж, лаг шавар ялзмаг өтөг шивх зөөж байснаа сана. Энэ чинь залхуутай, нэг янзын уйтгартай ажил боловч чухам үүн шиг алсад харагдах уулын оргил өөд өгсөж явдаг хэрэг шүү дээ. Тэгээд алхам алхмаар тэр оргилд ойртсоор байсан.

	Тэр үед та нарын хувьд тарианы түрүү тэр оргил байсан юм. Өөрийн гараар ургуулсан анхны атга тариа, анхны талх, иргэний бахархлын анхны мэдрэхүй энэ бүхэн бол жинхэнэ коммунист хүмүүжил мөн. Хүүхэд ахуйдаа дуслуулсан дусал хөлс бүр насанд хүрсэн үеийн хүнд хэцүү олон өдрийн хөдөлмөртэй тэнцэнэ.

	Бэрхшээлийг даван туулахгүйгээр, дарамт шахалт үзэхгүйгээр жинхэнэ хүн болохгүй байх ч үгүй. Зорилгодоо хүрэхийн тулд залуу насандаа хүнд хэцүүг заавал туулж өнгөрөөх ёстой.


ДУРЛАЛЫН ТУХАЙ ЗАХИДАЛ

	(Охиндоо бичсэн захидал)

	 

	Охин минь захидлыг чинь уншаад сэтгэл ихэд догдлов. Өнөөдөр чи арван дөрвөн нас хүрч энэ мөчөөс эхлэн «Бүсгүй» гэгдэх тэр гармыг тууллаа. «Аав аа, дурлал гэж юу юм бэ?» гэж чи асуужээ. Өнөөдөр би жаахан хүүхэдтэй биш, харин бүсгүй хүнтэй ярьж байна гэж бодохлоор сэтгэл минь их түгшиж байна. Бүсгүй хүний босгыг алхаад аз жаргалтай яваарай, охин минь. Тэгэхдээ уужим саруул ухаантай байсан цагт сая чи аз жаргалтай байх болно шүү.

	Сая сая эмэгтэйчүүд, мөн арван дөрөвтэй охид ч дурлалын тухай сэтгэл догдлон бодоцгоож ирсэн юм. Энэ үнэнийг хүн бүр өөрийнхөөрөө ухварлан ойлгодог. Эрийн цээнд хүрсэн хөвгүүд ч бас энэ тухай бодоцгоодог. Хонгорхон охин минь, үүнээс хойш чи миний захидал урьдынхтай адилгүй байх болно. Миний чин хүсэл бол амьдарч чадах чадвар хэмээн нэрлэгдэх аж төрөхийн тэрхүү саруул ухааныг чамд зааж өгөх явдал билээ. Жижигхэн үр гэлтэй эцгийн чинь хэлсэн үг бүхэн чиний хувийн үзэл санаа, итгэл үнэмшлийн эх үүсвэр нахиа нь байх болтугай гэж хүсэж байна.

	Хайр дурлал хэмээх энэ ойлголт намайг ч гэсэн зовоож байсан юм. Идэр залуу насанд минь миний хамгийн ойр дотнын хүн бол Мария эмээ байсан юм. Миний оюун санаанд сайн сайхан, саруул ухаан, үнэнч шударга бүхний цогцолбор болон мөнхөрсөн тэр гайхамшигт хүний ачийг би ямагт санаж явах ёстой юм.

	Эмэг эх маань дайны өмнөхөн зуун долоотойдоо насан өөд болсон юм. Үлгэрийн ертөнц, төрөлх сайхан хэл, хүний гоо сайхны үүд хаалгыг надад нээж өгсөн сөн. Намрын шинж орсон нэгэн намуун үдэш алимын модны саглагар мөчир дор эмэг эхтэйгээ хоёул дулаан орныг зорин одож буй тогоруун цувааг харж суухдаа «Эмээ, хайр дурлал гэж юу юм бэ?» гэж асууж бил ээ. Тэгэхэд би арван дөрөвтэй байсан сан.

	Энэ хэцүү төвөгтэй асуултыг үлгэрээр тун чадмаг тайлбарлаж өгч бил ээ. Түүний нүд нь бодлогошронгуй мөртөө ихэд түгшсэн байдалтай болж намайг хэзээ ч тэгж харж байгаагүй харцаар илбэсэн сая.

	Хайр дурлал гэдэг юу вэ?.. Бурхан, дэлхий ертөнцийг бүтээгээд бүхий л амьд амьтныг өөрийнхөө удам угсааг төрүүлэхэд сургажээ. Бурхан эрэгтэй, эмэгтэй хоёр хүнийг хээр талд суурьшуулан эрэгтэйд нь хүрз бариулж, эмэгтэйд нь атга тариа өгч бас тэдэнд овоохой барихыг зааж сургажээ. Үр удмаа залгамжлуулаад амьдарцгаа, би жилийн дараа ирж та нарын аж амьдралыг харна гээд яваад өгчээ.

	Яг жилийн дараа бурхан өөрийн элч Гаврийлтайгаа хамт морилон иржээ. Ургах нарнаар тэднийг ирэхэд эрэгтэй, эмэгтэй хоёр овоохойн үүдэндээ сууж, тарианы талбайд тарьсан үр соёолж, бас тэдний дэргэд өлгийтэй хүүхэд унтаж байхыг харцгаажээ. Харин эр, эм хоёр нэг бол хөх номин тэнгэрийг ширтэн, нэг бол хоёр биеийнхээ нүдийг ширтэн байж гэнэ. Тэдний харц тулгарах тэр агшинд үл үзэгдэх ямар нэг аугаа хүч, үл ойлгогдох тийм гоо сайхныг бурхан олж харжээ. Тэр гоо сайхан бол номин хөх тэнгэр, алтан шаргал нар, газар дэлхий, тарианы талбайгаас илүү гоо сайхан, тэрчлэн бурхны бүтээж бий болгосон бүхнээс ч илүү бурхнаас өөрөөс нь ч илүү гоо сайхан зүйл байж гэнэ. Би дэлхий ертөнцийг бүтээж, шавраар хүн хийж түүнд амьдрал өгсөн, гэтэл энэ гоо сайхныг бий болгож чадаагүй юм гэж үү? Үүнийг юу гэдэг юм бэ? Энэ чинь хаанаас гараад ирэв ээ? гэж бурхны оюун санаа нь хямарч, айх гайхах зэрэгцэн сэтгэл нь донсолжээ.

	— Энэ бол хайр дурлал гэж элч Гаврийл өчихөд

	— Хайр дурлал гэж юу юм бэ? гэж бурхан өөдөөс нь асууж гэн.

	Элч зөвхөн мөрөө л хавчсан гэдэг. Бурхан эрэгтэйн мөрөнд гараа хүргэж:

	—Хүн, чи намайг хайрлаж дурлахад сургаач гэж гуйж гэнэ.

	Гэтэл нөгөө эр мөрөнд нь бурхны мутар хүрснийг ч огт анзаарсангүй, харин ялаа суусан мэт санагджээ. Тэрээр гагцхүү эмэгтэйнхээ нүдийг л ширтэн суусаар байжээ.

	Бурхан хэдийгээр хүч чадалгүй ч гэсэн маш харгис хэрцгий, өшөөрхүү зантай өвгөн байж л дээ. Тэгээд аа тийм бий, хүн чи, бурхан намайг хайрлаж дурлахад сургах хүсэлгүй байна уу? Чи намайг санах цаг ирнэ ээ. Энэ мөчөөс эхлэн чи хашир. Амьдралын мөч бүр чиний залуу зандан нас, хүч чадлыг чинь чимх чимхээр аван одох болно. Чиний оромж чинь балгас болог. Тавин жилийн дараа ирэхэд хүн чиний харцанд юу үлдсэн байхыг үзье гэж хэлээд яваад өгч гэнэ.

	Тавин жилийн дараа бурхан өөрийн элч Гаврийлтайгаа ирэхэд оромжийн оронд цавчмал дүнзэн байшин босож, хоосон байсан газар цэцэрлэг ургаж, тарианы талбайд тариа халиуран, хөвгүүд нь газар хагалж, охид нь тариа цайруулж, ач зээ нь нугад тоглоцгоож байжээ. Байшингийнхаа үүдэнд өвгөн, эмгэн хоёр суугаад нэг бол өглөөний улбар ягаан туяаг харж, нэг бол бие биеийнхээ нүдийг ширтэцгээж байсан ажээ. Тэдний харцанд улам их хүчит мөнхийн гоо сайхан гялалзан байхыг бурхан олж харжээ. Тэгэхдээ зөвхөн хайр төдийгүй чин үнэнч хайр сэтгэл олж харсан бурхан маш ихээр хилэгнэн гар нь салганаж, шүлс нь савирч байж яджээ.

	— Хүн, чамд өтлөх багадаж байгаа вий? Тэгвэл чи зовохын дээдээр зовж тарчилж үх, газар дор булш болон ялзар. Тэгэхлээр хайр дурлал чинь юу болж хувирсан байхыг би үзсүгэй гэж гэнэ.

	Гурван жилийн дараа бурхан мөн л Гаврийлтайгаа иржээ. Гэтэл нөгөө эр нэгэн жижигхэн булшны дэргэд уйтгар гунигтай сууж байсан боловч харцанд нь бурханд үл ойлгогдох хүний гоо сайхан улам хүчтэй тодорч байжээ. Түүний харцанд хайр дурлал, үнэнч сэтгэл төдийгүй чин зүрхний дурсамж гэрэлтэж байхыг олж харжээ. Бурхан, хүний өмнө хүчгүйгээ мэдэрч айснаас гар нь салгалан чичирч хүний өмнө сөхрөн ойчоод:

	Хүн, чи надад энэ гоо сайхныг хайрлаач. Надаас юу хүссэнээ ав, зөвхөн түүнийгээ л надад өгөөч гэж гуйж гэнэ.

	— Чадашгүй нь ээ. Энэ чинь маш их үнээр олддог юм. Үхлээр үнэ цэнэ нь хэмжигддэг юм, бурхан чамайг бол үхэшгүй мөнхийн гэдэг шүү дээ гэж хариулжээ.

	— Мөнхийн насыг ч ав, залуу зандан үеэ ч ав, харин хайр дурлалаа л надад өгчих гэж бурхан гуйжээ. Тэгсэн чинь хүн:

	— Хайр дурлал бол мөнхийн залуу нас, мөнх гандашгүй байхын алинтай нь ч эн зэрэгцэхгүй, тэгэхлээр аль нь ч надад хэрэггүй гэж хариу өчжээ.

	Арга нь тасарсан бурхан босоод оочийнхоо сахлыг имэрсээр булшны дэргэд суугаа өвгөнөөс холдон өглөөний улбар ягаан туяа татсан тарианы талбайн зүг харвал шаргалтан найгах түрүүний дэргэд эрэгтэй эмэгтэй хоёр залуу байсхийгээд л номин цэнхэр тэнгэрийг, байсхийгээд л бие биеэ ширтэлцэн зогс ч байх нь үзэгджээ. Түүнийг хармагц бурхан толгойгоо барин гасалж тэр дорхноо тэнгэрт нисэн оджээ. Тэр цагаас хойш дэлхийн бурхан нь Хүн болсон юм гэдэг.

	Хайр дурлал гэдэг чинь энэ дээ ач минь. Хайр дурлал бол бурхнаас хүчтэй зүйл. Энэ бол хүний үхэшгүй мөнхийн гоо сайхан. Бид булшинд орлоо ч хайр дурлал маань мөнхөд үлдэнэ гэж билээ.

	Хайр дурлал гэдэг  чинь энэ дээ, охин минь. Мянга мянган амьд амьтан хорвоод амьдарч үр төл гаргаж удам угсаагаа залгадаг ч гэсэн цорын ганцхан хүнд л хайр дурлал байдаг юм. Хэзээ хүн хүний ёсоор дурлаж чадна вэ тэр цагт л хүн хүн болно. Дурлаж сураагүй бол хүний гоо сайхны энэ оргилд хүрч чадахгүй, тэгэхлээр тийм хүн бол зөвхөн хүнээс төрсөн амьд амьтнаас цаашгүй бөгөөд гэхдээ хүн болж чадаагүй амьтан юм.

	Хонгорхон охин минь, би чамтай одоо насанд хүрсэн хүний адил ярилцах болж байгаа маань тун сайн хэрэг. Хүний уужим саруул ухааны хэцүүхэн бөгөөд анхны алхам болох хайр дурлалын талаар бодож байгаа чинь тун сайн хэрэг. Хэрэв манай эрчүүд, бүсгүйчүүд аль нь ч ялгаагүй энэ цэцэн цэлмэг ухааныг эцэст нь хүртэл ойлгодог сон бол манай нийгэм өв тэгш нийгэм болж, аз жаргал хүн бүхний дээд зэргийн баялаг байх сан. Охин минь, энэ аугаа их суу билэг ухааныг залгамж үе маань яаж эзэмшсэнээс зөвхөн хувийн аз жаргал шалтгаалахгүй юм шүү. Энэ бүхнээс манай нийгмийн бүхий л гоо сайхан, аз жаргал, ёс суртахууны цэвэр ариун нандин чанар шалтгаална. Хүн усан цахилгаан станц, орд харш сүндэрлүүлж, сансрын хөлөг, усан доогуур явагч атомын хөлгийг бүтээж сурч чадна, гэвч жинхэнэ ёсоор дурлаж сураагүй бол зэрлэг хүн лугаа болой. Боловсролтой зэрлэг хүн боловсролгүйгээсээ зуу дахин аюултай,.

	Бидний амьдрал хоёр талтай байдаг. Үйлдвэрлэл дэх хүний хөдөлмөр, олон нийтийн дунд түүний эзлэх байр, иргэний бүтээл, ард түмэн нийгмийнхээ өмнө хүлээсэн түүний үүрэг нэг тал нь болдог. Харин гэр бүл, үр хүүхдийн өмнө эцэг эхийн хүлээх үүрэг хариуцлага, үр хүүхэд эцэг эхийнхээ өмнө хүлээх үүрэг хариуцлагаар илрэх оюун ухаан сэтгэл зүйн хийгээд ёс суртахуун ес зүйн харилцааны хүрээ нөгөө тал нь юм. Энэ хүрээнд  харамсалтай нь харанхуй бүдүүлгийн боол, хүний адаг шаар бологсод бас л цөөнгүй байна. Энэ бол үнэхээр их гай нийгмийн гамшиг юм. Ийм этгээд бол хэзээ ч эх орныхоо жинхэнэ иргэн, жинхэнэ бүтээгч, халуун эх оронч байж чадахгүй. Хүний сэтгэл санаа зан төрх баялаг олон талтай ч гэсэн тэдгээр нь цаанаа нэгдмэл уялдаатай учир сэтгэлийн нэг утсыг хөндвөл бусад нь мөн адил доргин гайд өртдөг билээ.

	Хонгор охин минь, би ямагт чиний үе тэнгийн болон чамаас хэд насны охидоос олон арван захиа авдаг. Гэртээ ирээд уншаад үзээрэй, хэдэн мянгаараа байгаа, Эдгээр захидалд хүний гаслан зовлонгийн зэрэгцээгээр хайр дурлалыг бүтээж, хайр дурлалаар хүмүүжүүлэх хэрэгтэйг, хайр дурлал бол үр удмаа үлдээх төрөлхийн зөн билгийн адил удам дамждаг зүйл биш гэдгийг сануулсан түгшүүрт дуртгал цөөнгүй бий.

	Ийм захидлын нэгийг чамд үзүүлье. Техникумд сурдаг арван долоон настай охин ингэж бичжээ. Тэр охин нэг залуутай танилцаж сайхан үерхжээ. Залуу нь архинд дуртай, уухлаараа бүдүүлэг авирлана. Тэгээд бүсгүйд чамд яагаад гар хүрч болдоггүй юм бэ? гэхэд нь бүсгүй гомдоод уйлах боловч түүний бүдүүлэг зан авирыг хүлцэн тэвчдэг байжээ. Үнэндээ түүний өөдгүй жигшүүрт явдлыг «Би түүнд хайртай шүү дээ» гэдэг үгээр халхавчлан уучилдаг байв. Тэр бүсгүй бие давхар болсон явдал тийм ч хүсүүштэй зүйл биш байлаа. Тэр бүсгүй хэмжээлшгүй хайр дурлалаасаа ч биш, харин хайртай хүнийхээ шаардлагыг эс биелүүлбэл өөрөөс нь илүү бэлэн зэлэн үгэнд оромтгой хүүхнийг олж аваад намайг орхино (Энэ шаардлагын тухай ярихад аймаар ч гэсэн яг л ийм юм болсон, ер нь иймэрхүү явдал олонтоо тохиолддог) гэж айснаас өөрийн биеийг харамгүй өгч байсан хэрэг байжээ. Чи бид хоёр удахгүй хүүхэдтэй болно гэж нэг удаа хархүүд хэлэхэд нь тэр залуу гайхан бид хоёр гэдэг чинь юу гэсэн үг вэ? Чинийх шүү дээ гээд түүнийг хаяад явчихжээ.

	Ингээд тэр бүсгүй техникумаасаа гарч өөр хот руу явсан байна. Түүний амьдрал ийнхүү буруугаар эргэлээ. Хожим нь хүүхдийнх нь эцгийг сургуулиас хассан тухай дуулжээ.

	Сэтгэлтэй залуу минь надад хайртай боловч хүндэлдэггүй юм хэмээн үймэрч бачимдсан харамсал цөхрөлөөр дүүрэн энэ захиа надад улайссан халуун төмөр мэт санагддаг юм. Тэр залууг өөртөө зөвхөн хайртай төдийгүй хүндэтгэдэг болгохын тулд юу хийх байсан бэ?

	Тэгэхлээр охин минь би ухаант эмгэний үлгэрийг санаандгүй дурсаж, хайр дурлалын тухай яриаг зүгээр л нэг сэдээгүй гэдгийг одоо ойлгов уу? Олон охид амьдралдаа энэ талаар алдаж, түүнийхээ төлөө өөрсдөө маш их хохирол хүлээдэг болохоор ийм алдаа гаргахгүй байхыг чамд урьдаас сануулах гэсэн юм. Тэд тэр ч битгий хэл аз жаргал, баяр баясгалан, эрүүл мэнд заримдаа амь насаараа ч хохирдог. Хүний хайр дурлал зөвхөн гоо сайхан, чин үнэнч, хувиршгүй байх төдийгүй ухаалаг, хянуур, сонор соргог, шилж сонгож таньж чаддаг байх ёстой. Хайр дурлалд ухаалаг хянуур хандаж чаддаг болсон тэр үед жинхэнэ гоо сайхан аз жаргалтай байдгийг битгий мартаарай охин минь. Амьдралд гоо сайхан,  ариун шударга ёс байхаас гадна харамсалтай нь муу муухай явдал хар санаатан урвагч жигшүүрт зантууд байдгийг бас санаж яв. Чи илэн далангүй цагаан цайлган сэтгэлтэй байх төдийгүй эрс шийдэмгий, шаардлагатай, хатуу чанга байх ёстой юм шүү.

	Тэр намайг зоддог боловч би түүнд хайртай гэсэн номхон хүлцэнгүй, дуулгавартай үхээнц боолын номлол хаанаас гарч ирнэ вэ? Ийм юмыг номлогчтой тохиолдох бүр ямар их аймшигтай, өрөвдөлтэй, гомдолтой байдаг гэж санана. Нэгдүгээр ангийн нэг охины эх надад нөхөр нь түүнийг үнэнч биш гэж хардаж сэрдэн зодох буюу эсвэл элдвээр доромжлон дайрдаг. тухай маш их аминчлан ярьж билээ. Хэрэв хайргүй сэн бол намайг зодохгүй сэн. Тэгэхлээр би түүнд үнэ хүндтэй, хэрэгтэй хүн хэмээн зөвтгөсөн шинжтэй сэтгэл нь ханасан янзтай ярьж билээ. Би тэр залуу эхэд энэ талаар огт чимээгүй байх биш, энэ аймшигт өөдгүй явдлыг ямагт үзэн ядах хэрэгтэй гэж хэлэхэд тэр бүсгүй намайг хамаг нууцыг нь задалчхаж магадгүй гэж айсан юм шиг энэ талаар би тантай юу ч яриагүй болог гээд яриагаа дуусгаад яаран одож билээ. Залуу бүсгүйчүүд бусдад дуулдахуйц ярихаасаа ч айдаг, үгүй бол хүмүүсээс далдуур нууцгайхан ярьдаг хэчнээн олон хүний зовлон, гуниг, уй гашуу, хорсол гомдлын тухай элдэв нууцыг сэтгэл санаандаа би хадгалан тээж явна гэж санана..? Энэ бүхэн хаанаас гарч байна вэ? «Боол үүсэхээс өмнө эмэгтэйчүүд боол болсон юм» гэж А. Бебель бичжээ. Хүний ертөнцөд оюуны боолчлолын сүүлчийн хоргодох газар нь эмэгтэйчүүдийн зүрх бололтой. Охин минь үүнээс л гал түймэр шиг айж яв. Боловсролтой өндөр соёлтой боол байхаас тун болгоомжил.

	Оюун санаа сэтгэл зүйн болон ёс суртахуун ёс зүйн харилцааны хүрээнд хүн бас л тодорхой хэмжээгээр хэрцгий бүдүүлэг, боол буюу өөдгүй амьтан хэвээр үлдэж болно гэдгийг нэмэрлэж хачирлалгүй батлан хэлэх байна. Оюуны боолчлолыг арчаагүй харанхуй бүдүүлэг, адгийн өөдгүй явдал ёс шиг дагалдаж явдаг юм. Тэр минь хайртай, гэвч намайг хүндэлдэггүй, эр нөхрийгөө яавал зөвхөн дурлах төдийгүй бас хүндэтгэж чаддаг болгох вэ? гэдэг үгс хаанаас гарч ирэв? Энэ нь хайр дурлал, тэр нь халамж хүндэтгэл гэж салангид өөр өөр юм шиг эсвэл өнөөдөр надад дурлаж байна, гэвч хүндэтгэхгүй байна, маргааш зөвхөн хүндэтгээд, дурлахгүй болно гэж энэ хоёр зүйлийг салангид байдаг мэтээр ойлгоцгоох юм. «Би чин сэтгэлийнхээ угаас хайрладаг» гэж М. Ю. Лермонтовын хэлсэн гайхамшигтай үг бий. Жинхэнэ дурлаж чадахын тулд оюун ухааны аугаа их хүч хэрэгтэй. Хүнийг ийм гайхамшигт хүч чадлаар зоригжуулах нь сургууль, гэр бүл болон ахмад үеийнхний үүрэг юм. Сургуулийн хүмүүжлийн ажил нь залуу үеийг эх орон, ард түмнээ хайрлаж, түүний дайсныг үзэн ядах, эцэг, эхээ хайрлан хүндэтгэх, хүнийг хайрлах үзлээр хүмүүжүүлэхийн зэрэгцээ тэднийг өөрийн гэсэн үзэл бодлого, итгэл үнэмшлээ, оюун санааны эрмэлзэл тэмүүллээ нэгтгэх тэр хүнээ чин сэтгэлээр хайрладаг болгоход оршино.

	Хөвгүүнтэй хамт байх эсвэл түүнийг өнгөц бодох үед зүрх сэтгэл чинь догдолж, чамайг хорвоод хосгүй цорын ганц хүн ч гэж үзээд чам руу бахдан биширсэн харцаар ширтэн харж байхыг нь үзэх сэн гэсэн хүсэл дотор чинь төрвөл тэр үеэс чамд шинэ амьдралыг бүтээгч бүсгүй хүний намба, эх хүний шинж төрх сэрж бүрэлдэнэ. Хонгорхон охин минь энэ мөчөөс л амьдралын чинь шинэ зам эхэлнэ.

	Энэ мөчөөс эхлэн чи зөвхөн өөрийнхөө хувь заяаг төдийгүй чиний бие махбодод бүрэлдэн бий болж, оюун санаандаа тээж яваа ирээдүйн хүний хувь заяаг давхар хариуцах болно гэдгээ битгий мартаарай.

	Эх хүн болох сэрэл нь шинэ амьдрал цогцлон бүрэлдүүлж, хүн төрөлхтний удам угсааг залгамжлахын тулд эр хүнтэй амьдрал холбох гэсэн бэлгийн хүсэл тэмүүлэл юм. Энэ бол хөвгүүдийг охид руу, охидыг хөвгүүд рүү татдаг давшгүй төрөлх зөнгийн хүч бөгөөд тэгэхдээ хайр дурлал хараахан биш. Өөрийгөө гайхамшигт гантиг чулууны хэлтэрхий хэмээн дүрсэлж бод. Уран барималч тэр гантигийн хэлтэрхийгээр өглөөний наранд туяаран гялалзах шүүдрийн дусал бүхий амьд сарнай лугаа үзэсгэлэнт сайхан чулуун цэцэг урлаж чадна. Уран барималч өнгө сайхан авч хэлбэр галбиргүй хээрийн чулууг хараад сэтгэлдээ амьд сайхан цэцгийг төсөөлөн боддог. Уран барималч хөлс дуслуулан хөдөлмөрлөн урласнаар амьгүй байгаль, чулуунаас хүний гараар бүтээсэн гоо сайхан болох амьд дүр төрх тодрон гарч ирнэ.

	Хүний дотоод гоо сайхны илрэл болсон хосгүй авьяаслаг уран гар хүрээгүй сэн бол гантиг чулуу дур булаам гоо сайхан болж амилахгүй сэн. Хүний бодол санааг хэрэгжүүлэгч энэ гарын бүтээл бол хүний дотоод сэтгэлийн тэмүүлэл, хайр юм.

	Хээрийн чулуунаас гоо сайхныг гаргаж авахын тулд эрхэм дээд сайхан мэдрэхүй бүхий чин сэтгэл, энгүйн дээд ариун хайрыг хүлээхийн тулд суут мастер байх хэрэгтэй. Энэ аугаа их хөдөлмөрийг хайрлан эрхэмлэх хөдөлмөрийг ойлгоогүй хүн бол гантиг чулууны хэлтэрхий олоод агуйдаа авчирч түүний гүнд нуугдан буй гайхамшигт гоо сайхныг үл олж ухааран гайхан ширтэж суугаа араатны арьс хөдөрсөн хүй нэгдлийн үеийн хүнээс огтхон ч ялгаагүй мэт надад санагддаг.

	Харамсалтай нь одоо ч гэсэн нэлээд залуус гантиг чулууны хэлтэрхийг төнхөж унагаад гайхан ширтэх хүй нэгдлийн үеийн хөөрхийлөлтэй хөдөлмөрөөс цааш гарч чадахгүй байна. Бэлгийн дур мэдэрмэгц хүслээ хангахыг эрмэлзэж байгаагаа хайр дурлалд тооцож байна. Хэрэв бэлгийн дур хүслээс өөр юу ч байхгүй бол гэр бүлийн амьдрал гэгч зөвхөн хүүхэд л төрүүлэхээс өөр юмгүй болж тэгэхлээр үүнд цэцэн ухааны ч хэрэггүй, өндөг дарсан тахиа ангаахай гаргахтай ижилхэн байгалиас заяасан жам ёс байх болж байна.

	Гэтэл хүүхэд бол тахианы ангаахай биш, хэрэв зөвхөн байгалийн жам ёсоор төрж цэцэн ухаан, мэргэн бодол үл шаардах ангаахай лугаа өсвөл аз жаргалгүй хүн болно.

	  Хонгорхон охин минь чи хүн гэдгээ битгий март. Адгуусан амьтнаас хүний ялгагдах онцлог тал нь од гариг өөд тэргүүнээ өргөн ширтэн хардаг юм. Хүн гоо сайхан согооноос юугаараа ялгаатай вэ? Согоо чинь ч бас л сайхан амьтан шүү дээ. Тэгвэл хүн согоо шиг л өөртэйгөө ижил төрлийн амьтантай нийлж үр төлөө гаргаад зогсохгүй амьтнаас хүний тасран ялгарсан гол ялгаа бол нэг нэгээ хайрын харцаар илбэн ширтэж, бие биеийнхээ дотоод сэтгэлийг танин мэдэхийг эрмэлзэн тэмүүлдэгт оршино.

	Өсөх залуу нас бол хүний амьдралын үүрийн туяа билээ. Энэ насандаа хүн цэцэн ухаан, зориг хатуужилтай хайр сэтгэлийн хүчин чадлыг оюун ухаандаа цогцлон бүрдүүлэх ёстой. Тийм ээ, охин минь энэ тухай сайтар бодож хайр дурлалыг амьдралын алдаа эндэгдэл, итгэл урам хугарахаас зайлах хуваагдашгүй нэгдмэл хүч болгон бүх насан туршдаа хайрлан хамгаалж чадах. Түүнийхээ төлөө өөрийн оюун ухааны хамаг хүчин чадлыг цогцлон бүтээх хэрэгтэй юм шүү. Хүний хайр дурлал жинхэнэ бодитой байх ёстой учраас би хайр дурлалыг цэцэн ухаан, зориг хатуужил хэмээн нэрлэж байгаа юм. Хэрэв та нар амьдралын давлагаа дунд, зүг чигээ мэдэхгүй зорилгогүй хөвөх, эсвэл хүний цэцэн ухаан, зориг хатуужил байхгүй бол та нарт ямар ч аз жаргал ирэхгүйгээр үл барам харин ч бүр золгүй явдал тохиолдох болно. Хэрэв бэлгийн дур хүсэл зуурдын цэнгэл зугаа, агшин зуурын бах ханах явдалтай нийлэх юм бол охин минь чамайг аймшигт аюулд хүргэнэ. Зүйрлэн хэлбэл энэ чинь эхлээд өнгөцхөн харахад дур булаам гоё ганган цэцэгтэй адил, үнэн  хэрэгтээ үхлийн хор агуулсан цэцэг юм шүү. Бэлгийн хүсэл тачаал нь цэцэн ухаан. Зориг хатуужлаар төрөөгүй бол амьдралыг чинь хорлох зүйл их гай гэдгийг нууж хаалгүй шууд хэлье.

	Муу юм огтхон ч хийхгүй мэт гэмгүй царайлан уулзъя учиръя гэж шахаж шаардсан хөвгүүн бол чамайг нөмрөх аюулыг улам ихэсгэх болно. Тэр үнэхээр л чамд дурласан мэт байна. Гэвч харамсалтай нь оюун санаа, ёс суртахууны талаар хайр дурлалд огтхон ч бэлтгэгдээгүй шал түүхийгээрээ байдагт хамаг гай нь оршдог. Тийм хөвгүүн бие махбодын хөгжлөөрөө эцэг болох хэмжээнд хүрсэн ч ёс суртахууны хөгжлөөрөө бол хүүхдээрээ байгаа хэрэг. Энэ нь огт гэм хоргүй юм биш. Оюуны хөгжлийн хувьд дорой хүүхэд мөртөө эцэг болох боломжтой байгаа нь бүр ч аймшигтай юм.

	Энэ гай түйтгэрийн эх үндэс нь орчингоо тусган бодох дотоод мэдрэхүйн хүмүүжилгүй, харанхуй бүдүүлэг явдлын үр дүнд бий болж, энэ бүдүүлэг зангаас хүний үнэргүй урвалтад хүрэхэд ганц алхам үлддэг юм. Бэлгийн хүслээ хангахаар улайран дайрагч сэтгэл оюуны хөгжлөөрөө эцэг болох болоогүй хархүү бүдүүлэг амьтан, жинхэнэ эр хүн болохыг эрмэлзээгүй гэнэн амьтан гэдгийг охин минь санаж аавынхаа сургамжийг эргэцүүлэн бод. Сэтгэлийн давалгаанд жолоо алдан, «Юу болж байгааг өөрөө ч мэдэхгүй юм. Би түүнд хайртай. Хамаг юмны учир энд л байгаа юм байлгүй» гэж өөрөө өөрийгөө мянгантаа зөвтгөх нь охид бас бүдүүлэг тэнэг хүн юм. Хэрэв залуу хүү өөрийн бүдүүлэг зангаар бусдад, мөн нийгэмд нэгэн адил хохирол учруулж энэхүү бүдүүлэг тэнэг зан авир өөрт нь гай зовлон учруулж байгааг ухамсарлах чадваргүй бол охид та нарын бүдүүлэг тэнэг зан та нарт өөрсдөд гай түйтгэр болно. Та нар бүдүүлэг арчаагүй байж яасан ч болохгүй. Бүсгүйчүүд та бүгдийг цэцэн цэлмэг, эрэлхэг зоригтой, болгоомжтой, юмыг урьдчилан харах зөнч шаардлагатай, алив зүйлд шүүмжлэлтэй хандаж чаддаг байхыг байгаль ертөнц шаарддаг юм. Та нарыг бүсгүйчүүд гэж байгалиас өргөмжилсөн эх хүний сэрэл сэрсэн тэр мөчөөс л та бүгд жинхэнэ бүсгүй хүний намба төрх, ааш араншинг олох ёстой юм.

	Охид минь, аливаа зүйлийг эргүүлж, хөрвүүлж, тунгааж наанатай цаанатай бодож сурах хэрэгтэй. Энэ бодол чинь цэцэн оюун, эр  зоригтой хосолсон байх ёстой юм шүү! гэж та нарт зөвлөх гэсэн юм. Хэрэв бүсгүйчүүд хайр дурлалыг захирагч, түүнд нөлөөлөх их хүч болж чадах юм бол оюун санаа, сэтгэл зүй, ёс суртахуун, ёс зүйн харилцаанд бүх нийтийн зохицол бий болох юм.

	Хайр дурлалын эзэн байж, түүнд нөлөөлөх чадвар бүхий эмэгтэй хүн бол жинхэнэ эр хүнийг хүмүүжүүлэх их хүч мөн билээ. Эмэгтэй хүний эрэлхэг шинж, эр зоригийн чанар нь эрчүүдийг оюун санааны ариун шударга, гоо сайхан, шулуун шударга үнэнч занд сурган хүмүүжүүлж чадна гэдгийг амьдрал надад мянгантаа итгүүлсэн юм. Яаж хайр дурлалын эзэн байж түүнд нөлөөлөх хүчтэй болох вэ? Хайр дурлалын эрэлхэг шинж, эр зоригийн чанарыг хэрхэн эзэмших вэ? Энэ их хүчний эх үндэс нь юу байна вэ? гэж охин минь чи асууна байх.

	Эх хүний ариун цагаан сүүтэй цуг охид, бүсгүйчүүд, эмэгтэйчүүд бүхэн, хайр дурлал бол хариуцлага юм шүү гэдэг амьдралын үнэнийг гүн гүнзгий ухамсарлан биедээ шингээх ёстой. Дурлал нь эхлээд хариуцлага болж тэгээд дараа нь хүсэл хангамж баяр хөөр, аз жаргал болно. Хайр дурлалын аз жаргал бол хүний төлөө хүлээх асар их хариуцлага мөн. Хүнийг гэр оронд нь ч тэр, сургууль дээр ч тэр бусдын амьдрал, хувь заяа, баяр хөөр, аз жаргал, сайн сайхны төлөө хариуцлага хүлээж чаддаг чадвараар хүмүүжүүлэх явдал хүмүүжлийн чухал хууль мөн гэж би үздэг. Бид хүүхдэд бага балчраас нь чиний амьдралын чинь алхам бүр хамт байгаа нөхөд, эцэг, эх, багш, огт танихгүй «Хүн» хүний оюун санааны амьдралд тодорхой хэмжээгээр нөлөөлж байдаг гэдгийг ойлгуулах нь чухал. Хүн өөрийгөө аз жаргалтай, сэтгэл хангалуунаар бусдад ямар ч хор хохирол учруулаагүй гомдоож тайван байдлыг алдагдуулаагүй сайхан үед л мэдэрдэг байх ёстой.

	Өөрийн санамсаргүй үйлдлээс болж бусдын зүрх сэтгэлд учруулсан зовлонг мэдрэнгээ тайван унтаж чадахгүй тийм хүмүүжлийг сургуулийн босгыг дөнгөж алхаж байгаа жаахан хүүхдэд ч, Өсвөр насныханд ч, охид хөвгүүдэд ч олгох явдал эрхэм чухал юм. Хайр дурлалын оюун санааны их хүчийг бүтээх гэж яриад байгаа маань энэ шүү дээ охин минь. Хүнд ийм хүчийг өгөхийн тулд өөрөө илүү ухаалаг, энэрэнгүй зүрхтэй баялаг оюунтай байх ёстой юм. Тэгэхдээ хүн бүр бас өөрөө өөрийгөө хүмүүжүүлэгч байх хэрэгтэй. Миний дэргэд хүн байна гэдгийг мэдэрч, түүний сэтгэл зүрхний өчүүхэн ч атугай увдис хөдөлгөөнийг ажиглаж түүнд хариулж чаддаг тийм л хүн цэцэн цэлмэг ухаан, эр зоригийн хүчээр дурлаж чадна.

	Өчүүхэн төдий зүйлд хариуцлагагүй хандсанаас хариуцлагагүй байдал ихээхэн том юманд бойжин бий болохыг харах бүрд зүрх сэтгэл минь өвдөх юм. Хайр дурлал бол хүүхэд юм гэдгийг тун хатуу санаж яваарай, охин минь.

	Хайрын зөөлөн харцаар ширтэх, тэврэх, үнсэх энэ бүхэн бол шинэ амьдралыг цогцлон бүтээх анхны алхам юм. Хайр дурлалынхаа аз жаргалыг хэрхэн төсөөлж, тэндээс чи чухам юуг нь эрж, юуг нь олж авснаар үр хүүхдийн чинь аз жаргал, өөрийн чинь болон чиний ойр дотнын хүмүүсийн хувь заяа шалтгаална. Хөнгөмсөг зангийн үр дагавар хүүхэд гэж нэрлэмээр тийм хүүхдийг би мэднэ. Ямар ч дурлалгүй шинэ хүн шинэ амьдралын тухай юу ч бодолгүй байж байгаад санаандгүй юм шиг л хүүхэд гаргачихсан юм. Хөнгөмсөг зангийн уршгаар төрсөн хүүхэд аз жаргалгүй бил ээ.

	 Шиврээ бороотой намрын бүрхэг өдөр авто баазын хаалганы дэргэд долоон настай Коля хүү зогсоно. Тэр энд яах гэж ирсэн юм бол? Тэр ээжтэйгээ хоёулхнаа амьдарна. Түүний эцэг болох хүн баазад жолоочоор ажилладаг гэдгийг тэр хүү ээжээсээ, хүмүүсээс мэдсэн юм байж. Тэр хүн бол чиний эцэг шүү дээ гэж сайн санаат хүмүүс түүнд эцгийг нь зааж өгчээ. Жаал хүү эцгийнхээ дүр төрхийг тогтоож аваад одоо зүгээр л түүнийг харах гэж иржээ. Эцэг нь машинаасаа бууж ирээд «Хүү минь, сонин юу байна даа?» гэж асууж юуны магад гэсэн итгэл найдвар хүүгийн сэтгэлд төрнө. Кабиндаа суулгаад явж ч болох юм гэсэн бодол хүүгийн сэтгэл зүрхийг шимшрүүлэн эзэмдэнэ... Гэвч эцэг нь түүний хажуугаар огтхон ч анзаараагүй дүр үзүүлээд өнгөрөхийг Коля ажиглав.

	Жаал хүүгийн зүрх сэтгэл уур хилэн, зэвүүцэл, хорслоор дүүрэн харьж явна. Тэрээр юунд ч үл итгэнэ. Энэ хорвоод түүнд сайн сайхан юм юу ч үгүй. Хүүхдийн зүрх сэтгэлийн хорсол, уур хилэн бол нийгэмд маш том гарз юм гэдгийг охин минь, чи мэдэх үү? Би хэнд ч хэрэггүй хүн, хорвоод би тохиолдлоор төрсөн хүн, би эхдээ уй гашуу, зэмлэл шийтгэл авчирчээ гэсэн хүнд хэцүү бодолд умбасан энэ жаахан хүнийг хүмүүжүүлэх гэдэг хэчнээн хүнд хэцүү гээч...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Хууль зүйн хувьд жинхэнэ үүргийн утгадаа тохирсон «обязанность» гэдгийг ном зохиолд үүрэг гэж орчуулдаг бөгөөд гол нь ёс суртахууны үүрэг гэж үздэг. «Долг» гэдэг үгийг журамт үүрэг гэж орчуулан бичиж байгааг эш үндэс болгов. Орч.

